
ᑕᐃᒪᓕ ᐅᓂᒃᑳᖅᑐᐊᖅ ᐅᓂᒃᑳᓕ ᒪᒃᑯᒃᑐᒥᒃ ᐊᖑᒻᒥᒃ, 
ᑕᒪᓐᓇ ᐅᓂᒃᑳᖅᑕᐅᑎᓪᓗᒍ, ᓇᒦᒻᒪᖔᑕ ᐃᓚᓂ 
ᓇᓗᓚᐅᖅᑐᖅ ᐃᓅᒐᓗᐊᕐᒪᖔᑕᓘᓐᓃᑦ. ᐊᐱᕆᓇᔭᕈᕕᐅᒃ 
ᐅᖃᕋᔭᖅᑐᖅ ᐃᒪᓐᓇ:
 “ᐃᒫᖃᐃ ᑐᓄᓐᓂ.”
 ᐊᓯᐅᓯᒪᙱᑦᑑᒐᓗᐊᖅ ᑭᓯᐊᓂ ᖃᐅᔨᒪᔫᒐᓗᐊᖅ 
ᓇᒦᒻᒪᖔᕐᒥ. ᐃᒫᓪᓕ, ᖁᕕᐊᓇᕐᓂᖅ ᐊᔾᔨᒌᙱᑦᑐᓂᒃ 
ᑐᑭᖃᕈᓐᓇᕐᒪᑦ ᑭᒃᑯᑐᐃᓐᓇᕐᓄᑦ ᐊᔾᔨᒌᙱᑦᑐᓄᑦ 
ᐃᓄᓕᒫᓄᑦ—ᐊᒻᒪᓗ ᖁᕕᐊᓐᓇᕆᓚᐅᕐᒪᒍ 
ᐊᐅᓪᓛᖃᑦᑕᕐᓂᖅ ᓇᒧᑐᐃᓐᓇᖅ ᓄᓇᓂ 
ᑕᑯᓚᐅᖅᓯᒪᙱᑕᒥᓄᑦ. ᓇᒧᑐᐃᓐᓇᖅ ᐃᖏᕐᕋᓪᓗᓂ 
ᐃᓚᖃᕋᓂ ᐃᖏᕐᕋᕙᒃᑲᓗᐊᕋᒥ. ᓇᒧᓪᓘᓐᓃᑦ ᐊᐃᓕᕋᒥ 
ᖃᐅᔨᒪᓇᓂ. ᐃᓅᓯᓕᒫᒥᓂ ᓲᖃᐃᒻᒪ ᐊᑭᕋᖃᙱᓐᓇᒥ. 
ᐃᓚᓐᓇᖃᕋᓂᓘᓐᓃᑦ ᕿᒻᒥᓂᓗ ᐱᖃᑎᑐᐊᕆᒐᒥᒋᑦ. 
ᑭᓯᐊᓂᓕ ᓱᓕ ᐊᓯᐅᓯᒪᒋᐊᖅ ᐃᓱᒪᒐᓂ.
 ᓇᓗᓇᖅᑐᑦ ᐅᐸᒐᒃᓴᐃᑦ, ᓇᒥᓘᓐᓃᑦ 
ᓯᓂᒃᑕᕐᓂᐊᕐᒪᖔᕐᒥ ᓇᓗᓇᖅᑐᓂ ᓂᕆᓂᐊᕐᒪᖔᕐᒥ 
ᐅᓪᓗᒥ ᑕᒪᑐᒪᓂ, ᑕᒪᒃᑯᐊᓕ ᒪᒃᑯᒃᑑᑉ ᐊᖑᓇᓱᒃᑎᐅᔪᑉ 

ᓇᓗᓇᖅᑐᐃᑦ ᐅᐸᒐᒃᓴᐃᑦ

ᑲᑉᐱᐊᒋᙱᑕᖏᓪᓕ. ᑭᓇᐅᒐᓗᐊᕈᕕᑦ ᐃᕝᕕ 
ᐅᖃᓕᒫᖅᑐᑎᑦ, ᑲᑉᐱᐊᒋᔭᐅᓇᔭᖅᐳᑎᓪᓕ, ᓲᖃᐃᒻᒪ 
ᒪᕐᕉᖕᓂᒃ ᓂᐊᖁᖃᙱᒃᑲᓗᐊᕈᕕᑦ ᓇᑭᙶᕐᕕᒋᔭᐃᑦ 
ᖃᐅᔨᒪᓇᔭᙱᒻᒪᒍᓕ. ᖃᖓᒥᐅᑕᐃᑦ ᐊᔾᔨᒋᓇᔭᙱᒻᒪᒍ. 
ᓯᓚᕐᔪᐊᒥ, ᐃᓄᐃᑦ ᐊᒥᓱᐊᓘᖕᒪᑕ ᐅᓪᓗᒥ. 
ᓇᒥᑐᐃᓐᓇᖅ ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒡᓗ. ᑎᖕᒥᓲᒃᑯᑦ 
ᐃᖏᕐᕋᕙᖕᒪᑕ ᐊᒻᒪᓗ ᓯᓚᒥ ᐱᓱᒡᕕᒃᑯᑦ ᐱᓱᒃᐸᖕᒪᑕ. 
ᐊᔪᕐᓇᓕᕐᒪᑦ ᓂᐱᖃᙱᑦᑐᒥ ᐃᓄᖃᙱᑦᑐᒥ 
ᓱᓇᑐᐃᓐᓇᐃᑦ ᑐᓴᖅᓴᐅᙱᓪᓗᑎᒃ ᓇᔪᕋᔭᕆᐊᒃᓴᒥ. 
ᑐᓴᕐᓇᖅᑐᖃᙱᑦᑎᐊᖅᑐᒥ. ᓄᓇᐃᓐᓇᕐᒥ ᐃᓄᖃᙱᑦᑐᒥᑦ 
ᓱᓇᑐᐃᓐᓇᐃᑦ ᓄᓇᓪᓚᕆᖕᒥ ᓇᖕᒥᓂᖅ ᐊᓂᖅᓵᖅᑐᖅᑐᒥᒃ 
ᑭᓯᐊᓂ ᑐᓴᖅᓴᐅᔪᒥᒃ ᐃᓄᑐᐊᖑᓪᓗᓂ ᑕᐃᒪᐃᖅᑰᔨᓇᕐᒪᑦ. 
ᓯᐅᑏᒃ ᓱᓇᑐᐃᓐᓇᕐᒥᒃ ᑐᓴᖅᑕᖃᙱᑎᓪᓗᒍ, ᑕᐃᒪᓐᓇ 
ᓱᖏᐅᑎᓯᒪᓗᓂ ᑭᓯᐊᓂ ᐆᒪᒍᓐᓇᖅᑐᖃᕋᔭᕐᒪᑦ 
ᑕᐃᒪᐃᑦᑐᒥᒃ ᓱᖏᐅᑎᓯᒪᔪᒥᒃ. 
 ᐃᒪᓐᓇᓕ ᐅᖃᕋᓱᙱᑦᑐᖓ ᑐᑭᓯᓂᖅ 
ᐊᔪᕋᔭᕐᓂᖓᓂᒃ ᐅᖃᐅᓯᖃᑎᒋᓇᔭᕋᖕᓂ, ᓲᖃᐃᒻᒪ 
ᐃᓅᒐᒥᑦᑕᐅᖅ ᐅᖃᖅᑕᐅᔪᓂᒃ ᑐᑭᓯᔪᓐᓇᕋᔭᕐᒪᑦ. ᑭᓯᐊᓂᓕ 
ᓯᓚᕐᔪᐊᖓ ᓇᔪᖅᑕᖓ ᐊᔾᔨᒋᙱᓐᓂᖓ ᐱᓪᓗᒍ 
ᓯᓚᕐᔪᐊᕆᔭᕐᓂᒃ ᑐᑭᓯᑎᓐᓇᓱᒡᓗᒍ ᐊᔪᕐᓇᕐᓂᖅᓴᐅᒐᔭᖅᑐᖅ. 
ᐅᖃᐅᑎᒍᖕᓂ ᒪᑯᓂᖓ ᓱᓇᐅᓂᖏᓐᓂᒃ ᑎᖕᒥᓲᑦ, 
ᓱᓇᐅᓂᖏᓐᓂᒡᓗ ᑕᓚᕖᓴᑦ, ᑮᓇᐃᔭᐃᓪᓗ. ᑕᒪᒃᑯᐊ 
ᑐᑭᓯᓇᓱᒋᐊᒃᓴᖅ ᐊᔪᕐᓇᕋᔭᙱᑦᑐᑦ. ᑭᓯᐊᓂᓕ 
ᒪᑯᐊ ᐱᖁᑎᓪᓚᕆᐅᙱᑦᑐᑦ ᐅᖃᐅᓯᕆᓇᓱᒡᓗᒋᑦ 
ᑕᑯᓚᐅᖅᓯᒪᙱᑕᖏᑦ ᐅᖃᐅᓯᕆᓇᓱᒡᓗᒋᑦ 
ᑕᑯᓚᐅᖅᓯᒪᙱᑦᑐᒧᑦ ᓇᓗᑐᐃᓐᓇᕋᔭᖅᑐᖅ ᓱᓕ 
ᓱᓇᐅᓂᖏᓐᓂᒃ. ᓲᕐᓗ ᒪᑯᐊ ᓴᐅᓂᖏᑦ ᓄᓇᐃᑦ 
ᐊᕕᒃᑐᖅᓯᒪᓂᖏᑦ, ᑕᐅᓐ, ᓄᓇᓄᓪᓗ ᑭᒡᓕᒋᔭᐅᔪᑦ 
ᐃᓅᖃᑎᒌᓪᓗ ᐊᔾᔨᒌᙱᑦᑐᑦ. ᓯᓚᕐᔪᐊᕗᓪᓕ ᒫᓐᓇᐅᔪᖅ 
ᐃᓄᒋᐊᒡᔪᐊᕐᓂᖓ ᐱᓪᓗᒍ ᑕᑯᓚᐅᖅᓯᒪᙱᑦᑐᒧᑦ 
ᑕᐃᒪᐃᑦᑐᓂᒃ ᐅᖃᐅᓯᕆᓇᓱᒡᓗᒋᑦ ᐊᔪᕐᓇᕋᔭᖅᑐᑦ. 
ᑕᒪᒃᑯᐊᓗ ᐊᑐᕆᐊᖃᓕᖅᑕᕗᑦ ᐸᐃᑉᐹᑦ 

ᐊᑎᓕᐅᖅᓯᒪᔭᕆᐊᖃᖅᑐᓪᓗ. ᓄᓇᐅᓪᓗ ᐅᓪᓗᒥ 
ᐊᑐᖅᑕᐅᓂᖓ ᖃᐅᔨᓴᖅᑕᐅᓯᒪᒋᐊᖃᖃᑦᑕᕐᓂᖓᓗ, 
ᐃᓂᖃᕐᓇᕐᓗᓂ ᑭᓯᐊᓂ ᐊᑭᓕᖅᑕᐅᓯᒪᔪᒥᒃ. ᓄᓇᐅᓪᓗ 
ᐊᑐᖅᑕᐅᓂᖓ ᓇᖕᒥᓂᕆᔭᑐᑦ ᓂᐅᕕᖅᓯᒪᔭᑐᓪᓘᓐᓃᑦ 
ᑐᑭᓯᔭᐅᓗᓂ ᐱᔭᐅᔪᓐᓇᕐᒪᑦ ᑕᐃᒪᐃᑦᑐᓂᒃ 
ᓇᓗᓇᐃᖅᓯᒪᔪᓄᑦ ᑭᓯᐊᓂ. ᓯᓚᕐᔪᐊᕆᓕᖅᑕᑦᑎᓐᓂ 
ᐅᖃᐅᓯᖃᖃᑦᑕᖅᑐᖃᓕᕐᒪᑦ ᑭᓇ ᓇᖕᒥᓂᖃᕐᒪᖔᑦ 
ᑕᖅᑭᕐᒥᒃ. 
 ᑕᒪᒃᑯᐊ ᐃᓱᒪᔾᔪᓰᑦ ᐃᔪᕆᔭᐅᓇᔭᖅᑐᑦ 
ᑕᐃᑦᓱᒪᓂᐅᔪᖅ ᐃᓄᒋᔭᐅᓚᐅᖅᑐᓄᑦ ᐃᓚᖏᓐᓄᓪᓗ. ᓄᓇ 
ᓲᖃᐃᒻᒪ ᓇᓗᓇᖃᑦᑕᕐᓂᖓ ᐱᓪᓗᒍ, ᖃᐅᔨᒪᔭᐅᓇᓂᓗ 
ᖃᓄᖅ ᐊᖏᑎᒋᖕᒪᖔᑦ ᓇᒧᓪᓗ ᐃᓱᖃᕐᒪᖔᑦ. ᓄᓇ 
ᐊᐅᓚᑕᐅᓚᐅᙱᒻᒪᑦ ᑭᒡᓕᖃᖅᑎᑕᐅᓇᓂᓗ ᐃᓄᖕᓄᑦ. 
ᓄᓇ ᐊᐅᓚᑦᓯᖔᖅᑕᓚᐅᕐᒪᑦ ᐃᓄᒋᔭᒥᓄᑦ. ᓄᓇ, 
ᐊᒻᒪᓗ ᑕᕆᐅᖅ ᑭᒡᓕᒋᔭᐅᓪᓗᑎᒃ ᐊᐅᓚᓐᓂᖃᓚᐅᕐᒪᑕ 
ᐊᐅᓚᓐᓂᕆᔭᒥᓂᒃ. 
 “ᑭᓇᑐᐃᓐᓇᕐᒧᑦ ᓄᓇ ᐊᐅᓚᑕᐅᔪᓐᓇᙱᑦᑐᖅ,” 
ᑲᓐᓄᔭᖅ ᐅᖃᕋᔭᓚᐅᖅᑐᖅ ᐃᓕᖕᓄᑦ, “ᖃᓄᕐᓕ 
ᓇᖕᒥᓂᕆᔭᐅᔪᓐᓇᖅᐸ?”
 ᑕᐃᒪᓐᓇᓕ ᑖᓐᓇ ᒪᒃᑯᒃᑐᖅ ᐊᖑᓇᓱᒃᑎᐅᔪᖅ 
ᐊᑎᖃᕋᓗᐊᕐᓂᕐᒪᑦ: ᑲᓐᓄᔭᖅ. ᐊᑎᖃᕋᓗᐊᖅᑎᑕᐅᓪᓗᓂ 
ᓄᓇᒥᙶᖅᑐᒥᒃ ᓴᕕᕋᔭᖕᒥᒃ ᑐᑭᖃᖅᑐᒥᒃ, ᑖᓐᓇ 
ᓴᕕᕋᔭᒃ ᐊᐅᐸᕈᔪᒃᖢᓂ ᐊᒻᒪᓗ ᓯᑎᓗᐊᙱᑦᓱᓂ. 
ᐱᔭᐅᒐᔪᙱᑦᑑᒐᓗᐊᖅ ᐊᒻᒪᓗᑦᑕᐅᖅ ᐊᒥᓱᓄᑦ 
ᖃᐅᔨᒪᔭᐅᒐᓂ. ᑕᑯᔭᐅᒍᓂ ᐃᓕᑕᕆᔭᐅᓇᔭᖅᑑᒐᓗᐊᖅ 
ᖃᓪᓗᓈᑎᑐᑦ ᐊᑎᖃᖅᑎᑕᐅᓪᓗᓂ “copper-ᒥᒃ” 
ᐊᒻᒪᓗ ᐊᒥᓱᓂᒃ ᐊᑑᑎᖃᕈᓐᓇᖅᖢᓂ. ᒥᑭᔪᕈᓘᒐᓗᐊᒥᒃ 
ᑲᓐᓄᔭᕐᒥᒃ ᑕᑯᓯᒪᒐᒥ, ᑖᑦᓱᒥᖓᓗ ᒥᑭᔪᕈᓗᖕᒥᒃ 
ᑕᑯᔭᒐᖃᖅᑐᑐᐊᖑᓐᓂᖅᖢᓂ. ᐃᓄᖁᑎᒥᓄᑦ 
ᐱᓐᓇᕆᔭᐅᔪᖅ ᐊᔪᕐᓇᕐᓂᖓ ᐱᓪᓗᒍ ᑭᓯᐊᓂ.
 ᑲᓐᓄᔭᖅ ᐃᓱᒪᙳᐊᑐᐃᓐᓇᕈᓐᓇᙱᓐᓇᒥ, 
ᓱᓕᕆᐊᒃᓴᖃᓗᐊᒧᑦ ᐊᒥᓱᓂᒡᓗ ᐃᓱᒪᔮᕆᐊᖃᕈᓐᓇᕋᓂ, 

ᓱᓕᕆᐊᒃᓴᑦ ᐊᒥᓱᐊᓘᓂᖏᑦ ᐱᓪᓗᒋᑦ. ᓄᓇᒦᓪᓗᓂ 
ᐃᓱᒪᙳᐊᕐᓗᓂ ᐊᔪᕐᓇᓲᖑᖕᒪᑦ ᖃᐅᔨᓴᐃᓐᓇᕆᐊᖃᕐᓂᕐᒧᑦ 
ᐱᓪᓗᒍ. ᐊᒥᓱᐊᓗᖕᓂᒃ ᐊᕐᕌᒍᑦ ᑕᐅᓴᑦ ᐅᖓᑖᓂᑦ 
ᐃᓄᒃᑕᖃᖃᑦᑕᓕᖅᑎᓪᓗᒍ ᐅᑭᐅᖅᑕᖅᑐᖅ 
ᐊᒃᓱᕈᕐᓇᖅᓯᒪᖕᒪᑦ ᐊᓐᓇᒃᓯᒪᕕᒋᓇᓱᒋᐊᖓ ᓄᓇ. 
ᑕᒃᐱᑯᖓ ᐅᕐᓂᓚᐅᕈᒫᖅᐳᓯ ᑕᑯᔭᖅᑐᕆᐊᖅᑐᕐᓗᒍ, 
ᐃᓄᒋᐊᒃᑐᓂᒃ ᕿᒪᐃᑲᐃᓐᓇᕐᓗᓯ. ᓄᓇᕕᒃ ᐊᒃᓱᐊᓗᒃ 
ᑲᓐᓄᔭᕐᒧᑦ ᐃᓄᖏᓐᓄᓪᓗ ᑲᔾᔮᕆᔭᐅᓯᒪᑐᖃᕐᒪᑦ 
ᐃᓂᑦᑎᐊᕙᒋᔭᐅᓪᓗᓂ. ᑕᒃᐱᑲᓂ, ᓯᓚᒥ ᑕᓖᒃᑭᒃ 
ᐃᓵᒃᑯᕕᒋᒃ ᓯᓚᕐᔪᐊᑉ ᐊᖏᔪᐊᓘᓂᖓ ᐅᔾᔨᕆᔪᓐᓇᖅᑕᐃᑦ. 
ᑕᐃᒪᓕ ᖃᓄᖅ ᑐᑭᓯᒐᔭᖅᐳᑎᑦ ᑲᓐᓄᔭᐅᑉ 
ᐃᒃᐱᒋᓚᐅᕐᓂᖓ ᓄᓇᒦᑦᑐᓂ.
 ᑲᓐᓄᔭᖅ ᓯᑯᙱᖓᓪᓗᓂ, ᐊᓂᖅᓵᖅᐳᖅ 
ᐊᓂᖅᓵᒥᒃ ᐱᐅᔪᒥ, ᑎᐱᖃᑦᑎᐊᖅᑐᒥᒃ, ᐊᒻᒪᓗ ᓂᐱᖃᕋᓂ 
ᓇᒥᑐᐃᓐᓇᖅ, ᖃᓄᑐᐃᓐᓇᕐᓗ ᐅᔾᔨᕆᖅᑰᔨᒍᓐᓇᖅᓱᓂ 
ᐊᕙᑎᒦᑦᑐᓂᒃ. ᑐᓴᖅᓱᓂ ᑐᓗᒐᕐᒥᒃ ᐅᖓᓯᒃᑐᒥᒃ, ᐅᐃᓐᓇᒥ 
ᑕᑯᓪᓗᓂᐅᒃ ᒥᑦᑎᒪᔪᖅ ᐅᔭᖅᑲᒥ ᖁᐊᔭᐅᑎᓕᖕᒥ. 
ᑐᓗᒐᐅᑉ ᐊᐃᑉᐸᖓ ᐳᖅᑐᔪᒥ ᐃᖏᕐᕋᓪᓗᓂ. 
ᐃᒻᒥᓄᑦ ᖁᖓᑐᐃᓐᓇᖅᐳᖅ ᑲᓐᓄᔭᖅ, ᖃᐅᔨᒪᒐᒥ 
ᐱᓐᓇᕆᔭᐅᙱᓐᓇᒥ ᑐᓗᒃᑲᓄᑦ. ᐅᔭᖅᑲᓕᖕᒧᑦ ᕿᕕᐊᕋᒥ 
ᓄᓇᒥᒃ ᑕᑯᓐᓇᓕᕋᒥ. ᓇᖅᓴᖅ ᓯᕗᓂᐊᓃᑉᐳᖅ, 
ᑲᔫᕈᔪᒃᖢᓂ, ᐊᒻᒪᓗ ᐃᓚᖓᒍᑦ ᐱᕈᖅᓯᐊᖃᐅᖅᓱᓂ 
ᒪᑯᓂᖓᕋᓗᒃ ᐃᒃᓱᑎᒐᓚᖕᓂᒃ ᐊᕚᓚᕿᐊᕋᓗᖕᓂᒃ. 
ᐊᐱᓯᒪᕈᔪᖕᓂᖓᒍᑦ ᐃᖏᕐᕋᔪᒪᓕᖅᐳᖅ ᓇᖅᓴᒃᑯᑦ. 
ᕿᒻᒥᓂ ᑕᖃᓯᒪᓕᕋᓗᐊᖅᑎᓪᓗᒋᑦ ᐊᐅᓪᓚᒃᑲᓐᓂᕈᒪᓕᕋᒥ 
ᐃᖏᕐᕋᓯᒃᑲᓐᓂᓕᖅᐳᖅ. ᑭᓯᐊᓂᓕ ᓱᓇᒥᑭᐊᖅ 
ᐃᒃᐱᒋᓇᓱᒋᕗᖅ ᐃᓱᒪᒐᓗᐊᕋᒥ ᓄᓇᒥ 
ᑲᑉᐱᐊᓇᖅᑐᖃᙱᓐᓂᖓᓂᒃ.
 ᐅᖓᓯᕈᔪᒃᑐᒥ ᑕᒃᐹᓂ ᐳᖅᑐᓂᕐᓂ, ᑕᑯᕗᖅ 
ᐃᓄᒃᓱᓂᒃ—ᐊᕙᓂᐊᓗᒃ ᐃᓅᖅᑰᔨᔪᓂᒃ. ᑲᓐᓄᔭᖅ 
ᖃᐅᔨᒪᒐᒥ ᑭᓇᒧᑦ ᑕᒪᒃᑯᐊ ᓴᓇᔭᐅᓚᐅᕐᒪᖔᑕ 
ᐊᑖᑕᑦᑎᐊᕐᒥᓄᑦ ᓲᖃᐃᒻᒪ ᐃᓕᓐᓂᐊᖅᑎᑕᐅᓯᒪᓂᓂ 

ᒪᓕᒃᓱᒍ. ᑕᒪᒃᑯᐊᒎᖅ ᐃᓄᒃᓱᐃᑦ ᑐᓂᕐᓄᑦ ᓴᓇᔭᕕᓂᐅᖕᒪᑕ. 
ᑕᐃᒃᑯᐊ ᑐᓃᑦ ᖃᐅᔨᒪᔭᐅᓗᐊᙱᒃᑲᓗᐊᕋᒥᒃ 
ᓇᐃᑦᑑᓪᓗᑎᒎᖅ ᐃᓄᑦᑎᐊᕙᕈᓘᒐᓗᐊᕐᒪᑕ 
ᓴᙱᔪᐊᓘᓪᓗᑎᒡᓗ. ᓄᓇᖃᖅᑐᕕᓂᐅᓪᓗᑎᒃ 
ᐃᓄᐃᑦ ᓄᓇᒋᓕᖅᑕᖏᓐᓂᒃ. ᓴᙱᓂᕋᖅᑕᐅᖕᒪᑕ 
ᐅᔭᖃᓂᒃ ᐅᖁᒪᐃᑦᑐᓂᒃ ᑭᕕᒃᓯᒍᓐᓇᕐᓂᕋᖅᑕᐅᓪᓗᑎᒃ. 
ᐊᑐᖃᑦᑕᕐᓂᕐᒪᑕ ᐃᓄᒃᓱᓂᒃ ᑐᒃᑐᓕᐊᕌᖓᒥᒃ 
ᑲᑎᙵᓪᓗᑎᒃ ᐊᑕᐅᑦᑎᒃᑯᑦ ᐱᓇᓱᖃᑦᑕᕐᓂᕐᒪᑕ 
ᐃᓕᖅᑯᓯᕆᓪᓗᓂᔾᔪᒃ. ᑐᒃᑐᓄᑦ ᐅᐸᒃᑕᐅᒍᒪᔪᐃᑦᑐᑦ 
ᐃᓄᒃᓱᐃᑦ ᐃᓅᓇᓱᒋᔭᐅᓪᓗᑎᒃ. ᑐᒃᑐᓄᑦ 
ᐱᓇᓱᒍᑎᒋᔭᐅᓪᓗᑎᒃ ᐃᓄᒃᓱᐃᑦ ᓴᓇᔭᐅᓯᒪᓂᕐᒪᑕ ᑐᓂᓄᑦ 
ᐱᑎᒃᓯᖕᓂᒃ ᐊᑐᖅᓱᑎᒃ ᐱᓇᓱᖃᑦᑕᕐᓂᕐᒪᑕ. ᑲᓐᓄᔭᐅᑉ 
ᑕᐃᒪᓐᓇᑦᑕᐅᖅ ᐃᓄᖕᓄᓪᓗ ᐱᔪᓐᓇᖅᑕᐅᒐᓗᐊᕆᓪᓗᑎᒃ. 
ᐊᑖᑕᑦᑎᐊᓂ ᑕᑯᓯᒪᒐᓗᐊᕐᓂᖅᑎᓪᓗᒍ ᓴᐅᓂᕕᓂᕐᓂᒃ 
ᓂᕆᔭᐅᓂᑯᕕᓂᕐᓂᒃ ᑐᓂᓄᑦ. ᑕᐃᒪᓐᓇ ᐊᕐᕌᒍᓂᒃ ᐊᒥᓱᓂᒃ 
ᑐᓃᑦ ᐱᓇᓱᖃᑦᑕᕐᓂᕐᒪᑕ. 
 ᑲᓐᓄᔭᖅ ᐃᓱᒪᕙᓪᓕᐊᓕᕋᒥ, ᐊᑖᑕᑦᑎᐊᒥ 
ᐅᓂᒃᑳᖅᐸᓚᐅᖅᑕᖏᓐᓂᒃ, ᓄᓇ ᐳᐃᒍᖅᓱᓂᐅᒃ ᑐᓃᑦ 
ᖃᓄᖅ ᐃᓅᖃᑦᑕᓚᐅᕐᓂᖏᓐᓂᒃ ᐃᖅᑲᖅᐸᓪᓕᐊᓕᕋᒥ. 
ᐊᑕᐅᓯᕐᒥᒃ ᓄᓇᖃᖃᑦᑕᕐᓂᕐᒪᑕ ᐊᒥᓱᓂᒃ ᓄᓇᓂᒃ 
ᐅᐸᖃᑦᑕᕋᑎᒃ. ᐊᕐᕌᒍᓗᒃᑖᖅ ᑕᕝᕙᓂᑦᓴᐃᓐᓇᖅ 
ᓄᓇᖃᖃᑦᑕᕐᓂᕐᒪᑕ. ᑕᒪᓐᓇᓕ ᑲᓐᓄᔭᕐᒧᑦ ᓇᓗᔭᐅᓪᓗᓂ 
ᐃᓅᖃᑎᖏᓪᓕ ᓄᓇᖃᖅᐸᖕᓂᕐᒪᑕ ᐊᕐᕌᒍᒥᒃ ᒪᓕᒃᓱᑎᒃ. 
ᐊᐅᔭᒃᑯᑦ ᓄᓇᕕᓕᐊᖅᓯᒪᑦᑕᖅᓱᑎᒃ ᐊᒻᒪᓗ ᐅᑭᐅᒥ 
ᓯᒡᔭᓕᐊᖅᓯᒪᓪᓗᑎᒃ ᓇᑦᓯᖅᓯᐅᕆᐊᖅᓱᑎᒃ. ᐃᓅᓯᖅ 
ᖁᕕᐊᓇᕐᒪᑦ ᓇᑦᓯᖅᐸᒃᓱᓂ ᐊᒻᒪᓗ ᐊᒥᒐᕋᓂ ᓂᕿᒃᓴᓂᒃ. 
ᐱᑕᖃᐃᓐᓇᐅᔭᖅᑎᓪᓗᒍ ᓱᓇᑕᖃᑦᑎᐊᖅᑎᓪᓗᒍ ᓄᓇ 
ᐅᐸᒃᓯᒪᓪᓗᒍ ᓄᓇᑦᑎᐊᕙᐅᑦᑕᕐᒪᑦ ᐊᒻᒪᓗ ᑲᔾᔮᕐᓇᖅᓱᓂ.
 ᑐᓃᓪᓕ, ᐃᓱᒪᑦᓱᓂ ᑲᓐᓄᔭᖅ, ᖃᓄᕐᓕ ᑕᐃᒪᓐᓇ 
ᐃᓅᒍᓐᓇᕋᓗᐊᖅᐸᑦ? ᕿᐅᙱᓐᓇᒥ. ᑭᓯᐊᓂᓕ ᑕᒪᒃᑯᐊ 
ᑐᓃᑦ ᐃᓱᒪᒋᓕᕋᒥᒋᑦ ᐆᓕᒃᑑᔭᖅᓱᓂ ᐃᒃᐱᒋᕗᖅ. 
ᐃᓄᑐᐊᖑᓕᕐᓂᕋᒥ ᓄᓇᒋᔭᖏᓐᓂ. ᓇᖕᒥᓂᖅ 

ᒪᒥᐊᓕᖅᓱᓂ ᓄᓇᖓᓐᓄᑦ ᑎᑭᓐᓇᓱᓚᐅᕐᓂᕐᒥᓂᒃ. 
ᓯᒡᔭᒃᑰᓚᐅᕋᓗᐊᕋᒥ ᓄᓇᑐᐃᓐᓇᕐᒧᑦ ᑐᕌᓕᕐᓂᕋᒥ. 
ᐊᒻᒪᓗ ᕿᒻᒥᓂ ᐅᔭᕋᖃᐅᖅᑐᒃᑯᑦ ᐃᖏᕐᕋᑦᑎᐊᙱᓕᕐᒪᑕ 
ᐊᑲᐅᒋᓇᓂᐅᒃᑕᐅᖅ ᑕᒪᓐᓇ.
 ᐅᑎᕆᐊᓯᕗᖅ ᖃᒧᑎᒥᓄᑦ ᕿᒧᒃᓯᕋᒥ, 
ᐅᖓᓯᒃᑐᒥᓪᓗ ᑐᓴᖅᑰᔨᓪᓗᓂ ᐊᒪᕈᕐᒥᒃ ᒥᐊᒡᒎᖅᑐᒥᒃ. 
ᑭᖑᓂᐊᒍᓪᓗ, ᓂᐱᖓ ᑭᐅᔭᐅᖅᑰᔨᓪᓗᓂ. ᐊᒻᒪᑦᑕᐅᖅ 
ᐊᓯᖏᑦ ᑐᓴᕐᓇᓕᕆᓪᓗᑎᒃ. ᓱᓇᐅᕝᕙ ᐊᒪᖅᑯᑦ 
ᑲᑎᙵᓐᓂᕐᒪᑕ ᖃᐅᔨᓪᓗᓂ. ᑲᑉᐱᐊᒋᙱᓐᓇᒥᒋᑦ, ᓲᖃᐃᒻᒪ 
ᓈᒪᔪᓂᒃ ᐱᒡᒍᑎᖃᕋᒥ ᐅᓈᕐᒥᓂᒃ ᐊᒻᒪᓗ ᐱᑎᒃᓯᒥᓂᒃ 
ᐱᔪᓐᓇᕋᒥ ᖁᓚᕋᓂ. ᐊᒻᒪᓗ ᕿᒻᒥᖃᕋᒥ ᖃᐅᔨᒪᓪᓗᓂ 
ᕿᒻᒥᓄᑦ ᓇᖕᒥᓂᕆᔭᒥᓄᑦ ᐃᑲᔪᖅᑕᐅᒐᔭᕐᓂᕐᒥᓂᒃ. 
ᑐᓴᕋᒥᓕ ᓂᓪᓕᐊᔪᓂᒃ ᐊᒪᖅᑯᓂ ᓱᓕ ᐆᓕᒃᑲᓐᓂᓕᕆᕗᖅ. 
ᐆᒪᔪᐃᑦ ᓂᐱᖏᓐᓂᒃ ᐃᓕᑕᖅᓯᒍᓐᓇᕋᒥ, ᐅᔾᔨᕆᓕᖅᓱᓂ 
ᑖᒃᑯᐊ ᑐᓵᔭᓂ ᐊᒪᖅᑯᓪᓚᕆᐅᙱᒻᒪᑕ.
 ᑐᓃᖅᑲᐃ, ᐊᒪᕈᙳᐊᖑᔪᑦ ᐃᔾᔪᐊᖅᓯᔪᑦ ᐊᒪᖅᑯᓂᒃ, 
ᐃᓱᒪᓕᖅᓱᓂ. ᑐᒃᑐᓯᐅᖅᑐᖅᑲᐃ.
 ᐊᓱᐃᓛᒃ, ᑐᓃᑦ ᑕᒫᓂ ᑐᒃᑐᓯᐅᓕᕐᓂᕐᒪᑕ. 
ᑲᒪᒋᔪᒪᙱᓐᓇᒥᒋᑦ—ᐸᒡᕕᓵᕈᒪᓇᓂᓗ—ᑲᒪᒋᔭᐅᔪᒪᓇᓂᓗ, 
ᕿᒧᒃᓯᒥᓄᑦ ᐅᑎᓕᖅᐳᖅ. ᑖᓐᓇᐃᓛᒃ ᑲᓐᓄᔭᖅ. 
ᐊᒃᓱᓪᓕ ᕿᒻᒥᖏᑦ ᓱᓕ ᓂᐱᖃᙱᓐᓂᕐᒪᑕ. ᑭᖑᓂᐊᒍᑦ 
ᑭᐅᑐᐃᓐᓇᕆᐊᖃᕋᓱᒋᓪᓗᓂᒋᑦ ᑐᐊᕕᓕᖅᓱᓂ 
ᐃᖏᕐᕋᓯᒋᐊᖅᐳᖅ. 
 ᐊᒃᓱᑦ, ᕿᒧᒃᓯᑲᓐᓂᓕᕋᒥ ᓯᒡᔭᓕᐊᕋᓱᓕᖅᐳᑦ, 
ᐊᐳᓪᓗ ᐃᖏᕐᕋᑦᑎᐊᕐᓇᙱᒻᒪᑦ ᒪᐅᔭᐅᓂᑯᒧᑦ. 
ᐃᖏᕐᕋᓚᐅᕋᓗᐊᖅᓱᓂ ᐊᔪᖅᓯᑲᑕᖃᑦᑕᓕᖅᐳᖅ 
ᐊᖅᑯᑎᖓ ᒪᓂᕋᙱᒻᒪᑦ. ᓲᖃᐃᒻᒪ ᒪᒃᑯᒃᑲᓗᐊᕋᒥ 
ᑕᖃᓯᑐᐃᓐᓇᓕᖅᐳᖅ ᒪᐅᔭᐅᖕᒪᑦ ᑕᖃᓇᖅᑐᐊᓘᖕᒪᑦ 
ᓄᖅᑲᖃᑦᑕᖅᓱᓂ ᒪᐅᔭᒃᑯᑦ. 
 ᐊᑯᓂᕈᓗᒃ ᐊᐅᓪᓛᕋᒥ ᐅᖓᓯᓕᖅᐸᓪᓕᐊᓪᓗᓂ. 
ᐊᒻᒪ ᑕᐃᒪ, ᕿᒻᒥᓂ ᑕᑯᓕᖅᐸᖏᑦ ᖁᕕᐊᑦᑐᑦ 
ᑕᖃᔪᕈᓘᒐᓗᐊᖅᓱᑎᒃ. ᓯᐅᑎᖏᑦ ᖁᒻᒧᖓᔪᑦ ᒪᑭᑦᑐᑦ 

ᓱᓇᒥᑭᐊᖅ ᖃᐅᔨᒐᒥᒃ. ᐃᓄᖕᓄᖅᑲᐃ ᑎᑭᓕᖅᐳᖓ 
ᐃᓱᒪᓪᓗᓂ—ᕿᒻᒥᑦ ᓄᓇᓕᖕᒥᖃᐃ ᓇᐃᖕᒪᑕ. 
ᓂᕆᓂᐊᓕᕋᒥ ᖁᕕᐊᑦᑕᒃᐳᖅ ᑕᖃᐃᖅᓯᕐᓂᐊᕋᒥ. 
ᐊᑲᐅᒋᓕᖅᑕᖓ ᐃᓄᖕᓄᑦ ᑎᑭᑦᑕᕆᐊᒃᓴᖅ 
ᐊᐱᕙᓪᓕᐊᓕᕐᓂᕐᒪᑦ ᓯᓚ ᐱᐅᙱᓕᖅᐸᓪᓕᐊᓪᓗᓂ. 
ᐊᓕᐊᓇᐃᓕ ᓄᓇᓕᖕᓄᑦ ᑎᑭᓐᓂᐊᓕᕋᒥ. ᐅᓪᓗ 
ᓱᓕᐅᒐᓗᐊᖅ ᓯᕿᓂᖅ ᐊᑯᓂᑦ ᑕᑯᒃᓴᐅᑦᑕᕐᒪᑦ. 
ᐅᖓᓯᒃᑐᒥᓪᓕ ᐳᔪᕐᒥᒃ ᑕᑯᓪᓗᓂ, ᓄᓇᓗ 
ᒪᓂᕋᒃᓯᕙᓪᓕᐊᖕᒪᑦ ᑕᖃᓇᓗᐊᕈᓐᓃᖅᓱᓂ.
 ᑲᓐᓄᔭᖅ ᖁᖓᒃᑐᑯᓘᓪᓗᓂ, ᐃᓄᖕᓄᑦ 
ᐸᕐᕆᐊᖅᑕᐅᓕᕋᒥ. ᕿᒻᒥᓂ ᓱᑲᓴᕆᐊᖅᓱᓂᒋᑦ, ᐊᐃᑦᑖᓕ 
ᓄᖅᑲᑲᓪᓚᓕᖅᐳᖅ.
 ᐅᐸᒐᓱᒃᑕᓂ ᐱᐅᒋᔪᓐᓃᖅᓱᓂᐅᒃ ᓱᖕᒪᒃᑭᐊᖅ 
ᐊᑲᐅᒋᙱᓕᕋᒥᐅᒃ.
 ᕿᒻᒥᓪᓕ ᓇᐅᒃ, ᐃᓱᒪᓪᓗᓂ. ᐊᑕᐅᓯᕐᒥᒡᓘᓐᓃᑦ 
ᑕᑯᙱᓚᖓ.
 ᑲᓐᓄᔭᖅ ᓄᓇᓕᖕᓂᒃ ᑕᑯᒐᔪᒃᑲᒥ, 
ᑕᖕᒫᕐᕕᐅᕙᒃᑐᓂᒡᓗ ᐃᓕᑕᖅᓯᔪᓐᓇᖅᓱᓂ. ᐃᓚᒥᓄᑦ 
ᐅᖓᓯᒃᑐᓄᑦ ᑎᑭᒐᔪᒃᑲᒥ. ᕿᒻᒥᖃᕋᔭᙳᐊᕋᓗᐊᖅᓱᓂ 
ᐱᑕᖃᙱ. ᕿᒻᒥᖃᙱᑦᑐᒧᐊᕋᒥ ᖁᓚᓕᖅᓱᓂ ᓇᒧᑦ 
ᑎᑭᒃᑲᓗᐊᕐᓂᕐᒥᓄᑦ. ᓲᕐᓗ ᐃᓄᖃᙱᑦᑐᓄᐊᖅᑐᖅ. 
ᐊᑕᐅᓯᕐᒥᒃ ᑕᑯᒐᒥ ᕿᒻᒥᒥᒃ ᐊᑲᐅᓯᓪᓗᓂ. 
 ᑕᐃᓐᓇᓕ ᕿᒻᒥᖅ, ᐃᓱᒪᒃᑲᓐᓂᓕᖅᓱᓂ, 
ᓇᒧᐊᓕᖅᐸᓕ? ᐊᐱᕙᓪᓕᐊᖕᒪᑦ ᑕᑯᒃᓴᐅᔪᓐᓃᖅᓱᓂ. 
 ᑲᓐᓄᔭᖅ ᑐᓴᖅᓱᓂ ᓂᐱᒥᒃ ᐃᓕᑕᕆᙱᑕᒥᓂᒃ. 
ᓂᐱᐊᕐᔪᑯᓗᖕᒥᒃ. ᖃᐃᔪᓄᑦ ᕿᕕᐊᕋᒥ, ᑕᑯᖅᑲᐅᔭᒥᓄᑦ. 
ᖁᖓᓐᓇᒥ, ᑕᓕᓂ ᖁᒻᒧᐊᕋᒥᒋᑦ ᐃᓅᒐᒥ 
ᐃᓕᑕᕆᔭᐅᒍᒪᒐᒥ.
 ᑭᓯᐊᓂᓕ ᖁᖓᒍᓐᓃᖅᓱᓂ ᑕᑯᒐᒥ 
ᑐᙵᓱᒃᑎᑕᐅᙱᓐᓂᕐᒥᓂᒃ.
 ᐅᐸᒃᑕᐅᓯᒋᐊᖅᑐᕕᓂᖅ ᐅᓪᓚᒃᑕᐅᓪᓗᓂ.
 ᐊᒻᒪᓗ ᐃᓄᖅᑰᔨᙱᑦᑎᐊᖅᓱᑎᒃ ᐃᓕᑕᕐᓇᖅᑐᒃᑯᑦ.

ᑕᕝᕙᑦᑕᐃᓐᓇᖅ, ᐊᑕᐅᑦᑎᒃᑯᑦ ᑲᓐᓄᔭᐅᑉ ᐃᓱᒪᒋᖅᑲᐅᔭᖏᑦ 
ᑲᑎᕐᔪᐊᑲᐃᓐᓇᖅᑑᔭᖅᐳᑦ, ᑕᒪᒃᑯᐊᒐᓚᐃᑦ—ᐃᖅᑲᐃᓪᓗᓂ 
ᐅᖃᐅᓯᕐᒥᒃ ᑐᓃᒥᒃ ᐃᓱᒪᖅᑲᐅᓐᓂᕐᒥᓂᒃ.
 ᑎᒍᓯᒋᐊᒃᓴᖅ ᐱᑎᒃᓯᒥᓂᒃ ᐅᐸᓗᐃᔭᐅᒐᒥ, 
ᕿᓂᓯᑐᐃᓐᓇᖅᐳᖅ ᐅᓈᕐᒥᓂᒃ. ᑕᑯᓚᐅᖅᓯᒪᙱᓐᓇᒥ 
ᑐᓂᕐᒥᒃ. ᐅᖃᐅᑎᔭᐅᓯᒪᓂᓂ ᐃᓐᓇᑐᖃᕐᓄᑦ ᑐᓃᑦ 
ᓱᓇᐅᓂᖏᓐᓂᒃ ᐃᖅᑲᐅᒪᑦᑎᐊᕋᓂᓗ. ᑕᐃᒃᑯᐊᒎᖅ 
ᑐᓃ “ᐃᓅᑐᐃᓐᓇᖅᑐᑐᑦ” ᐊᔾᔨᒋᔭᐅᖕᒪᑕ ᑭᓯᐊᓂᓕ 
ᐆᒪᔪᖅᑎᑐᑦ ᐃᓱᒪᙳᐊᕆᓚᐅᕐᓂᕋᒥᒋᑦ. ᓲᕐᓗ ᐊᒪᕈᖅᑎᑐᑦ 
ᑕᐅᑦᑐᖃᕋᓱᒋᓚᐅᕐᓂᕋᒥᒋᑦ. ᑭᓯᐊᓂᓕ ᑮᓇᖏᑦ 
ᑕᑯᔪᓐᓇᖅᓯᒐᒥᒋᑦ, ᐅᔾᔨᕈᓱᓕᖅᐳᖅ ᓱᓇᐅᕝᕙ ᐃᓄᒃᑎᑐᑦ 
ᑕᐅᑦᑐᖃᕐᓂᕐᒪᑕ. ᑮᓇᖏᑦ ᐊᖕᒪᓗᐸᓗᒃᓱᑎᒃ, ᑮᓇᖏᑕᓗ 
ᐅᕕᓂᖏᑦ ᑖᐸᓗᒃᓱᑎᒃ ᓲᖃᐃᒻᒪ ᐸᐅᑯᓘᓂᕋᖅᑕᐅᓯᒪᔪᑦ 
ᖁᓪᓕᕐᒧᑦ ᐃᑯᒪᖃᑦᑕᕐᓂᙱᒻᒪᑕ. ᑭᓯᐊᓂᓕ ᐃᓄᒃᑎᑐᑦ 
ᑮᓇᖅᐸᖃᐅᖅᓱᑎᒃ. ᑲᓐᓄᔭᖅ ᓇᐃᐱᑦᑎᓐᓂᕋᒥ ᐃᓄᖕᓂᒃ 
ᑲᑎᙵᔪᓂᒃ ᑐᓂᐅᓂᕋᖅᑕᐅᔪᓂᒃ ᐊᖑᑎᓂᒃ ᐊᕐᓇᓂᒃ 
ᓱᕈᓯᕐᓂᒡᓗ. ᑮᓇᖏᑦ ᕿᒥᕐᕈᓕᕋᒥᒋᑦ ᓱᓇᐅᕝᕙᓕ 
ᑲᑉᐱᐊᓱᒃᑐᑦ ᐅᔾᔨᕆᓕᖅᑕᖏᑦ. ᐃᓚᖏᑦ ᐊᕐᓇᐃᑦ 

ᐃᓄᐊᕐᕕᒃ

2

ᓯᐊᕋᐃᓖᑦ

ᑎᒍᒥᐊᖅᑐᑦ ᓄᑕᕋᓂᒃ ᑕᑯᓪᓗᓂᒋᑦ. ᑕᒪᒃᑭᒡᓗ ᐊᕐᓇᐃᑦ 
ᐊᖑᑏᓪᓗ ᓄᔭᖏᑦ ᖃᓄᑭᐊᖅ ᐃᓕᑕᕐᓇᙱᑦᑐᑎᑐᑦ 
ᐋᖅᑭᒃᓯᒪᓪᓗᑎᒃ. ᐃᒡᓗᒌᓂᒃ ᓯᐅᑎᖏᑕ ᐊᕐᓇᐃᑦ 
ᐃᒧᓯᒪᔫᔭᖅᓱᑎᒃ, ᐊᒻᒪᓗ ᐅᖑᑎᑦ ᓂᐊᖁᖏᑕ 
ᖁᓛᒍᑦ ᖁᓛᒎᖁᑎᖃᖅᑑᔭᖅᓱᑎᒃ. ᐊᓐᓄᕌᕈᓗᖏᑦ 
ᐳᔪᐃᓐᓇᕈᔫᓪᓗᑎᒃ ᑕᒪᒃᑭᒃ ᐊᕐᓇᐃᑦ ᐊᖑᑏᓪᓗ. ᓇᓄᕋᕐᓂᒃ 
ᐊᖑᑎᑦ ᖃᕐᓕᖃᐅᕋᒥᒃ. ᓇᐃᑦᑐᕈᓗᐃᑦ, ᐃᓄᑯᓗᑐᐃᓐᓇᐃᑦ.
 ᓲᖃᐃᒻᒪᐅᒐᓗᐊᖅ, ᑲᓐᓄᔭᖅ ᐃᒻᒥᓄᑦ 
ᐃᓱᒪᓪᓗᓂ, ᕿᒻᒥᑭᑦᑐᕈᓘᑦᑕᖅᑯᑦ. ᑕᖃᓗᐊᒧᖃᐃ 
ᓯᕗᐊᓂ, ᐅᑎᕋᓱᓗᐊᒧᑦ ᓯᒡᔭᒧᑦ, ᑕᖃᐃᖅᓯᕕᖕᒥᒡᓗ 
ᓇᓂᓯᓇᓱᓗᐊᒧᑦ—ᓇᒧᑐᐃᓐᓇᖅ ᑎᑭᑦᑐᕕᓂᐅᕗᖅ 
ᐃᓄᓕᖕᒧᑦ, ᑐᓂᕐᓄᑦ ᓇᔪᖅᑕᖓᓐᓄᑦ ᑎᑭᓐᓂᕋᒥ 
ᑕᐃᒪᓐᓇᑐᐃᓐᓇᖅ. ᑲᓐᓄᔭᖅ ᐅᐸᒍᒪᙱᑕᒥᓄᑦ 
ᐅᐸᒃᑐᕕᓂᐊᓗᒃ. ᐊᖅᑯᑎᒥᓂ ᑕᒻᒪᖅᑐᕕᓂᐊᓘᒐᒥ! 
ᐃᓱᒪᓕᖅᑯᕐᓕ ᐃᒻᒪᖄ ᐅᓇᑕᖅᑕᐅᓂᐊᕋᓱᒋᓕᖅᓱᓂ. 
ᐃᓱᒪᙳᐊᓕᑦᑕᖅᑯᖅ ᑎᒥᒥᓂᒃ ᖃᓄᖅ ᓇᒧᑐᐃᓐᓇᖅ 
ᐃᒋᑕᐅᓇᔭᕐᓂᖏᑦ ᑎᒥᖏᑕ ᐃᓗᓕᖏᑦ. ᐊᒥᓱᐊᓗᖕᓂᒃ 
ᑕᐃᒪᐃᑦᑐᓂᒃ ᐃᓱᒪᑦᑕᓕᖅᑯᖅ ᐱᐅᙱᑦᑐᓂᒃ 
ᑕᐅᑐᙳᐊᖅᓱᓂ. ᐆᒪᔪᖅᑎᑐᑦ ᐱᔭᐅᓂᐊᓕᕋᒥ 
ᐃᓅᙱᑦᑐᓄᑦ ᑕᐃᒪᓐᓇ ᐃᓱᒪᑦᑕᓕᕆᕗᖅ. ᑐᓃᓪᓕᒎᖅ 
ᓴᙱᔪᐊᓘᖕᒪᑕ ᐅᔭᖅᑲᓂᒃ ᐅᕿᒃᓴᓱᕐᒪᑕ ᐃᖅᑲᐅᒪᒐᒥ. 
 ᖃᓄᐃᓐᓂᐊᕆᐊᒃᓴᖅ ᑎᒍᔭᐅᒍᓂ 
ᐃᓱᒪᙳᐊᑦᑕᓕᕆᕗᖅ ᖃᓄᐃᓕᔭᐅᓂᐊᖅᐸᖃᐃ?
 ᑐᓂᕐᓄᑦ ᐱᓇᓱᒃᑕᐅᓇᓂ. ᐊᑕᐅᑦᑎᒃᑯᑦᑎᐊᖅ, 
ᑖᒃᑯᐊᓗᒃᑖᓄᑦ ᑲᑎᙵᔪᓄᑦ ᑲᓐᓄᔭᖅ ᑕᐅᔭᐅᓪᓗᓂ. 
ᑕᒪᐃᑕᓕᒫᕐᓄᑦ, ᐊᖑᑎᓄᑦ ᐊᒻᒪᓗ ᐊᕐᓇᓄᑦ, ᑕᑯᔭᐅᒐᒥ 
ᓄᖅᑲᓗᒃᑖᖅᓱᑎᒃ. ᑕᒪᐃᑕ ᑕᑯᑲᐅᖅᑐᖅᑐᐊᓘᒧᖅᑲᐃ 
ᓄᖅᑲᓗᒃᑖᕐᕕᐅᓪᓗᓂ. ᐊᓱᐃᓛᒃ, ᕿᒪᒋᔭᐅᓪᓗᓂ 
ᕿᒫᔭᐅᓪᓗᓂ ᑐᓃᑦ ᓇᒧᑐᐃᓐᓇᖅ ᐅᓪᓚᔭᕋᓕᕐᒪᑕ. 
 ᕿᒪᓯᔪᐊᓘᓕᖅᑯᓪᓕ ᑕᕝᕙ, ᑲᓐᓄᔭᖅ ᐅᔾᔨᕆᓪᓗᓂ. 
ᐅᕙᓐᓂᓪᓕ ᐅᑯᐊ ᕿᒫᔪᑦ. ᐆᒻᒪᑎᖓ ᓱᑲᓯᑳᓪᓚᒃᑑᔮᖅᐳᖅ, 

ᕿᒥᕐᕈᓕᕋᒥᖏᑦ ᑖᕗᖓ ᐅᖓᓯᒃᓯᕙᓪᓕᐊᓪᓗᑎᒃ ᕿᒪᓯᖕᒪᑕ. 
ᐃᓱᒪᓯᑦᑕᖅᑯᖅ.

 ᑕᒪᐅᙵᓚᐅᙱᑎᓪᓗᖓ ᓱᓕ ᐅᓪᓚᔭᕋᓕᖅᑲᐅᔪᑦ 
ᐃᒃᑯᐊ, ᐃᓱᒪᓕᖅᓱᓂ. ᓲᕐᓕ ᑖᒃᑯᐊ ᑐᓃᑦ 
ᕿᒪᓯᒋᐊᑦᑕᕋᓱᒃᐸᑦ ᓱᓇᒥᑦ?
 ᑲᓐᓄᔭᖅ ᖃᐅᔨᓕᕆᕗᖅ ᑕᒻᒪᕐᓂᕋᒥ: ᑕᒪᒃᑭᓗᒃᑖᑦ 
ᑐᓃᑦ ᕿᒫᓐᓂᙱᒻᒪᑕ. ᐊᑕᐅᓯᕐᒥᒃ ᐃᓄᑯᓘᔮᖅᑐᒥᒃ 
ᕿᒪᐃᓐᓂᖅᓱᑎᒃ. ᑕᑯᑦᑎᐊᕋᓱᒃᑲᓗᐊᕋᒥᐅᒃ 
ᓄᑲᑉᐱᐊᖑᖕᒪᖔᑦ ᐊᕐᓇᐅᖕᒪᖔᑦ ᖃᐅᔨᑦᑎᐊᕈᓐᓇᕋᓂ. 
ᐃᓄᑑᔪᑯᓗᒃ ᕿᒪᒃᑕᐅᓯᒪᔪᑦ, ᑐᓂᑯᓘᒐᓗᐊᖅ, ᑭᓯᐊᓂᓕ 
ᓱᕈᓯᐅᔪᖅ ᖃᐅᔨᒪᓐᓇᖅᓱᓂ. ᐃᓐᓇᓪᓚᕆᐅᙱᑦᑐᖅ ᓱᓕ 
ᐊᒻᒪᓗ ᐃᓐᓇᑎᑐᑦ ᓱᓕᕆᔪᓐᓇᖅᑑᙱᑦᑐᖅ ᓱᓕ.
 ᐊᓄᕆᒧᑦ ᓱᕈᓯᐅᑉ ᓇᓴᖓ ᑎᒃᑕᐅᖕᒪᑦ, ᑲᓐᓄᔭᖅ 
ᐅᔾᔨᕆᕗᖅ ᓱᕈᓯᐅᑉ ᑮᓇᖓᓂᒃ ᑕᑯᒐᒥ. ᐃᓄᒻᒪᕆᒃᑎᑐᑦ 
ᑕᐅᑦᑐᖃᑦᑎᐊᖅᑐᖅ! ᑲᑉᐱᐊᑦᑕᐅᙱᓐᓇᒥ, ᓄᑲᑉᐱᐊᖅ 
ᖁᖓᑦᑐᖅ, ᐊᒻᒪᓗ ᑕᑯᕋᓐᓈᖅᓱᓂ ᑲᓐᓄᔭᐅᑉ ᕿᒻᒥᖏᓐᓂᒃ. 
 ᑲᓐᓄᔭᖅ ᖃᓄᐃᓕᓂᐊᕐᒪᖔᕐᒥ 
ᐃᓱᒪᒃᓴᖅᓯᐅᓕᕆᕗᖅ. ᓯᕗᒻᒧᐊᕋᒥ, ᑕᓕᕐᓂ ᖁᒻᒧᑦ 
ᐃᓵᒃᑐᒥᔭᒋᒃ ᐃᓅᖃᑕᐅᓂᕐᒥᓂᒃ ᑕᑯᔭᐅᔪᒪᓪᓗᓂ 
ᑎᑭᑕᒥᓄᑦ. ᑐᑭᓯᔭᐅᓂᐊᕋᓱᒋᓪᓗᓂ ᑐᓂᕐᓄᑦ 
ᐃᓅᖃᑎᒋᔭᐅᓂᕐᒥᓂᒃ. 
 ᓄᑲᑉᐱᐊᖅ ᑎᒃᑯᐊᖅᑕᓕᖅᐳᖅ ᑲᓐᓄᔭᕐᒧᑦ. 
ᑲᓐᓄᔭᐅᑉ ᖃᓄᖅ ᐅᖃᕋᓗᐊᕐᒪᖔᑦ ᑐᑭᓯᓇᓱᒃᑲᓗᐊᕋᒥᐅᒃ 
ᐃᒪᓐᓇ ᑐᑭᓯᓇᓱᒋᔭᖓ: ᓄᑲᑉᐱᐊᕉᖅ ᖁᕕᐊᓱᒃᐳᖅ 
ᑲᓐᓄᔭᖅ ᖃᐃᓚᐅᕐᓂᖓᓂᒃ. ᐊᒻᒪᓗ ᓲᕐᓕ ᑭᖑᕙᕐᓂᖅᑲ? 
ᓂᕆᐅᒋᔭᐅᓐᓂᕋᒥᒎᖃᐃ ᓄᑲᑉᐱᐊᒧᑦ? ᑕᐃᒃᑯᐊ 
ᑕᐃᑲᓃᓕᕐᓂᕐᒪᑕ. ᑕᐃᒃᑯᐊᑦᑕᐅᖅ ᑎᑭᓚᐅᕐᓂᕐᒪᑕ. 
ᐊᓯᖏᓐᓂᒃᑕᐅᖅ ᐅᖃᖅᑑᒐᓗᐊᖅ ᑭᓯᐊᓂᓕ ᑲᓐᓄᔭᐅᑉ 
ᐅᖃᖅᑕᖏᓐᓂᒃ ᑐᑭᓯᒍᓐᓇᙱᓚᖅ. ᐅᖃᐅᓯᕐᒥᒃ ᐊᑕᐅᓯᕐᒥᒃ 
ᑐᑭᓯᔭᐅᑎᑕᐅᓇᓱᒃᑲᒥ ᓇᐅᒡᓕ ᑐᑭᓯᔪᓐᓇᙱᓚᐅᖅ. 

ᓄᑲᑉᐱᐊᑉ ᐅᖃᐃᓐᓇᖅᑕᕋᓗᐊᖓ ᐅᖃᐅᓯᖅ ᐊᑕᐅᓯᖅ—
ᐊᔪᕐᓇᕐᒪᑦ ᑲᓐᓄᔭᐅᑉ ᑐᑭᓯᔪᓐᓇᐃᓪᓕᖕᒪᒍ. 
 ᑲᓐᓄᔭᕐᓕ ᐊᒃᓱᓪᓕ, ᑐᑭᓯᕗᖅ ᓄᑲᑉᐱᐊᑉ ᓇᖕᒥᓂᒃ 
ᑎᒃᑯᐊᕐᕕᒋᙱᒻᒪᒍ. ᓄᑲᑉᐱᐊᕐᓕ ᓱᓇᐅᕝᕙ ᐅᔭᒥᖓᓄᑦ 
ᑎᒃᑯᐊᖅᑕᖅᑐᖅ ᖁᖓᓯᖓᓃᑦᑐᒧᑦ. ᐅᔭᒥᖓ ᑯᑭᖕᓂᒃ 
ᓂᕕᖓᔪᓕᒃ ᑲᓐᓄᔭᐅᑉ ᓇᓐᓄᖅᑳᓚᐅᖅᑕᖓᓐᓂᑦ, 
ᐊᒻᒪᓗ ᑐᓂᕐᕈᓯᖅᑕᐅᓂᕆᓚᐅᖅᑕᒥᓂᒃ ᐊᓈᓇᑦᑎᐊᒥᓂᑦ. 
ᑕᐃᒪ ᐊᑎᖓ ᑲᓐᓄᔭᑐᑦ ᑕᐃᒪᓐᓇᑎᑐᑦ ᐅᔭᒥᖓᓃᑦᑐᖅ 
ᐊᑎᖃᖅᑎᑕᐅᔪᖅ ᓴᕕᕋᔭᖕᒥᑦ ᑲᓐᓄᔭᒥᑦ ᑕᐃᒪᓐᓇ 
ᐊᔾᔨᖓᑎᑐᑦ ᐊᑎᖃᖅᑎᑕᐅᓐᓂᕋᒥ. ᐅᔭᒥᖓᓂ 
ᒥᖅᑯᑎᕕᓂᕐᒥᑦ ᓴᕕᕋᔭᖕᒥᑦ ᓴᓇᔭᐅᓂᑯ ᑲᓐᓄᔭᐅᑉ 
ᓯᕗᓪᓕᕆᓚᐅᖅᑕᖏᓐᓂᑦ. ᐊᑐᖅᑕᐅᖃᑦᑕᕐᓂᑯ 
ᒥᖅᑯᑎᕕᓂᖅ ᐊᒪᐅᕐᔪᐊᖓᓂᑦ ᑲᓐᓄᔭᐅᑉ. 
ᓯᕗᓪᓕᕕᓂᐅᓚᐅᖅᑐᑦ ᖃᐅᔨᒪᔭᐅᙱᒻᒪᑕ 
ᖃᓄᑎᒋ ᐊᑯᓂᐅᑎᒋᔪᒥᒃ ᓄᓇᒦᓚᐅᕐᓂᖏᓐᓂᒃ 
ᑕᐃᑦᓱᒪᓂᑐᖃᐅᔪᒃᓴᐅᔪᖅ. ᐅᖃᐅᓯᕆᔭᐅᑦᑕᓚᐅᕐᓂᕐᒪᑦ 
ᑲᓐᓄᔭᑦ ᐅᔭᖅᑲᒥᑦ ᐱᔭᐅᔪᓐᓇᕐᓂᖏᓐᓂᒃ ᐊᒻᒪᓗ ᐊᒥᓱᓂᒃ 
ᐊᑑᑎᖃᕈᓐᓇᖅᑎᑕᐅᓪᓗᑎᒃ ᐃᐱᒃᑐᓂᒡᓗ ᓴᕕᖕᓄᑦ 
ᓴᓇᔭᐅᔪᓐᓇᖅᓱᑎᒃ. ᐃᒪᓐᓇ ᐃᐱᒃᑑᓗᐊᕈᓐᓇᙱᑦᑑᒐᓗᐊᑦ 
ᐊᓯᖏᑎᑐᑦ ᑭᓯᐊᓂᓕ ᐊᑯᓂᑦ ᓴᓇᔭᐅᑦᑎᐊᖅᓯᒪᑐᐊᕈᓂ 
ᐃᐱᒃᑐᑐᖃᐅᒍᓐᓇᕐᓂᖓ ᐱᓪᓗᒍ. ᐊᒻᒪᓗ ᑕᐅᑦᑐᖓᓂᒃ 
ᐱᐅᒃᓴᕋᒥ ᐱᓐᓇᕆᓪᓗᓂᐅᒃ ᐱᖁᑎᒋᔭᓂ. 
 ᖃᓄᐃᒻᒪᖅᑲᐃ, ᓄᑲᑉᐱᐊᒧᑦ, ᐱᐅᒋᔭᐅᔪᐊᓘᓪᓗᓂ 
ᑖᓐᓇ ᐅᔭᒥᖓᓃᑦᑐᖅ ᑲᓐᓄᔭᖅ.
 ᑲᓐᓄᔭᖅ ᑕᓕᖓᒍᑦ ᐊᒃᑐᖅᑕᐅᒐᒥ ᓄᑲᑉᐱᐊᕐᒧᑦ, 
ᑖᑦᓱᒪ ᓄᑲᑉᐱᐊᑯᓘᑦ ᓄᓇᓕᖕᓄᑦ ᑕᓯᐅᓕᕆᐊᖅᐹ. 
ᑐᐊᕕᖅᑰᔨᖕᒪᑦ ᑲᓐᓄᔭᖅ ᒪᓕᑐᐃᓐᓇᓕᖅᓱᓂ. 
ᑎᑭᓕᕋᒥᒃ ᓄᑲᑉᐱᐊᑉ ᑮᓇᖓ ᖁᖓᑦᑐᓐᓃᖅᑯᖅ. 
ᐅᖃᒪᔫᒐᓗᐊᖅ ᒪᒥᐊᓇᕐᓕ ᑲᓐᓄᔭᐅᑉ ᑐᑭᓯᔪᓐᓇᙱᒻᒪᒍ 
ᐃᓛᑦᑎᐊᖅ ᑐᑭᓯᓇᓱᒃᑕᕋᓗᐊᕋᒥᐅᒃ ᐅᖃᐅᓯᖓ 
ᐊᔪᑦᑎᐊᒻᒪᕆᒃᓱᓂᐅᒃ. ᐅᔾᔨᕆᒐᓗᐊᖅᓱᓂᐅᒃ ᓄᑲᑉᐱᐊᑉ 

ᑮᓇᖓᒍᑦ ᐊᓕᐊᓇᐃᒍᓱᙱᑦᑐᖅ ᑐᑭᓯᔭᕋᓗᐊᖓ. 
ᑲᓐᓄᔭᖅ ᒪᓕᑐᐃᓐᓇᓕᕋᒥ, ᓱᕈᓯᖅᑐᑦ ᑕᓯᐅᖅᑕᐅᓪᓗᓂ 
ᓄᓇᓕᖕᓄᐊᕈᔾᔭᐅᓕᖅᐳᖅ ᓄᑲᑉᐱᐊᒧᑦ.
 ᓯᓐᓇᒃᑑᒪᕗᖓᖃᐃ, ᐃᓱᒪᑲᐃᓐᓇᖅᓱᓂ. 
ᓯᓐᓇᒃᑑᒪᔪᒃᓴᐅᕗᖓᓕ ᑐᓂᕐᒥᒃ ᐱᓱᖃᑎᖃᕋᒪ. ᐊᒻᒪᓗ 
ᓯᓐᓇᒃᑑᒪᒍᒪ ᓯᓂᒃᑐᒃᓴᐅᕗᖓ ᓱᓕ.
 ᑲᓐᓄᔭᕐᓕ ᑕᐃᒪᓐᓇᑐᑦ ᓯᓐᓇᒃᑑᒪᓚᐅᖅᓯᒪᙱᓐᓇᒥ 
ᓱᓇᑐᐃᓐᓇᑦᑎᐊᑦ ᑕᐃᒪᓐᓇᑦᑎᐊᖅ ᐃᑦᑑᔮᖅᑎᓪᓗᒋᑦ. 
ᐊᓄᕆ ᐅᓗᐊᒥᒍᑦ ᐃᒃᑮᓇᕐᓂᖓ ᐃᒃᐱᒋᓪᓗᓂᐅᒃ. 
ᐊᒻᒪᓗ ᓯᓐᓇᒃᑑᒪᓪᓗᓂ ᑕᑯᑦᑎᐊᖅᑑᔮᖅᑕᙱᓐᓇᒥ 
ᐊᕙᑎᒥᓂᒃ ᖃᐅᔨᒪᑦᑎᐊᖅᑐᑐᑦ ᐃᖅᑲᐃᒪᓇᓂ. 
ᑕᑯᓪᓗᓂ ᖃᓐᓂᕐᒥᒃ. ᐅᔭᖅᑲᓪᓗ ᐊᓗᕐᒥᓂ 
ᐃᒃᐱᒋᓪᓗᓂᒋᑦ ᐃᓯᒐᐃᔭᕈᓐᓃᖅᐸᓪᓕᐊᓕᕋᒥ. 
ᐊᓂᖅᓵᖅᑐᕐᓂᓂᓗ ᑐᓵᓪᓗᓂᐅᒃ. ᐊᓄᕆ ᓴᙱᕙᓪᓕᐊᔪᖅ 
ᐃᓱᒪᑐᐃᓐᓇᐅᔫᔮᙱᒻᒪᑦ ᑐᐸᒃᓯᒪᓇᓱᒋᓕᖅᐳᖅ. 
ᐊᓄᕆᓗ ᐊᒃᓱᑦ ᓱᐱᓕᕐᓂᖓ ᐱᓪᓗᒍ ᑮᓇᒃᑯᑦ 
ᐋᓐᓂᕐᓇᒻᒪᕆᓕᖅᓱᓂ. ᐱᖅᓯᖅᐸᓪᓕᐊᔪᖅ ᓇᓗᓇᙱᓚᖅ. 
ᐊᓄᕆ ᓄᖅᑲᖓᑲᐃᓐᓇᓕᕋᐃᖕᒪᑦ ᓇᒧᙵᐅᖕᒪᖔᕐᒥᒃ 
ᕿᓂᑲᐃᓐᓇᖅᐸᒃᓱᓂ ᐊᕙᑎᒥᓄᑦ ᑕᑯᕙᒃᓱᓂᓗ ᒪᕐᕉᖕᓂᒃ 
ᑐᓃᖕᓂᒃ: ᑐᓃᑦ, ᐅᓪᓚᒃᑐᑦ ᓇᒥᑐᐃᓐᓇᖅ ᓱᓕ.
 ᐃᓛᓐᓂᒃᑯᑦ, ᑲᓐᓄᔭᖅ ᓄᖅᑲᑲᐃᓐᓇᖅᑕᕋᒥ, 
ᑐᓴᖃᑦᑕᖅᓱᓕ ᐊᓄᕆᒥ ᓂᐱᓂᒃ. ᐃᕆᐊᓛᖅᑐᓂᒃ 
ᐋᓐᓂᖅᑰᔨᔪᓂᒃ.
 ᐅᕙᑦᑎᐊᕈᙳᑲᐃᓐᓇᕐᒪᑦ, ᑕᑯᕗᖅ ᐃᑯᒪᔪᓂᒃ—
ᐊᒻᒪᓗ ᑕᑯᓪᓗᓂ ᐃᒐᕕᖕᓂᒃ ᐃᑯᐊᓚᔪᓂᒃ—ᑐᓃᑦ 
ᐃᒐᕝᕕᒋᔪᒃᓴᕆᔭᖏᓐᓂᒃ ᐅᔭᖅᑲᓃᑦᑐᓂᒃ, ᐳᖅᑐᕈᔪᒃᑐᓂᒃ 
ᐃᓅᑉ ᕿᑎᐊᓄᒃ ᑕᐃᒪᓐᓇᑐᑦ. ᐊᕙᑖᒎᖅᑎᑕᐅᓪᓗᓂ 
ᐃᒐᕝᕕᐅᑉ ᓴᓂᐊᒍᑦ ᓄᑲᑉᐱᐊᕐᒧᑦ. ᑕᐅᓄᖓ ᐊᒻᒧᑦ. 
ᑕᕆᐅᑉ ᒥᒃᓵᓐᓄᑦ. ᐃᔨᖏᒃ ᐃᒃᐱᖕᓂᐊᓗᐊᙱᑦᑕᕋᐃᖕᒪᑎᒃ 
ᐊᓄᖅᑭᒥ, ᐃᒡᓗᒋᔭᐅᔪᕕᓂᕐᓂᒃ ᑕᑯᑦᑕᖅᐳᖅ ᑲᓐᓄᔭᖅ. 
ᑕᑯᑲᓪᓚᒃᑐᐊᓘᕗᖅ . . .

 ᑐᖁᒥᒃ.
 ᓄᓇᒥ ᓇᒥᑐᐃᓐᓈᖅᑐᓂᒃ ᑎᒥᐅᖅᑰᔨᔪᓂᒃ 
ᑕᑯᓇᓱᒋᓪᓗᓂ—ᑐᓃᖅᑲᐃ ᑎᒥᒋᔪᒃᓴᕆᔭᖏᓐᓂᒃ. 
ᓄᑲᑉᐱᐊᒥᒃ ᓱᓕ ᒪᓕᒃᑲᒥ ᐊᕗᖓᒃᑲᓐᓃᕈᔾᔭᐅᓪᓗᓂ. 
ᐃᓄᕕᓃᑦ ᓇᒥᑐᐃᓐᓇᖅ ᓄᓇᒥ ᑕᒫᓂ ᕿᒪᒃᑕᐅᓂᑯᓂᒃ 
ᑕᑯᕙᒃᓱᓂ. ᓲᕐᓗ ᓇᑦᑎᕕᓂᖅᑐᑦ ᑕᒪᐅᖓᑐᐃᓐᓇᖅ 
ᕿᒪᒃᑕᐅᔪᕕᓂᖅᑐᑦ. ᑐᓃᑦ ᓄᓇᖓᑦ ᐅᔭᕋᐃᓐᓇᐅᖕᒪᑦ 
ᐊᐳᑎᖃᕋᓂ ᓯᑯᕕᓂᖃᕋᓂᓘᓐᓃᑦ. ᐊᓄᖅᑭᒧᑦ ᑎᒃᑕᐅᔪᑦ 
ᑕᑯᓪᓗᓂᒋᑦ ᐊᓐᓄᕌᕋᓗᐃᑦ ᐃᓚᖏᑦ ᐊᐅᖏᓐᓇᓖᑦ 
ᖁᐊᖅᐸᓪᓕᐊᔪᑦ ᓱᓕ ᖁᐊᕐᓇᕐᒪᑦ. ᑐᐊᕕᓕᕋᒥᒃ 
ᓄᑲᑉᐱᐊᕐᓗ. ᑲᓐᓄᔭᖅ ᐃᒻᒥᓄᑦ ᐃᒪᓐᓇ ᐃᓱᒪᓕᖅᐳᖅ:
 ᐃᓄᐊᖅᑕᐅᔪᕕᓂᐊᓗᐃᑦ, ᐃᓱᒪᓪᓗᓂ. ᑖᓐᓇ 
ᐃᓄᐊᕐᕕᕕᓂᖅ, ᑖᓐᓇ . . .
 ᑲᓐᓄᔭᖅ, ᓄᕙᖕᒥᓂᒃ ᐄᓯᓇᓱᒃᑲᓗᐊᕋᒥ ᑐᖅᓱᖓ 
ᖂᓯᒪᖅᑰᔨᖕᒪᑦ. ᑎᑭᓚᐅᕐᓂᕐᒥᓂᒃ ᐅᒡᒍᐊᓕᖅᐳᖅ 
ᑎᑭᓐᓂᕋᒥ ᐱᐅᙱᑦᑐᒧᑦ. ᐊᑭᒋᐊᖃᑦᑕᐅᑎᔪᖃᕐᓂᖅᐸᑦ 
ᑕᒫᓃᒍᒪᔪᓐᓃᕋᒥ. ᑎᒍᒥᐊᖅᑕᐅᒐᒥ, ᐲᕋᒥ ᕿᒻᒥᒥᓂᒃ 
ᕿᓂᓯᒋᐊᖅᑑᒐᓗᐊᖅ.
 ᓄᑲᑉᐱᐊᒧᑦ ᑎᒍᔭᐅᒃᑲᓐᓂᑐᐃᓐᓇᕋᒥ 
ᒪᓕᒋᐊᓯᒃᑲᓐᓂᕆᔭᖓ. ᐅᓚᐱᒃᓯᒪᒐᒥᖃᐃ, ᐃᓱᒪᖓ 
ᓄᖅᑲᑲᐃᓐᓇᖅᑑᔮᕐᒪᑦ ᑕᑕᒥᓗᐊᕋᒥ. ᑕᐃᒪᓐᓇᓗ 
ᑎᒍᔭᐅᓪᓗᓂ ᒪᓕᖁᔭᐅᓚᐅᖅᓯᒪᙱᓐᓇᒥ ᐃᓐᓇᒧᑦ 
ᐊᓯᒥᓄᑦ. ᓱᕈᓯᕐᒧᓪᓘᓐᓃᑦ ᑕᐃᒪᐃᓕᔭᐅᓚᐅᖅᓯᒪᙱᓐᓇᒥ. 
ᐊᒃᓱᕈᖅᑎᑕᐅᓚᐅᖅᓯᒪᙱᒧᑦ.
 ᑲᓐᓄᔭᖅ ᑐᓴᓕᑦᑕᖅᑯᖅ ᓂᐱᓂᒃ ᓯᒡᔭᒥᑦ 
ᑐᓴᖅᓴᐅᔪᓂᑦ. ᐊᖑᑎᐅᔮᖅᑐᑦ ᑐᓴᖅᓱᓂᒋᑦ ᑭᓯᐊᓂᓕ 
ᓂᐱᖅᑯᖅᑐᔪᐊᓗᐃᑦ ᓂᐱᖏᑦ. ᑲᑉᐱᐊᓇᖅᑐᑦ. ᓲᕐᓗ 
ᐆᒪᔪᖅᑎᑐᑦ. ᑲᓐᓄᔭᖅ ᑕᕝᕙ ᐅᔾᔨᕆᕗᖅ ᕿᒪᒃᑕᐅᒐᒥ 
ᑐᓂᕐᓄᑦ ᐅᓪᓚᒃᑐᓄᑦ ᕿᒪᒃᑕᐅᓪᓗᓂ ᓄᑲᑉᐱᐊᕐᓗ. 
ᐃᓚᖏᑦ ᓴᓂᐊᒍᑦ ᐅᓪᓚᒃᑐᑦ ᖃᐅᔨᙱᒻᒪᕆᒃᑐᑦ 
ᑕᑯᒐᓗᐊᕋᒥᒃ ᑲᓐᓄᔭᕐᒥᒃ. ᐃᓚᖏᓪᓗ ᓰᖅᑯᖓᔪᑦ 

ᒪᓂᕋᕐᒥ ᕿᐊᔪᑦ ᖁᕝᕕᐅᖅᑐᑦ ᐅᒡᒍᐊᖅᑐᓪᓗ ᑐᖁᖓᔪᓂᒃ, 
ᐃᓄᑐᐃᓐᓇᖅᑎᑐᑦ, ᐃᓕᖅᑯᓯᖃᖅᑑᔭᖅᓱᓂᒃ ᑕᐃᒪᓐᓇ 
ᐃᓄᐃᑦ ᐱᓇᔭᕐᒪᑕᑎᑐᑦ ᐃᓕᖅᑯᓯᖃᙳᐊᕋᔭᖅᑐᑐᑦ 
ᐃᓄᐊᖅᑕᐅᔪᖃᖅᐸᑎᑐᑦ. 
 ᑲᓐᓄᔭᖅ ᑐᑭᓯᑲᓪᓚᒃᐳᖅ ᖃᓄᖅ 
ᐅᖃᕐᕕᐅᓇᓱᖅᑲᐅᓐᓂᕐᒥᓂᒃ ᓄᑲᑉᐱᐊᒧᑦ!
 ᐃᑲᔪᖅᑕᐅᓚᖓ, ᑲᓐᓄᔭᖅ ᑐᑭᓯᓕᑕᐃᓐᓇᖅᐳᖅ. ᐅᓇ 
ᐃᑲᔪᖅᑕᐅᔪᒪᔪᖅ.
 ᓄᑲᑉᐱᐊᒧᑦ ᑕᐃᒪᓐᓇ ᐅᖃᐅᑎᔭᐅᒃᑲᓐᓂᓕᕋᒥ, 
ᑎᒃᑯᐊᕈᔾᔭᐅᓪᓗᓂᓗ ᓯᒡᔭᒧᑦ, ᑐᑭᓯᕗᖅ 
ᑕᓯᐅᖅᑕᐅᒃᑲᓐᓂᓕᕋᒥ ᓯᒡᔭᓕᐊᖁᔭᐅᒐᒥ. ᑲᓐᓄᔭᖅ 
ᕿᒪᒃᑐᓂᐅᒃ.
 ᑲᓐᓄᔭᖅ ᐃᓄᑑᓕᕋᒥ, ᒫᓐᓇ. ᕿᒪᓯᒍᒪᑦᑕᓕᕆᕗᖅ. 
ᕿᒻᒥᒥᓄᑦ ᐅᑎᕈᓐᓇᕋᒥ ᑕᑯᔭᐅᓇᓂ. ᑖᓐᓇ ᓄᓇ 
ᐱᐅᙱᑦᑐᖅ ᕿᒪᒍᒪᓯᔭᖓ. ᑭᓯᐊᓂᓕ ᐃᑲᔪᖅᑕᐅᔪᒪᔪᒥᒃ 
ᐃᖅᑲᐃᒐᒥ ᐃᒻᒥᓂᒃ ᐳᐃᒍᐃᑲᓐᓇᕋᒥ ᐊᕙᑎᒥᓂᒃ 
ᑕᑯᑦᑎᐊᕋᓱᓯᕗᖅ.
 ᓄᑲᑉᐱᐊᖅ ᐃᑲᔪᖅᑕᐅᔪᒪᔪᖅ, ᐃᓱᒪᓪᓗᓂ. ᖃᓄᕐᓕ 
ᑐᓃᑦ ᐃᑲᔪᖅᑕᐅᒋᐊᖃᓯᕙᑦ?
 ᓯᒡᔭᒨᒋᐊᓕᖅᑯᖅ.

ᐅᕙᑦᑎᐊᕈᙳᕐᒪᑦ ᐊᓄᕆ ᓱᐱᓗᐊᕈᓐᓃᖅᑎᓪᓗᒍ, 
ᑲᓐᓄᔭᖅ ᓯᒡᔭᒥᒃ ᑕᑯᔪᓐᓇᓕᑕᐃᓐᓇᕋᒥ ᖃᓄᐃᓐᓂᖓᓂᒃ 
ᖃᐅᔨᓇᓱᓕᖅᐳᖅ. ᑕᐃᓇᓂᓗ ᐃᑯᒪᖅᑰᔨᔪᓂ 
ᖃᐅᔨᓪᓗᓂ. ᐊᒻᒪᓗ ᓇᒥᑐᐃᓐᓇᖅ ᐃᓅᖅᑰᔨᔪᓂᒃ 
ᐱᓱᕋᔭᖅᑐᓂᒃ ᑕᑯᓇᓱᒋᓪᓗᓂ. ᒪᕐᕉᖃᐃ ᐱᖓᓱᓪᓘᓐᓃᑦ 
ᑕᐃᓇᓂ ᑕᑯᒃᓴᐅᓪᓗᑎᒃ. ᐱᖓᓱᐃᖅᑲᐃ? ᑕᑲᓄᖓ 
ᐅᓪᓚᔭᕋᖅᑐᑦ ᑕᕆᐅᒧᑦ. ᑭᓯᐊᓂᓕ ᖃᓄᑭᐊᖅ ᖃᐅᔨᕗᖅ 
ᐊᔾᔨᒋᔭᐅᙱᑦᑐᒥᒃ. ᑖᒃᑯᐊᓕ ᑕᑯᔭᓂ ᓇᐃᑦᑑᙱᑦᑐᑦ 
ᐃᓄᖏᑦ, ᑐᓂᖅᑎᑑᙱᑦᑐᑦ. ᑭᓯᐊᓂᓕ ᐊᖏᔪᐊᓗᐃᑦ.
 ᐃᓄᒃᐸᓱᒡᔪᐊᓗᐃᑦ! ᑲᓐᓄᔭᖅ ᓯᒡᔭᒧᑦ 
ᑎᑭᓕᕋᒥ ᐊᓂᖅᓵᕈᓐᓇᐃᓪᓕᓪᓗᓂ ᑲᑉᐱᐊᓱᓗᐊᒧᑦ. 
ᑲᑉᐱᐊᓇᖅᑐᐊᓗᐃᑦ ᐸᐃᔮᕌᓗᐃᑦ!
 ᐊᐅᓚᒍᓐᓇᐃᓪᓕᒐᒥ ᒪᓂᖅᑲᒧᑦ ᑎᒥᖓ 
ᑲᑕᒃᑑᔭᓕᖅᓱᓂ. ᐃᓄᒃᐸᓱᒡᔪᐊᓗᐃᑦ ᓯᒡᔭᒥ! ᐊᖑᑎᑐᑦ 
ᑕᐅᑦᑐᖃᕋᓗᐊᖅᓱᑎᒃ, ᐊᖏᔪᕐᔪᐊᕌᓗᐃᑦ, ᓲᕐᓗ 
ᓇᓄᖅᑎᑐᑦ ᐊᔾᔨᖃᕋᓗᒃᑐᐊᓗᐃᑦ. ᑲᓐᓄᔭᕐᓕ ᑐᓂᕐᓄᑦ 
ᐱᔭᐅᓂᐊᕋᓱᒋᓚᐅᕋᓗᐊᕋᒥ. ᑲᑉᐱᐊᓱᓗᐊᒧ ᓯᐅᑎᖏᒃ 
ᐃᒥᐊᓕᖅᑐᒃ. ᐊᐃᑦᑖᓕ ᓱᓕ ᑕᑯᔭᐅᙱᓐᓇᒥ 

ᐃᓄᒃᐸᓱᒡᔪᐃᑦ

3

ᐃᓄᒃᐸᓱᒡᔪᐊᓄᑦ. 
 ᐊᐱᓗᐊᕈᓐᓃᖅᐸᓪᓕᐊᓕᕐᒪᑦ. ᐊᓄᕆᓗ 
ᓄᖅᑲᖅᐸᓪᓕᐊᓪᓗᓂ. ᑲᓐᓄᔭᖅ ᑕᑯᑲᓪᓚᒃᑐᐊᓘᒐᒥ 
ᐅᕐᕈᖅᑲᔭᖅᐳᖅ. ᐃᓄᒃᐸᓱᒡᔪᐃᑦ ᓱᓇᐅᙱᑦᑎᐊᖅᑐᓪᓕ. 
ᓱᓇᐅᙱᑦᑐᑦ.
 ᑑᓪᓕᕕᖃᐃ, ᑲᓐᓄᔭᖅ ᐃᓱᒪᓪᓗᓂ, ᐊᕙᑎᖓ 
ᑕᑯᒃᓴᐅᖕᒪᑦ ᑑᓪᓕᒡᔪᐊᑐᑦ ᓴᓇᓯᒪᖅᑰᔨᔪᖅ ᐃᒪᕐᒥ 
ᑕᑯᒐᒥᐅᑉ ᓯᒡᔭᐅᑉ ᖃᓂᒋᔭᖓᓂ. ᑑᓪᓕᕕᐊᓗᒃ ᐃᓐᓇ. 
ᑖᓐᓇᓕ ᑑᓪᓕᕕᐅᓇᓱᒋᔭᓂ ᐊᖏᔪᕐᔪᐊᕌᓗᒃ ᐃᓄᒃᐸᓱᒡᔪᓂᑦ 
ᐊᖏᓂᖅᓴᒻᒪᕆᐊᓗᒃ.
 ᑲᓐᓄᔭᖅ ᑕᑯᑦᑎᐊᒃᑲᓐᓂᕋᓱᓕᕋᒥᐅᒃ ᓱᓇᐅᕝᕙᓕ 
ᐆᒪᔫᓇᓱᒋᔭᓂ ᐆᒪᔫᙱᑦᑐᖅ.
 ᐅᒥᐊᖃᐃ, ᑕᐃᒪᓐᓇ ᐃᒻᒥᓄᑦ ᐃᓱᒪᓪᓗᓂ.
ᐅᒥᐊᕐᔪᐊᕌᓗᒡᓕ! ᑕᐅᑦᑐᖓ ᑑᓪᓕᒡᔪᐊᖑᔫᔮᖅᑑᒐᓗᐊᖅ: 
ᓴᓇᓯᒪᑦᑎᐊᖅᑐᐊᓘᓪᓗᓂ ᓴᓂᕋᖓ. 
ᑭᓯᐊᓂᓕ ᐊᖏᓂᖅᓴᒻᒪᕆᐅᓪᓗᓂ ᕿᒧᒃᓯᒥᑦ. 
ᐊᖏᓂᖅᓴᐅᓪᓗᓂᓘᓐᓃᑦ ᑐᐱᕐᒥᑦ ᖃᒻᒪᒥᓪᓘᓐᓃᑦ.
ᑎᖕᒥᐊᖑᓇᔭᖅᐸᑦ ᑐᓄᒋᙳᐊᕋᔭᖅᑕᖓᓂ ᐃᑯᒪᔪᓂᒃ 
ᐱᑕᖃᖅᓱᓂ. ᐃᑯᐊᓪᓚᒃᓯᒪᔪᓂᒃ. ᖃᓂᒋᔭᖓᓂ 
ᐊᖑᑎᕐᔪᐊᕌᓗᒃ, ᑲᓐᓄᔭᐅᑉ ᑕᐃᓪᓗᓂᐅᒃ ᐃᔨᒋᔪᐊᓗᖕᒥᒃ. 
ᐃᓄᒃᐸᓱᒡᔫᖃᑎᖏᑦ ᖃᐃᖕᒪᑕ, ᓯᕿᓂᖅᑎᑐᑦ 
ᖃᐅᒪᔪᐊᓗᒃ ᓯᕗᐊ. ᑕᕐᕋᖓ ᑕᕆᐅᒥ ᖃᐅᒪᓂᖓ 
ᑕᑯᒃᓴᐅᓪᓗᓂ. ᑲᓐᓄᔭᖅ ᓱᓕ ᐊᒻᒧᒃᓯᒪᒐᒥ ᑕᑯᔭᐅᙱᓚᖅ 
ᐃᔨᒋᔪᐊᓗᖕᒧᓪᓘᓐᓃᑦ ᑕᑯᖅᑲᐅᔭᒥᓄᑦ.
 ᐃᓄᒃᐸᓱᒡᔪᖕᒧᑦ ᐃᔨᒋᔪᐊᓗᒃ ᐅᐸᒃᑕᐅᖕᒪᑦ, 
ᐊᐃᕙᓯᔪᐊᓘᒃ. ᖁᒻᒧᑦ ᓯᓚᒧᑦ ᑎᒃᑯᐊᖅᓱᓂ 
ᐃᓄᒃᐸᓱᒡᔪᐊᓗᒃ, ᐅᖃᐅᓯᖃᖅᑰᔨᓪᓗᓂ ᐃᒪᓐᓇ “ᐃᓗᓚᐃᖕ” 
ᐅᕝᕙᓘᓐᓃᑦ “ᕼᐃᓗᓚᓐ.” ᑲᓐᓄᔭᐅᑉ ᐅᖃᒪᔪᑦ ᑐᓴᕋᒥᒋᑦ 
ᑑᕐᖓᐅᓇᓱᒋᓕᖅᑕᖏᑦ. ᑭᓯᐊᓂᓕ, ᐃᓄᓪᓚᕆᐅᖅᑰᔨᔪᑐᑦ 
ᐊᐅᓚᓪᓗᑎᒃ, ᓲᕐᓗ ᓯᓚᐅᑉ ᖃᓄᐃᓐᓂᖓᓂᒃ 
ᐅᖃᐅᓯᖃᑎᒌᒃᑐᑎᑐᑦ. ᓯᓚᒥᖃᐃ ᐱᐅᙱᑉᐸᓪᓕᐊᓂᖓᓂᒃ 

ᐅᖃᐅᓯᖃᖅᑐᑦ? ᓄᓇᒥᒡᓘᓐᓃᖅᑲᐃ ᐱᔾᔪᑎᓖᑦ, 
ᐊᐅᓪᓚᕈᒪᔪᖅᑲᐃ?
 ᑲᓐᓄᔭᐅᑉ ᑕᐅᑐᑐᖃᓕᕐᒪᒋᑦ ᓈᓚᒐᓱᒃᓱᓂᓗ, 
ᑐᐱᓚᐅᓇᓱᒋᖅᑲᐅᔭᓂ ᑲᑉᐱᐊᒋᙱᓕᖅᐸᓪᓕᐊᓪᓗᒋᑦ. 
ᐊᖑᑎᕐᔪᐊᕌᓗᖕᓂᒃ ᑕᑯᓯᒪᓇᓱᒋᓕᖅᐳᖅ ᓯᕗᓪᓖᑦᑐᒥᒃ.
 ᐃᔨᒋᔪᕐᔪᐊᕌᓗᒃ ᑐᖅᓱᓛᖅᑐᐊᓘᖕᒪᑦ ᐊᓯᒥᓄᑦ, 
ᓯᓚᒧᓪᓗ ᑎᒃᑯᐊᖅᑕᖅᓱᓂ.
 ᐃᔨᒋᔪᕐᔪᐊᕌᓗᒃ, ᑲᓐᓄᔭᖅ ᐃᓱᒪᓯᒋᐊᖅᐳᖅ ᐃᖕᒥᓄᑦ, 
ᑖᓐᓇ ᐊᐅᓪᓚᕈᒪᙱᑦᑐᖅ.
 ᑕᐃᒪᓕ ᐋᓯᑦ ᐃᓚᕐᔪᐊᖃᑎᒥᓂᒃ ᐊᔭᒃᓯᓪᓗᓂ, 
ᓲᕐᓗ ᕿᒻᒥᑎᑐᑦ ᐱᓪᓗᓂᐅᒃ. ᐊᓯᐊᓗᖏᓪᓕ ᐅᒥᐊᕐᔪᐊᒧᑦ 
ᐃᑭᕙᓪᓕᐊᓕᖅᑐᑦ. ᑲᓐᓄᔭᐅᓪᓗ ᐸᐅᖅᑐᑦ ᐊᑕᐅᑦᑎᒃᑯᑦ 
ᐸᐅᖃᑎᒌᒃᑐᓂᒃ ᐅᔾᔨᕆᓪᓗᓂ. ᑲᑉᐱᐊᓱᒍᓐᓃᖅᐸᓪᓕᐊᒐᒥ 
ᓇᖏᖅᓯᓪᓗᓂ ᑕᑯᑦᑎᐊᒃᑲᓐᓂᕋᓱᓕᖅᐳᖅ ᖃᓄᐃᒻᒪᖔᑕ. 
ᐅᒥᐊᖅ ᑕᑯᑦᑎᐊᓕᕋᒥᐅᒃ ᓱᓇᐅᕝᕙ ᓯᕗᐊᒍᑦ 
ᓴᓇᐅᔭᖅᓯᒪᔪᒥᒃ ᑕᑭᔪᒥᒃ ᐱᑕᓕᒃ ᑎᖕᒥᐊᙳᐊᒥᒃ 
ᐊᒪᕈᕐᒥᒡᓗᑭᐊᖅ.
 ᖃᐅᔨᒪᓕᕋᒥ ᐃᓄᒃᐸᓱᒡᔪᐃᑦ ᐊᖏᔪᐊᓘᒐᓗᐊᖅᓱᑎᒃ 
ᐃᓄᑐᐃᓐᓇᐅᖕᒪᑕᑦᑕᐅᖅ, ᐊᓐᓄᕌᕐᔪᐊᖃᐅᕐᓂᕐᒧᓪᓗ 
ᐊᖏᓗᐊᖅᑰᔨᖕᒪᑕ, ᑕᐃᒪᓐᓇᑐᑦ ᑐᓂᖅᑎᑐᑦ 
ᐃᓱᒪᒋᓕᖅᑕᖏᑦ. ᑭᓯᐊᓂᓕ ᐅᕕᓂᖏᑦ ᖃᑯᖅᑐᐊᓗᐃᑦ. 
ᑮᓇᖏᓪᓗ ᐅᒥᖃᐅᕐᒪᑕ ᒥᖅᑯᖃᖅᑰᔨᑐᐃᓐᓇᖅᑐᑦ 
ᐃᓅᒐᓗᐊᕋᒥᒃ. ᖃᓄᐃᒻᒪᓗᑭᐊᖅ ᓂᐊᖁᖏᑎᒍᑦ 
ᓇᓴᖃᖅᑰᔨᓪᓗᑎᒃ ᓴᕕᕋᔭᐅᖅᑰᔨᔪᓂᒃ.
 ᑲᓐᓄᔭᐅᑉ ᓈᓴᕐᒪᒋᑦ ᑕᓪᓕᒪᐃᑦ ᐱᖓᓱᓪᓘᕗᑦ.
 ᑕᑯᔪᒪᓗᐊᒧᑦ ᑕᑯᓚᐅᖅᓯᒪᙱᑕᒥᓂᒃ, ᑲᓐᓄᔭᖅ 
ᐅᒥᐊᕐᔪᐊᕌᓗᖕᒥᒃ ᐅᐸᒋᐊᓯᕗᖅ, ᐊᐅᓪᓚᓕᖅᑎᓪᓗᒍ 
ᑕᑯᑦᑎᐊᕈᒪᓪᓗᓂᐅᒃ. ᑖᓐᓇᓕ ᐃᔨᒋᔪᐊᓗᒃ ᐸᐅᖃᑕᐅᓇᓂ 
ᐅᒥᐊᕐᔪᐊᕐᒥᒃ, ᓲᕐᓗ ᐊᖁᑎᑐᑦ, ᕿᒻᒥᓂᒡᓘᓐᓃᑦ 
ᓇᖕᒥᓂᖃᖅᑑᔪᑐᑦ. ᕿᕕᐊᖅᑕᐅᔪᐊᓘᒐᒥ ᑕᑯᔭᐅᒐᒥ 
ᖃᐅᔨᕗᖅ ᑕᑯᔭᐅᓇᓱᙱᒃᑲᓗᐊᖅᓱᓂ. ᑮᓇᖓᑕ 

ᖃᐅᔨᒪᓂᖓᓂᒃ ᑕᑯᒃᑲᓐᓂᕋᒥ ᑲᓐᓄᔭᕐᒥᒃ ᑮᓇᖅᐸᓕᒃ 
ᑕᑯᓪᓗᓂᐅᒃ.
 ᐅᒃᐱᒡᔪᐊᖅ, ᑕᐃᒪᓐᓇ ᑲᓐᓄᔭᖅ ᐃᓱᒪᓪᓗᓂ. 
ᑖᓐᓇᓕ ᑮᓇᖃᖅᑐᖅ ᐅᒃᐱᒡᔪᐊᑎᑐᑦ.
 ᐃᔨᒋᕐᔪᐊᖅᑐᖅ ᓄᓇᓕᖕᓄᑦ ᐅᓇᑕᕆᐊᕐᓂᖅᐸ? 
ᓄᑲᑉᐱᐊᒧᖅᑲᐃ ᑕᐃᒪᓐᓇ ᐃᑲᔪᖁᔭᐅᕙ? ᐅᒥᐊᕐᔪᐊᑉ 
ᐃᓂᒋᖅᑲᐅᔭᖓ ᑕᑯᔭᖅᑐᕋᒥᐅᒃ ᐊᒃᓱᕈᖅᓱᓂ 
ᐃᓱᒪᑦᑎᐊᕋᓱᓕᖅᐳᖅ. ᖃᓄᕐᓕ ᐃᑲᔪᕈᓐᓇᖅᐸ 
ᐃᑲᔪᕐᕕᖃᙱᑎᓪᓗᒍ? ᕿᒪᓯᑐᐃᓐᓇᖅᐸᑕ ᑕᒫᙵᑦ 
ᐊᑲᐅᓂᖅᐹᕆᓕᖅᓱᓂᐅᒃ.
 ᓇᐅᒡᓕ ᑕᐃᒪ ᓄᑲᑉᐱᐊᖅ?
 ᑲᓐᓄᔭᐅᑉ ᓇᓂᓪᓗᓂᐅᒃ ᖃᓂᑦᑐᒥ, ᑭᐊᔪᖅ ᑐᓂᐅᑉ 
ᑎᒥᖓᑕ ᓴᓂᐊᓂ. ᐊᐅᓈᖅᑐᖅ ᓱᓕ ᐃᓄᐊᖅᑕᐅᔪᕕᓂᖅ. 
ᐅᔾᔨᕆᔭᐅᓇᓂ ᑎᑭᒃᑲᓗᐊᕋᒥ ᑕᒪᐃᑕ ᕿᐊᔪᐊᓘᖕᒪᑕ 
ᑐᖁᑕᐅᔪᑦ ᓴᓂᖏᓐᓂ. ᐃᔨᒋᑦᑕᐃᓕᓪᓗᓂᒋᑦ ᑖᒃᑯᐊ 
ᑐᖁᑕᐅᓂᑯᑦ ᐃᓄᐃᑦ ᓴᓂᐊᓅᕋᒥ ᓄᑲᑉᐱᐊᒧᑦ.
 ᖁᕝᕕᐅᖅᑐᑯᓘᖕᒪᑦ, ᓄᑲᑉᐱᐊᖅ ᓇᒡᓕᖕᓇᕈᓗᒃᓱᓂᓗ. 
ᐅᔭᒥᖓ ᑕᑯᓪᓗᓂᐅᒃ ᐊᖓᒃᑰᑉ ᐅᔭᒥᒋᓇᔭᖅᑕᖓᓂᒃ. 
ᕿᐊᖃᑎᒋᑐᐃᓐᓇᓕᖅᓱᓂᐅᒃ ᓴᓂᐊᓂ.
 ᓲᕐᓕ ᑕᐃᒪᓐᓇᕐᔪᐊᖅ ᐃᓄᐊᖅᑎᐅᔪᖃᕋᔭᖅᐸ? 
ᐃᓱᒪᓪᓗᓂ. ᓲᖅ ᐊᒃᓱᕈᐊᓗᒐᔭᖅᐸᑦ?
 “ᑭᓇᐅᒐᓗᐊᖅᐱᓪᓕ?” ᓄᑲᑉᐱᐊᖅ ᐊᐱᕆᓪᓗᓂᐅᒃ
 ᑭᐅᙱᒻᒪ, ᖁᕝᕖᔭᑐᐃᓐᓇᕐᒪᑦ ᐊᐃᕐᒥᓄᑦ, ᑮᓇᖓ 
ᑕᑯᑦᑎᐊᕋᓱᓕᕋᒥᐅᒃ ᑕᑯᓕᑕᐃᓐᓇᖅᐸᖓ. ᓇᓴᐃᖅᓱᓂᓗ.
 ᐃᓗᒥᒍᑦ ᐃᒃᑮᖅᑰᔨᔪᒥᒃ ᑲᓐᓄᔭᖅ ᐃᒃᐱᒋᕗᖅ.
 ᐃᔨᑯᓗᖏᒃ! 
 ᓄᑲᑉᐱᐊᑉ ᐃᔨᑯᓗᖏᒃ ᑐᖑᔪᖅᑐᑯᓘᒃ ᓲᕐᓗ 
ᓯᑯᑎᑐᑦ ᑕᖅᓴᖃᖅᓱᑎᒃ. ᑲᓐᓄᔭᖅ ᑕᑯᓚᐅᕋᓂ ᑕᐃᒪᓐᓇᑐᑦ 
ᐃᔨᖃᖅᑐᒥᒃ.
 ᑲᓐᓄᔭᖅ ᑐᑭᓯᑲᓪᓚᒃᐳᖅ ᐅᔭᒥᖓᓂᒃ ᑐᓗᒐᐃᑦ 
ᓂᐊᖁᕕᓂᖏᓐᓂᒃ ᐱᑕᖃᐅᖅᑐᒥᒃ, ᓄᑲᑉᐱᐊᓪᓗ 

ᐃᓕᖏᑎᒍᑦ ᑐᑭᓯᓇᓱᒋᓪᓗᓂᐅᒃ ᓱᓇᐅᖕᒪᖔᑦ. ᑖᓐᓇ 
ᐃᓄᑯᓗᒃ ᐊᔾᔨᒋᔭᐅᙱᑦᑐᖅ ᐃᓚᒥᓄᑦ, ᑕᑯᒃᓴᐅᙱᑦᑐᒥᒃ 
ᓯᓚᕐᔪᐊᕐᒥᒃ ᑐᑭᓯᐊᔪᓐᓇᕋᔭᖅᑐᒥᒃ, ᐊᒻᒪᓗ ᐊᓂᕐᓂᕐᓂᒃ 
ᐅᖃᖃᑎᖃᕈᓐᓇᖅᑐᒥᒃ ᑑᕐᖓᓂᒡᓘᓐᓃᑦ. ᓱᓇᐅᕝᕙᓕ ᑖᓐᓇ 
ᓄᑲᑉᐱᐊᖅ ᐊᖓᒃᑰᔪᖅ.

ᑕᐃᒪᓕ ᐃᓅᓯᕆᔭᐃᑦ ᐅᖃᐅᓯᕆᒍᖕᓂ 
ᑐᑭᓯᔭᐅᓇᓱᒋᒐᔭᖅᑭᑦ ᑲᓐᓄᔭᕐᒧᑦ. ᑕᑯᒋᓐᓇᐃ: 
ᑲᑉᐱᐊᓱᓕᖅᑐᖅ ᑕᑯᒐᒥ ᐃᓄᖕᒥᒃ ᑐᖑᔪᖅᑐᓂᒃ 
ᐃᔨᓕᖕᒥᒃ. ᒪᒥᐊᓇᖅ ᑲᓐᓄᔭᖅ ᓯᓚᕐᔪᐊᒦᑦᑐᓂᒃ ᐃᓪᓗᒥ 
ᑕᑯᖃᑦᑕᓕᖅᑕᑦᑎᓐᓂᒃ ᖃᐅᔨᒪᙱᒻᒪᑦ. ᑭᓯᐊᓂᓕ 
ᓇᓗᔭᖏᑦ ᐊᒥᓲᓕᕙᓪᓕᐊᓚᖓᔪᑦ ᑕᑯᓂᐊᖅᑲᓯ ᑕᕝᕙᓂ 
ᑎᑎᕋᖅᓯᒪᔪᒥ ᐅᓂᒃᑳᒥ.

 ᑖᓐᓇ ᓄᑲᑉᐱᐊᖅ ᐊᑎᖃᕐᓂᖅᑯᖅ ᓯᑯᐊᕐᒥᒃ, 
ᐃᔨᖏᑕ ᑕᖅᓴᖏᑦ ᐱᓪᓗᒋᑦ ᓯᑯᐊᑎᑐᑦ ᑕᖅᓴᖃᐅᕐᓂᕐᒪᓂᒃ. 
ᓱᓇᐅᕝᕙᓕ ᓄᑕᕋᐅᓪᓗᓂ ᐊᖓᒃᑰᔪᖅ ᓄᓇᓕᖕᒥᓂ. 
ᐊᖏᕐᕋᖓᓅᕋᒥᒃ ᑲᓐᓄᔭᕐᓗ ᖃᓂᑦᑐᒦᓐᓂᕐᖓᑦ. ᑲᓐᓄᔭᖅ 
ᑐᓴᖅᓯᒪᒐᒥ ᐊᖓᒃᑯᐃᒡᒎᖅ ᐊᔾᔨᒋᔭᐅᙱᒻᒪᑕ ᓇᒥᓕᒫᖅ. 
ᑕᑎᒋᓂᐊᓕᕋᒥᐅᒃ ᓄᑲᑉᐱᐊᖅ ᑲᐅᔨᒪᑦᑎᐊᙱᒃᑲᓗᐊᖅᓱᒍ 
ᑕᐃᒪᐃᓕᖓᒋᐊᓕᖅᐳᖅ ᐊᓯᐊᒍᑦ ᐱᔪᓐᓇᙱᓐᓇᒥ 
ᓲᖃᐃᒻᒪ ᐃᓄᑑᒐᒥ.
 ᐊᖓᒃᑯᐃᑦ ᓇᒥᓕᒫᖅ ᐃᓕᕋᒋᔭᐅᖕᒪᑕ 

ᓯᓚᕐᔪᐊᕐᒥ ᑕᑯᒃᓴᐅᙱᑦᑐᑦ

4



26

ᕇᑦᓱ ᐊᒻᒪᓗ ᓵᓐ ᕿᑦᓱᐊᓕᑦ-ᑎᓐᔅᓕ 

ᐃᓛᓐᓂᒡᓗ ᑲᑉᐱᐊᒋᔭᐅᓪᓗᑎᒃ, ᓯᓚᕐᔪᐊᒥ 
ᑕᑯᒃᓴᐅᙱᑦᑐᒥᒃ ᖃᐅᔨᒪᔪᓐᓇᕐᓂᖏᑦ ᐱᓪᓗᒋᑦ. 
ᑕᑯᒃᓴᐅᙱᑦᑐᑦ ᓱᓇᑐᐃᓐᓇᐅᔪᓐᓇᖅᑎᓪᓗᒋᑦ 
ᑕᒪᒃᑯᐊ ᐱᔪᓐᓇᕐᓂᖃᐅᕈᓐᓇᖅᑐᖅ ᓇᖕᒥᓂᖅ. ᓄᓇᐅᑉ 
ᓴᙱᓂᖓ ᒪᓕᒃᑕᐅᓪᓗᓂ ᖃᓄᖅ ᐅᒃᐱᕆᔭᐅᒍᑎᒃ 
ᐱᔪᓐᓇᕐᓂᖃᖅᑎᑕᐅᒍᓐᓇᕐᒪᑕ. ᐊᖓᒃᑰᙱᓪᓗᓂ ᑕᒪᓐᓇ 
ᑐᑭᓯᓪᓚᕆᒋᐊᒃᓴᖅ ᓇᓗᓇᕋᔭᖅᑑᒐᓗᐊᖅ ᑭᓯᐊᓂᓕ 
ᐃᓚᖏᑦ ᐊᖓᒃᑰᑦᑕᕐᒪᑕ ᓄᑕᕋᐅᓂᕐᒥᓂᒃ ᐱᒋᐊᖅᓱᑎᒃ 
ᑕᐃᒪᓗ ᓯᑯᐊᖅ ᓱᕈᓯᐅᓪᓗᓂ ᐊᖓᒃᑰᓯᖅᓯᒪᓐᓂᕐᒪᑦ.
 ᐊᖓᒃᑯᐃᑦ ᐃᓕᖅᑯᓯᖏᑦ ᐊᔾᔨᒋᔭᐅᙱᒻᒪᑕ, 
ᖃᓄᑐᐃᓐᓇᕐᓗ ᐊᔾᔨᒌᙱᑦᑐᑦ ᐱᔪᓐᓇᕐᓂᖃᐅᖅᓱᑎᒃ. 
ᐃᓚᖏᑦ ᒪᒥᓴᖅᑎᐅᔪᓐᓇᖅᑐᑦ ᓲᕐᓗ ᐃᓗᐊᖅᓴᐃᔨᑐᑦ. 
ᐃᓚᖏᓪᓗ ᐱᐅᙱᑦᑐᒥᒃ ᐊᑐᕈᒪᒍᑎᒃ ᐃᓄᖕᒥᒃ 
ᐋᓐᓂᐅᓕᖅᑎᒍᓐᓇᖅᓱᑎᒃ. ᐊᑐᕐᓂᖃᖅᑕᓚᐅᕐᒪᑕ 
ᑕᐃᑦᓱᒪᓂ ᓱᓕ ᐊᑲᐅᓴᐅᑎᖃᓚᐅᙱᑎᓪᓗᒋᑦ ᓯᕗᓂᕗᑦ 
ᐊᒻᒪᓗ ᑐᓂᕐᓂ ᑕᐃᒪᐃᑦᑑᕙᒃᑐᒃᓴᐅᓚᐅᕐᒥᔪᑦ. ᐃᓚᖏᑦ 
ᖃᓄᑐᐃᓐᓇᖅ ᑲᒪᓇᖅᑐᓕᒍᓐᓇᖅᓱᑎᒃ ᑕᑯᔭᐅᒐᔪᙱᑦᑐᓂᒃ. 
ᑕᒪᐃᑕᓗᒃᑖᑦ ᑕᐃᒪᓐᓇᑐᑦ ᐱᔪᓐᓇᐅᑎᖃᕈᓐᓇᓚᐅᖅᑐᑦ 
ᖃᓄᖅ ᐃᓕᓴᔭᐅᓂᕐᒥᓂᒃ ᒪᓕᒃᓱᑎᒃ ᐅᕝᕙᓘᓐᓃᑦ 
ᓇᖕᒥᓂᖅ ᐃᑲᔪᖅᑕᐅᑦᑕᕈᑎᖃᕐᓂᕈᒥᒃ. ᐊᑲᐅᓇᔭᖅᑐᕐᓕ 
ᐊᖓᒃᑯᖅ ᑭᓇᑐᐃᓐᓇᖅᑐᑦ ᐃᓅᓯᖃᕐᓂᖅᐸᑦ 
ᒪᖃᐃᑎᐅᓗᓂ ᐃᓄᑐᐃᓐᓇᐅᖃᑕᐅᓗᓂᓘᓐᓃᑦ 
ᐊᒃᓱᕈᓗᐊᙱᒃᑯᓂ ᐊᖓᒃᑰᓂᕐᒥᓂᒃ.
 ᐊᑲᐅᓐᓂᖅᐳᕐᓕ ᓯᑯᐊᖅ ᑖᓐᓇᑐᐊᖑᓪᓗᓂ 
ᐊᖓᒃᑰᓐᓂᕐᒪᑦ ᓄᓇᓕᖕᓂ. ᓯᑯᐊᖅ ᐊᖓᒃᑯᐊᓘᓚᐅᕐᓂᕐᒪᑦ 
ᐱᓗᐊᖅᑐᒥᒃ ᐊᒥᓱᑦ ᓱᕈᓯᐅᓪᓗᑎᒃ ᐊᖓᒃᑰᒐᔪᙱᒻᒪᑕ 
ᐊᔪᙱᕐᔪᐊᕈᑎᒃ ᑭᓯᐊᓂ. ᑭᓇᒧᓪᓕ 
ᐃᓕᓐᓂᐊᖅᑎᑕᐅᓚᐅᕐᓂᖅᑲ? ᐃᓱᒪᓕᖅᓱᓂ, ᑭᓇᓕ 
ᓄᑲᑉᐱᐊᕐᒥᒃ ᐃᓕᓐᓂᐊᖅᑎᑎᓇᔭᖅᑲᓕ? ᓄᓇᐅᑉ 
ᓴᙱᓂᖓᓄᑦ ᐃᒻᒥᓂᑐᐃᓐᓇᖅ ᐊᖓᒃᑯᖑᓚᐅᕐᓂᕈᓂ 
ᓴᙱᔪᒥᒃ ᐱᔪᓐᓇᐅᑎᖃᖅᑐᒃᓴᐅᓐᓂᖅᐳᖅ.

ᓯᐊᕋᐃᓖᑦ

 ᐃᔨᒋᔪᕐᔪᐊᖅ ᐃᓄᖁᑎᓂᓗ ᓱᕋᒃᑎᕆᓐᓂᕐᒪᑕ 
ᐊᖏᔪᒥᒃ ᓇᒧᑐᐃᓐᓇᕐᓗ ᕿᒪᐃᓐᓂᕋᒥᒃ 
ᓱᕋᒃᑎᖅᓯᒪᔪᓂᒃ. ᑐᖁᖓᔪᑦ ᑎᒥᖏᑦ ᐊᒥᓲᓪᓗᑎᒃ 
ᖁᕕᐊᓇᙱᑦᑐᒃᓴᐅᓚᐅᖅᐳᖅ ᐃᓗᕕᖅᓯᒋᐊᒃᓴᖅ 
ᑲᒪᒋᐊᖃᕆᐊᒃᓴᕐᓗ ᑐᖁᑕᐅᔪᕕᓂᕐᓂᒃ. ᓱᓕ ᖁᐊᖅᓵᖅᑐᑦ 
ᐃᓄᒋᔭᐅᔪᑦ ᓄᓇᒥ ᓇᓗᓇᙱᑦᑐᑦ ᕿᐊᔪᓪᓗ 
ᐱᕐᓗᐊᕿᔭᐅᓂᑯᑦ ᑕᑯᒃᓴᐅᓪᓗᑎᒃ ᓇᒥᑐᐃᓐᓇᖅ.
 ᑖᒃᑯᐊᓕ ᐃᔨᒋᔪᕐᔪᐊᑉ ᐃᓄᖁᑎᖏᑦ 
ᐃᓱᒪᖃᙱᑦᑐᑎᑐᑦ ᐃᓄᐊᖅᑎᕆᓐᓂᕐᒪᑕ, ᑭᓇᑐᐃᓐᓇᕐᒥᒃ 
ᑕᑯᔭᕐᒥᖕᓂᒃ ᐱᒋᐊᖅᑕᕐᓂᖅᓱᑎᒃ. ᐊᑭᒋᐊᖅᑐᑎᑐᑦ 
ᐃᓕᖅᑯᓯᖃᙱᑦᓱᑎᒃ ᐃᓄᐊᑐᐃᓐᓇᕈᓘᔭᓚᐅᕐᓂᕐᒪᑕ 
ᑐᑭᖃᙱᑦᑐᒃᑯᑦ. ᐃᓄᒋᔭᐅᔪᑦ ᐱᔭᐅᒋᐊᖃᙱᑦᑐᑦ 
ᐃᓄᖃᙱᑦᑐᓂᒃ ᑕᑯᑦᑕᕋᐃᒐᒥᒃ ᐱᖁᑎᖏᓐᓂᒃ 
ᓱᕋᑦᑎᕋᐃᓐᓂᖅᓱᑎᒃ. ᑐᓃᑦ ᐃᒡᓗᕈᓗᒡᔪᐊᖏᑦ 
ᓇᒥᑐᐃᓐᓇᖅ ᓇᒧᑐᐃᓐᓇᕐᓗ ᓱᕋᑦᑎᕆᓐᓂᖅᓱᑎᒃ. 
ᐃᒐᕝᕕᕕᓃᑦ ᓱᕋᒃᑎᕆᔭᐅᔪᑦ ᐱᖁᑎᖏᓪᓗ 
ᓱᕋᒃᑎᕆᔭᐅᓪᓗᓂ ᓱᓇᑐᐃᓐᓇᓕᒫᖏᑦ ᐊᒃᓱᕈᖅᑐᒥᒃ 
ᓂᙵᐅᔾᔭᐅᔪᑐᑦ ᐱᔭᐅᓪᓗᑎᒃ.
 ᑲᓐᓄᔭᖅ ᖁᕕᐊᓱᙱᒃᑲᓗᐊᕋᒥ ᑕᐃᒪᐃᑦᑐᒥᒃ 
ᑕᑯᔭᕆᐊᒃᓴᖅ ᐃᑲᔪᕋᓱᑲᐃᓐᓇᕋᓗᐊᕋᒥ ᖃᓄᖅ 
ᐊᔪᓕᕐᒪᑕ ᓇᔪᖅᑕᓂ. ᓯᑯᓕᐊᑉ ᐃᒡᓗᑯᓗᖓᓐᓄᙵᐅᒐᒥᒃ 
ᐱᔭᐅᓐᓂᙱᒻᒪᓪᓕ ᓇᔪᖅᑕᑯᓗᖓ ᐃᓄᑑᔪᒃᓴᐅᓪᓗᓂ 
ᐃᒡᓗᑯᓗᒋᔭᖓ. ᐱᖁᑎᕋᓛᕈᓗᖏᑦ ᓇᒥᑐᐃᓐᓇᐅᒐᓗᐊᑦ 
ᐊᒻᒪᓗ ᐃᐱᐅᓪᓗᑎᒃ, ᓄᑲᑉᐱᐊᖑᖕᒪᖅᑲᐃ 
ᑕᐃᒪᐃᓐᓇᓱᒋᓪᓗᓂᐅᒃ ᐃᒡᓗᖓ. 
 ᑲᓐᓄᔭᖅ ᐊᖏᕐᕋᖓᓄᐊᕋᒥ ᓱᑯᓕᐊᑉ 
ᐃᒡᓗᑯᓗᐊᓄᑦ ᑎᒍᓯᓪᓗᓂᓗ ᒥᒃᑯᕋᓛᖕᒥᒃ ᐱᑕᖃᕐᓂᕐᒪᑦ 
ᓂᕆᓕᖅᓱᓂ. ᐃᑯᒪᔪᖃᕐᓂᕐᒪᑦ ᐃᒐᕝᕕᖕᒥᒃ, ᐃᒃᓱᑎᓂᒃ 
ᐃᑯᒪᔪᒥᒃ. ᐅᔭᖃᓂᒃ ᓇᑎᓕᒃ ᐃᒡᓗᖓ, ᑐᓃᑦ ᐃᒡᓗᖏᑎᑐᑦ 
ᓴᓇᓯᒪᔪᖅ ᒥᑭᓐᓂᖅᓴᐅᒐᓗᐊᖅ ᐊᑕᐅᓯᕐᒧᑦ ᐃᓄᖕᒧᑦ 
ᓈᒻᒪᑦᑎᐊᕋᒥ. ᖁᓕᐊ ᖃᒻᒪᑎᑐᑦ ᑐᐱᐅᔭᕐᒥᒃ ᖄᖃᖅᓱᓂ, 

ᐃᑯᒪᔪᖅ ᐳᔫᖅᑐᐊᓘᖕᒪᑦ ᐊᓂᖅᓵᖅᑐᑦᑎᐊᕐᓇᕋᓂ. 
ᖁᐃᖅᓱᓕᖅᐳᖅ ᐳᔪᖃᓗᐊᕐᓂᖓ ᐱᓪᓗᒍ, ᓯᑯᐊᖅ 
ᖁᖓᑐᐃᓐᓇᖅᑯᖅ ᓱᖏᐅᑎᓯᒪᔪᒃᓴᐅᒐᒥᐅᒃ.
 ᐅᑯᐊ ᓲᖅᑲᐃᒻᒪ ᐳᔪᑯᓗᐃᖑᓂᕋᖅᑕᐅᕙᒃᐳᑦ, 
ᑲᓐᓄᔭᖅ ᐃᓱᒪᓪᓗᓂ, ᑕᐃᒪᓐᓇ ᑕᐃᔭᐅᔪᑦ ᑐᓴᖅᓯᒪᒐᒥᒋᑦ 
ᐳᔪᐊᓘᖃᑦᑕᕐᓂᖏᖅᑲᐃ ᐃᒡᓗᐃᑕ ᐃᓗᐊᓂ. 
 ᓇᒦᑉᐸᓪᓕᑭᐊᖅ ᐃᓚᖏᑦ, ᑲᓐᓄᔭᖅ 
ᐃᓱᒪᒃᑲᓐᓂᕆᓪᓗᓂ?
 ᐃᒻᒪᖅᑳᓕᑭᐊᖅ ᓄᑲᑉᐱᐊᖅ ᐅᓇ ᐃᓕᐊᕐᔫᔪᖅ. 
ᐃᒻᒪᓗᖃᐃ ᐊᖓᒃᑰᒐᒥ ᐃᓄᑑᒋᐊᖃᖅᑯᖅ.
 ᑲᓐᓄᔭᕐᓕ ᑭᓯᐊᓂ ᑕᖃᓯᒪᔪᐊᓘᒐᒥ. ᑕᖃᓗᐊᕐᓂᑯᒧᑦ 
ᐃᓱᒪᒍᒪᔪᓐᓃᕋᒥ. ᐊᑯᓂᐅᙱᑦᑐᒃᑯᑦ ᓯᓂᓕᕐᓂᖅᑯᖅ.

 ᐆ, ᐳᐃᒍᖅᑲᐅᒐᒪ: ᐊᖓᒃᑯᐃᑦ 
ᖃᐅᔨᒪᓂᖃᖅᑐᑐᖃᐅᖕᒪᑕ ᖃᓄᖅ ᓱᓇᑐᐃᓐᓇᕐᓂᒃ 
ᐊᑲᐅᓕᓴᐅᑎᓂᒃ ᐊᑐᕈᓐᓇᕆᐊᒃᓴᖅ ᐱᕈᖅᓯᐊᕋᓗᖕᓂᒃ 
ᐊᒻᒪᓗ ᐊᓯᖏᓐᓂᒃ ᖃᓄᑐᐃᓐᓇᖅ. ᓱᓕᓐᓂᕋᒥ 
ᑲᓐᓄᔭᖅ ᐃᓱᒪᒐᒥ ᓄᑲᑉᐱᐊᖅ ᐊᖓᒃᑰᓇᓱᒋᓪᓗᓂᐅᒃ. 
ᓂᐅᖅᑎᓐᓂᕐᒪᒍ ᐃᑯᒪᔪᒥᒃ ᐳᔪᕐᒥᒃ ᐊᑲᐅᓴᐅᑎᓕᖕᒥᒃ. 
ᖃᐅᔨᒪᓂᓂ ᒪᓕᖕᓂᖅᓱᓂᐅᒃ ᓯᓂᓕᖅᑎᑕᕕᓂᖓ. 
ᓲᕐᓕ ᑕᐃᒪᐃᓐᓇᔭᕐᒪᖔᑦ ᖃᐅᔨᒪᙱᒃᑲᓗᐊᕋᒥ, 
ᐋᓐᓂᖅᑕᐅᓇᓱᙱᓐᓇᒥ ᐃᓕᑕᖅᓯᒐᓗᐊᕋᒥ. ᐊᖓᒃᑯᐃᓪᓕ 
ᐊᓱᐃᓛᒡᓕ ᐃᓕᖅᑯᓯᖏᑦ ᖃᐅᔨᒪᓗᐊᙱᓇᑦᑎᒍ 
ᓱᖕᒪᓪᓗ ᑕᐃᒪᓐᓇ ᐱᓇᔭᕐᒪᖔᒍ ᐃᓱᒪᒥᓂᒃ 
ᒪᓕᒃᑐᕕᓂᐅᔪᒃᓴᐅᒐᓗᐊᖅ ᐱᔾᔪᑎᖃᖅᓱᓂ. ᖃᐅᔨᒪᒐᑦᑕᓕ 
ᐅᓪᓗᒥ ᓂᐅᖅᓯᒋᐊᒃᓴᖅ ᐳᔪᕐᒥᒃ ᐱᐅᔫᖏᓐᓇᕈᓐᓇᙱᒻᒪᑦ.

ᑕᐃᒪᐃᒻᒪᑦ, ᓯᓚ ᐊᓄᕆᑎᓪᓗᒍ ᓱᓕ ᓯᓚᒥ, ᑐᓃᑦ 
ᕿᐊᓂᖏᑦ ᐅᒡᒍᐊᕐᓂᕐᒧᑦ ᑐᓴᖅᓴᐅᙱᓐᓂᖅᓴᐅᕙᓪᓕᐊᕗᑦ. 
ᐊᖑᓇᓱᒃᑎᓗ ᓄᑲᑉᐱᐊᕐᓗ ᐅᖃᖃᑎᒌᒍᓐᓇᓕᖅᑯᒃ. 
ᐊᑯᓂᐅᓂᖓ ᖃᓄᑎᒋ ᓇᓗᓪᓗᓂᐅᒃ ᐃᑯᒪᒧᑦ 
ᐃᓕᑦᑎᓚᐅᕐᓂᖓ ᐃᒃᓱᑎᓂᐅᙱᑦᑐᖅ ᓄᑲᑉᐱᐊᖅ. 
ᐊᑯᓂᐅᖅᑰᔨᔪᖅ ᐃᓱᒪᖓ ᑲᓐᓄᔭᐅᑉ ᖃᓱᔾᔫᒥᖕᒪᑦ 
ᐃᑲᕐᕋᓂᒃ ᖄᖏᖅᐸᓪᓕᐊᔪᓂᒃ ᐅᔾᔨᕈᓱᒍᓐᓃᖅᓱᓂ. ᐃᓱᒪᖓ 
ᐅᓕᓐᓂᑐᑦ ᑎᓂᓐᓂᑐᓪᓘᓐᓃᑦ ᐃᖏᕐᕋᖅᑰᔨᓕᖅᓱᓂ.
 ᑭᖑᓂᐊᒍᑦ, ᑲᓐᓄᔭᖅ ᖃᐅᔨᕗᖅ ᓯᕗᓪᓖᑦᑐᒥᒃ 
ᐃᓄᒃᐸᓱᒡᔪᐃᑦ ᐱᒋᐊᓚᐅᙱᓐᓂᕐᒪᑕ ᓯᕗᓂᐊᒍᑦ 
ᖃᓄᐃᓕᐅᓚᖅᐸᖕᓂᖏᓐᓂᒃ ᖃᐅᔨᕙᓪᓕᐊᒐᒥ. 
ᐅᖃᐅᓯᕆᔭᐅᔪᑦ ᒪᓕᒃᑕᐅᓪᓗᑎᒃ ᑐᓃᑦ ᐃᓄᒃᐸᓱᒡᔪᓄᑦ 
ᐱᒋᐊᖅᑕᐅᕙᖕᓂᕐᒪᑕ. ᐃᓚᖏᑦ ᓄᓇᓕᖕᒥᐅᑦ 
ᐊᔾᔨᒌᙱᑦᑐᑦ ᓄᖑᑕᐅᓂᑰᓪᓗᑎᒃ, ᐱᒋᐊᖅᑕᐅᒑᖓᒥᒃ 
ᐊᖑᑎᑦ ᓯᕗᓪᓕᐅᑎᔭᐅᕙᒃᓱᑎᒃ ᐊᕐᓇᐃᓪᓗ ᑭᖑᓂᖓᒍᑦ. 
ᓲᑭᐊᖅ ᓱᕈᓯᑦ ᐱᔭᐅᓇᓱᒃᐸᒐᑎᒃ. ᐃᓚᖏᑦ ᑐᓃᑦ 
ᕿᒪᓯᕙᒃᑐᕕᓂᐅᒐᓗᐊᑦ ᓄᓇᐃᓐᓇᕐᒧᑦ. ᐊᒥᓱᓪᓕ 
ᓴᕕᖕᒧᑦ ᑲᐱᔭᐅᓪᓗᑎᒃ ᑐᖁᑕᐅᕙᖕᓂᖅᓱᑎᒃ. 

ᐃᓄᒃᐸᓱᒡᔪᐃᑦ ᐱᒋᐊᕐᓂᕋᐃᒐᒥᒃ ᐃᒡᓚᖅᑐᐊᓘᕙᒃᓱᑎᒃ 
ᐃᕆᐊᓛᖅᑐᐊᓘᕙᒃᓱᑎᒡᓗ. ᐃᕆᐊᓛᓕᕌᖓᒥᒃ 
ᑐᓴᖅᑕᐅᕙᒃᑐᕕᓃᑦ ᐃᒪᐃᓕᐅᖅᓱᑎᒃ:
 “ᓯᐊᕋᐃᓕ!”
 ᑕᐃᒪᓐᓇ ᐱᓪᓗᒍᖃᐃ, ᐅᓇᑕᕆᐊᓕᕌᖓᒥᒃ 
ᑐᖅᓱᓚᖃᑦᑕᕐᓂᖏᓐᓄᑦ ᐊᑎᖃᖅᑎᑕᐅᔪᑦ 
ᑐᓂᕐᓄᒃ ᓯᐊᕋᐃᓕᐅᓂᕋᖅᑕᐅᓗᑎᒃ. ᑖᒃᑯᐊ 
ᐃᓄᒃᐸᓱᒡᔫᓂᕋᖅᑕᐅᖃᐅᔪᑦ.
 ᐅᑭᐅᖑᓚᐅᖅᑐᒥ ᐅᓇᑕᖅᑕᐅᓚᐅᙱᒃᑲᓗᐊᕋᒥᒃ, 
ᑐᓂᕐᓄᑦ ᓇᒥᑐᐃᓐᓇᖅ ᐅᐸᓚᐅᕋᑎᒃ ᓯᐊᕋᐃᓕᑦ. 
ᑕᖅᑭᐅᓚᐅᖅᑐᒥᓕ ᐊᓂᒍᓚᐅᖅᑐᒥ, ᑖᒃᑯᐊᕌᓗᐃᑦ 
ᓴᖅᑭᒃᑲᓐᓂᕐᓂᕐᒪᑕ ᓯᒡᔭᒥ, ᐊᒃᓱᕈᐊᓗᒃᓱᑎᒡᓗ 
ᐱᒋᐊᖅᑐᕕᓂᐅᓪᓗᑎᒃ ᓄᓇᓕᖕᒥᐅᑕᓂᒃ.
 ᓯᑯᐃᖅᐸᓪᓕᐊᓕᖅᑯᖅ, ᑲᓐᓄᔭᖅ ᓇᖕᒥᓂᕐᒥᓄᑦ 
ᐃᓱᒪᓪᓗᓂ, ᑭᓯᐊᓂᓕ ᐅᖅᑰᓗᐊᒧᖅᑲᐃ 
ᐃᑯᒪᔪᐊᓘᖕᒪᑦ ᐅᖅᑰᓴᐅᑎ, ᓄᖑᑉᐸᓪᓕᐊᓕᕐᒪᑦ 
ᐃᓱᒪᑦᑎᐊᕈᓐᓇᖅᐸᓪᓕᐊᓪᓕᖅᓱᓂ. ᐅᒥᐊᖓᑦ 
ᑑᓪᓕᒡᔪᐊᖑᔮᖅᑐᖅ ᐅᑭᐅᒃᑯᑦ ᑕᒪᐅᙵᕈᓐᓇᙱᓚᖅ.
 ᑲᓐᓄᔭᖅ ᑐᓴᕐᓂᕋᒥ, ᑐᓃᓪᓕᒎᖅ ᐅᒥᐊᓂᒃ 
ᐊᑐᔪᐃᑦᑑᖕᒪᑕ. ᓱᓕᔪᖃᐃ, ᑭᓯᐊᓂᓕ ᐃᓄᒡᔪᐊᓄᑦ 
ᐃᓱᒪᒋᔭᐅᖅᑰᕐᓂᙱᒻᒪᑦ, ᑕᐃᒃᑯᐊᓕ ᐅᒥᐊᓂᒃ 
ᐊᑐᓪᓚᕆᒃᑎᐅᑎᓪᓗᒋᑦ. ᐊᓯᒥ ᓄᓇᖃᖅᑐᒃᓴᐅᒐᒥᒃ 
ᑕᒫᓂᕐᒥᐅᑕᐅᙱᓐᓇᓱᒋᓕᖅᓱᓂᒋᑦ, ᓄᓇᐃᓐᓇᐅᑉ 
ᐊᓯᐊᓂᖃᐃ ᑕᕆᐅᑉ ᖃᓂᒋᔭᖓᓂ. ᑭᓯᐊᓂᓕ 
ᓯᒡᔭᖃᑎᖃᖅᑐᒃᓴᐅᙱᒻᒪᑕ ᑐᓂᕐᓄᑦ.
 ᓄᑲᑉᐱᐊᕐᓕ ᐊᖓᒃᑰᔪᖅ ᑖᓐᓇ ᓇᖕᒥᓂᖅᑕᐅᖅ 
ᐃᓱᒪᖃᖅᑐᖅ ᖃᓄᖅ ᐱᓚᐅᕐᓂᖏᓐᓂᒃ. 
ᐊᖑᓚ ᐱᔾᔪᑕᐅᓇᓱᒋᓕᖅᓱᓂᐅᒃ, ᓯᐊᕋᐃᓕᓄᑦ 
ᒪᓕᒃᑕᐅᓐᓂᕋᒥᖃᐃ ᐃᓄᒃᐸᓱᒡᔪᓄᑦ. ᐊᖑᓚ ᐊᓯᒥ 
ᓄᓇᓕᖕᒥ ᐊᖓᔪᖅᑳᖑᖕᒪᑦ ᐊᖓᔪᖅᑳᖑᓪᓗᓂ 
ᐊᑐᖅᑐᐊᖅᑎᑦᑎᖃᑦᑕᕐᓂᕐᒧᑦ ᓴᓇᕐᕈᑎᓂᒃ 

ᓄᓇᓕᐅᖃᑎᒋᙱᑕᒥᓄᑦ. ᓴᓇᕐᕈᑎᕈᓗᑐᐃᓐᓇᐅᙱᑦᑐᓂᒃ. 
ᐱᐅᔪᓂᒃ ᐊᔾᔨᒋᔭᐅᙱᑦᑐᓂᒃ. ᐊᖑᓚ ᐃᔨᖅᓯᒪᔭᖃᕐᓂᕐᒪᑦ 
ᐊᔾᔨᒋᔭᐅᙱᑦᑐᓂᒃ “ᓇᖕᒥᓂᖅ ᖃᐅᔨᒪᔭᑐᐊᒥᓂᒃ” 
ᓴᓇᕐᕈᑎᓂᒃ. ᑕᐃᒪᓐᓇ ᐱᓪᓗᒍ ᐊᖓᔪᖅᑳᖑᕈᓐᓇᕋᓱᒋᔭᖓ 
ᓄᑲᑉᐱᐊᑉ, ᐱᔪᓐᓇᐅᑎᖃᐅᕋᓱᒋᓪᓗᓂᐅᒃ ᓇᒥᓕᒫᖅ 
ᐃᓱᒪᑕᐅᒍᑎᒋᔪᓐᓇᖅᑕᒥᓂᒃ. ᑖᒃᑯᐊ ᐱᖁᑎᖏᑦ 
ᐊᑐᖅᑐᐊᖅᑕᐅᒍᒪᓂᕐᒧᑦ ᑭᓇᑐᐃᓐᓇᕐᒥᒃ ᐊᐅᓚᑦᑎᒍᓐᓇᕐᒪᑦ 
ᐱᓪᓗᒍ ᐃᓱᒪᑕᕆᔭᐅᓕᖅᓯᒪᓇᓱᒋᔭᖓ.
 ᐊᖑᓚᒥᒃ ᐱᐅᒃᓴᖅᑰᔨᙱᑦᑐᖅ ᐅᓇ, ᑲᓐᓄᔭᖅ 
ᐃᓱᒪᓪᓗᓂ, ᑮᓇᖓ ᖃᐅᔨᓴᕋᒥᐅᒃ ᑕᐃᒪᓐᓇ ᑐᑭᓯᓪᓗᓂ.
 ᑲᓐᓄᔭᖅ ᑐᑭᓯᒐᓱᒋᓕᑕᐃᓐᓇᖅᐳᖅ ᓲᖅ 
ᓄᑲᑉᐱᐊᖅ ᐅᔾᔨᕆᓗᐊᖅᑕᖃᓚᐅᕐᓂᖓᓂᒃ ᑲᓐᓄᔭᕐᒥᒃ 
ᐅᔭᒥᒋᔭᒥᓂᒃ. ᓯᑯᐊᖅ, ᑖᓐᓇ ᓄᑲᑉᐱᐊᖅ, ᐅᓂᒃᑳᖅᑲᐅᕐᒪᑦ 
ᑕᐃᒪᐃᑦᑐᒥᒎᖅ ᑲᓐᓄᔭᕐᒥᒃ ᓴᓇᕐᕈᑎᒋᔭᐅᔪᑦ 
ᓴᓇᓯᒪᖕᒪᑕ. ᓯᑯᐊᖅ ᑎᒡᓕᖕᓂᕋᐃᓪᓗᓂᐅᒃ ᐊᖑᓚ 
ᖃᓄᑭᐊᖅ ᑎᒡᓕᒐᕐᓂᕋᖅᓱᓂᐅᒃ ᐃᔨᒋᔪᕐᔪᐊᕐᒥᑦ. 
ᑕᐃᒪᓕ ᐊᑭᒋᐊᕐᓂᐊᕋᓱᒋᓪᓗᓂᒋᑦ ᐃᓄᒃᐸᓱᒡᔪᐃᑦ 
ᐃᓄᖁᑎᖏᑦ ᑎᑭᑦᑕᕋᓱᒋᓕᖅᑕᖏᑦ, ᑐᓃᑦ ᓄᓇᖓᓐᓄᑦ 
ᑎᒡᓕᒃᑕᐅᓂᑯᓂᒃ ᐅᑎᖅᓯᒐᓗᐊᖅᓱᑎᒃ.
 ᑖᓐᓇ ᓄᑲᑉᐱᐊᑯᓗᒃ ᓱᓕᔪᕆᙱᓕᕋᒥᐅᒃ 
ᑲᓐᓄᔭᖅ ᐃᓐᓇᑐᖃᓂᒃ ᐅᖃᖃᑎᖃᕈᒪᓕᖅᑯᖅ. 
ᑕᐃᒪᐃᓐᓂᐊᕆᐊᒃᓴᖅ ᖁᓚᓕᕋᒥ. ᑖᒃᑯᐊ ᑐᓃᑦ 
ᐃᔨᒋᔪᓐᓇᙱᒻᒪᑕᓘᓐᓃᑦ ᐅᖃᖃᑎᒋᓇᓱᒋᐊᒃᓴᖅ 
ᓇᓗᓕᕋᒥ ᐱᔪᓐᓇᙱᓐᓇᓱᒋᓕᖅᓱᓂ 
ᑐᙵᓇᓗᐊᙱᓐᓂᖏᑦ ᐱᓪᓗᒋᑦ. ᓄᑲᑉᐱᐊᕐᓕᖃᐃ 
ᑐᑭᓯᑦᑎᐊᙱᒻᒪᑦ ᓱᕈᓯᐅᒧᑦ ᐊᒻᒪᓗ ᐃᖕᒥᓂᒃ ᐊᖓᒃᑰᓂᕐᒧᑦ 
ᐃᓱᒪᒥᓂᒃ ᒪᓕᒃᑲᒥ. ᐱᒃᓴᖅᑐᓂᓖᑦ ᐃᓱᒪᒋᖕᒪᒋᑦ 
ᐃᓄᒃᐸᓱᒡᔪᐃᑦ ᑕᐃᒃᑯᐊ ᐃᓄᐊᕆᐊᖅᑐᖅᓯᒪᓚᐅᖅᑐᑦ 
ᐊᖏᔪᐊᓗᒃᑎᑐᑦ ᐃᓱᒪᒋᓐᓂᕐᒪᒋᑦ. 
 “ᐳᔪᐊᖅᑭᑎᒍᓐᓃᓚᐅᕆᑦ,” ᓄᑲᑉᐱᐊᖅ 
ᐅᖃᐅᑎᓪᓗᓂᐅᒃ. “ᐅᖃᐅᑎᙵ ᑖᓐᓇ ᐊᖑᓚ 

ᐊᖓᔪᖅᑲᐅᕙ ᓱᓕ ᓄᓇᓕᖕᓂ?”
 ᕿᓪᓗᒥᒍᑦ “ᐊᖏᕐᒪᑎ,” ᐅᖃᐅᓯᖃᕆᐊᒃᑲᓐᓂᖅᓱᓂᓗ 
ᐊᖑᓚᐅᑉ ᒥᒃᓵᓐᓄᑦ. ᑐᓃᑦ ᐊᖓᔪᖅᑳᕆᔭᖓᑦ ᐃᓛᒃ 
ᓯᕗᓕᖅᑎᒋᓕᖅᑕᖓᑦ, ᐱᒃᓴᖅᑐᓂᕐᒥᒃ ᑎᒍᒥᐊᕐᓂᕐᒥᓄᑦ 
ᐃᓱᒪᖓᓄᑦ ᑎᑭᓐᓂᕐᒪᑦ ᐊᒃᓱᕈᕐᓂᕆᔭᓂ. ᐊᒥᓱᐃᖅᓱᓂ 
ᐅᖃᖃᑦᑕᓕᕐᓂᖅᑯᖅ ᑑᕐᖓᓄᒡᒎᖅ ᑐᓂᕐᕈᓯᖅᑕᐅᒐᒥ 
ᐱᔪᓐᓇᕐᓂᕐᒥᒃ ᓴᓇᕐᕈᑎᓂᒃ ᐱᑕᖃᖅᑎᑦᑎᒍᓐᓇᕐᓂᕐᒥᒃ. 
ᑖᒃᑯᓂᖓ ᐃᓛᒃ ᑲᓐᓄᔭᕐᒥᒃ ᓴᓇᓯᒪᔪᓂᒃ. 
ᐅᖃᖃᑦᑕᓕᕐᓂᕆᓪᓗᓂᓗ ᐱᔪᓐᓇᐅᑎᖃᕋᒥᒎᖅ 
ᐊᔾᔨᒋᔭᐅᙱᑦᑐᒥᒃ ᓴᓇᕐᕈᑎᓂ ᐱᔾᔪᑎᒋᓪᓗᓂᒋᑦ. 
 ᐊᕿᑦᑐᖓᔪᐊᓗᒃ, ᑲᓐᓄᔭᐅᑉ ᐃᓱᒪᒋᓪᓗᓂᐅᒃ.
 ᓯᑯᐊᖅ ᐃᓱᒪᓐᓂᕐᒪᑦ ᐃᒪᓐᓇ, ᐊᖑᓚ 
ᐊᖓᒃᑰᒍᒪᓇᓱᒋᓪᓗᓂᐅᒃ. ᐃᒻᒪᖅᑳᓘᓐᓃᑦ ᐅᖓᑕᖅᑐᑦ 
ᐱᔪᓐᓇᐅᑎᖃᕈᒪᓇᓱᒋᓪᓗᓂᐅᒃ. ᐊᒃᓱᕈᕐᓇᖅᑐᒃᑯᑦ 
ᐃᓅᓯᖃᓕᕐᒪᑕ ᑐᓃᑦ ᐅᓪᓗᒥ. ᓯᐊᕋᐃᓕᑦ ᑎᑭᑦᑕᕐᓂᖏᑦ 
ᐅᓇᑕᕆᐊᕐᓂᒃᑯᓪᓗ ᐱᑦᑕᕐᓂᖏᑦ ᐊᔪᕐᓇᕈᑕᐅᓕᕐᒪᑕ 
ᓄᓇᓕᖕᒥᐅᑕᐅᔪᓄᑦ. ᐃᓚᖏᑦ ᒪᓕᑐᐃᓐᓇᖅᐸᓪᓕᐊᓐᓂᕐᒪᑕ 
ᐊᖑᓚᐅᑉ ᐃᓱᒪᒋᔭᖏᓐᓂᒃ. ᐊᒥᓱᑦ ᑐᓃᑦ 
ᐊᐅᓪᓚᕈᒪᒐᓗᐊᖅᑎᓪᓗᒋᑦ, ᐊᖏᕐᕋᒥᓂᒃ ᕿᒪᐃᓗᑎᒡᓘᓐᓃᑦ. 
ᑭᓯᐊᓂᓕ ᐃᓱᒪᕐᓗᓗᐊᒧᑦ ᐊᒻᒪᓗ ᐊᐅᓚᑦᑎᓇᓱᓗᐊᒧᑦ 
ᐊᖑᓚᐅᑉ ᐊᐅᓪᓚᕈᓐᓇᐃᓪᓕᑎᖕᒪᒋᑦ.
 ᑐᓃᑦ ᐊᖏᕐᕋᒥᖕᓂᒃ ᓇᔪᕈᒪᒐᔪᒃᑐᐊᓘᖕᒪᑕ 
ᐱᓐᓇᕆᔮᓗᒋᓪᓗᓂᔾᔪᒃ. ᓲᕐᓕ ᑕᕆᐅᒥᑦ ᐅᐸᒃᑕᐅᒍᑎᒃ 
ᐅᓇᑕᕆᐊᖅᑕᐅᓗᑎᒃ ᓄᓇᐃᓐᓇᕐᒧᑦ ᕿᒪᓯᑦᑕᙱᓚᑦ? 
ᑲᓐᓄᔭᐅᓪᓕ ᐃᓄᖏᑦ, ᓇᒥᑐᐃᓐᓇᖅ ᐅᐸᒍᓐᓇᖅᑕᒥᖕᓄᑦ 
ᐊᖏᕐᕋᓕᐅᖅᑕᕐᒪᑕ, ᐃᓚᒌᑦ ᑲᑎᙵᑲᐃᓐᓇᖃᑦᑕᑐᐊᕈᑎᒃ.
 ᑲᓐᓄᔭᖅ ᐅᖃᖅᑕᐅᔪᓂᒃ ᓈᓚᒃᑲᒥ 
ᓄᖅᑲᖓᔪᓐᓇᐃᓪᓕᒐᓗᐊᖅᓱᓂ. ᑐᓴᕈᒪᓗᐊᙱᓐᓇᒥᐅᒃ 
ᓄᑲᑉᐱᐊᖅ ᐅᓂᒃᑳᖅᑎᓪᓗᒍ ᐊᖑᓚᒥᒃ. ᐃᓄᐃᑦ 
ᐃᓱᒪᒋᔭᖏᑦ ᐅᐱᔭᐅᒋᐊᖃᕐᒪᑕ—ᑕᒪᑯᐊ ᐃᓱᒪᒋᔭᐅᔪᑦ 
ᓇᖕᒥᓂᕆᔭᐅᖕᒪᑕ ᐃᓄᖕᒧᑦ.

ᓯᐊᕋᐃᓖᑦ

 ᓇᑎᖅ ᐅᔭᖅᑲᓂᒃ ᓴᓇᓯᒪᖕᒪᑦ, ᐃᒋᑦᑎᔪᖃᕐᒪᑦ 
ᓯᑎᖅᑰᔨᔪᒥᒃ ᑐᓴᖅᓱᓂᐅᒃ. ᖁᒡᓗᒃᑲᒥ ᓱᓇᐅᔭᕆᐊᒃᓴᖅ 
ᑲᓐᓄᔭᖅ ᐃᒋᑦᑎᔪᒧᑦ ᕿᕕᐊᖅᐳᖅ, ᑕᑯᓪᓗᓂᐅᒡᓗ 
ᓇᑎᕐᒧᑦ ᐃᒋᑕᐅᔪᖅ. ᕿᒥᕐᕈᓕᕋᒥᐅᒃ ᓱᓇᐅᕝᕙ ᓴᕕᕋᔭᒃ, 
ᑲᒪᒋᓪᓗᓂᐅᒃ ᓱᓇᐅᓂᖓᓂᒃ ᓱᓇᒥᒡᓗ ᓴᓇᓯᒪᓂᖓᓂᒃ.
ᐃᓱᒪᓗᐊᓕᕐᓂᕋᒥ ᐃᒻᒥᓂᒃ ᐅᔾᔨᕆᓪᓗᓂ ᐃᒋᑕᐅᖕᒪᑦ 
ᖃᐅᔨᑦᑎᐊᙱᓚᐅᕆᐊᒃᓴᖅ.
 ᑎᒍᒐᒥᐅᒃ ᐅᖁᒪᐃᑦᑐᕈᓗᒃ. ᓴᕕᒃ ᖃᓄᐃᑦᑐᑭᐊᖅ, 
ᑭᓯᐊᓂᓕ ᐅᖁᒪᐃᓐᓂᖅᓴᖅ ᓴᕕᖕᓂᑦ ᑕᑯᓯᒪᔭᒥᖕᓂᒃ. 
ᑲᓐᓄᔭᐅᑉ ᓴᕖᑦ ᑕᑯᓯᒪᔭᖏᑦ ᐅᕿᑦᑑᒐᔪᖕᒪᑕ, ᓴᐅᓂᕐᒥᑦ 
ᐃᓚᖏᑦ ᓴᓇᓯᒪᔪᑦ, ᓇᒡᔪᒥᒡᓘᓐᓃᑦ, ᐅᖁᒪᐃᓗᐊᖅᑕᙱᒻᒪᑕ 
ᑖᑦᓱᒪᑎᑐᑦ ᑕᐅᑐᒃᑕᒥᓂᑎᑐᑦ. ᐃᓱᒪᒋᐊᒃᑲᓐᓂᓕᖅᑕᖅᐳᖅ.
 ᐅᖁᒪᐃᓐᓂᖓ ᐱᓪᓗᒍ ᑐᓂᕐᓄᑦ 
ᓴᓇᔭᐅᓯᒪᒐᔭᙱᓐᓂᖓᓂᒃ ᐅᔾᔨᕆᓕᖅᐳᖅ. 
ᓴᓇᑦᑎᐊᖅᓯᒪᔪᓂᒃ ᓲᖃᐃᒻᒪ ᑐᓃᑦ ᐱᑕᖃᓱᙱᒻᒪᑕ. 
ᓯᑯᐊᑉ ᐊᓐᓄᕌᑯᓗᖏᑦ ᐱᐅᓗᐊᙱᑦᑐᑦ ᓇᓗᙱᒃᑲᓗᐊᕋᒥ, 
ᐊᓐᓄᕌᓕᐅᖅᑎᑦᑎᐊᕙᐅᙱᒻᒥᖕᒪᑕ ᑐᓃᑦ ᐱᓪᓗᒋᑦ, 
ᐊᔪᖅᓴᖅᑐᑎᑐᑦ ᑕᐅᑦᑐᖃᐅᕋᒥᒃ ᐊᓐᓄᕌᕕᓂᕐᓚᑯᓗᖕᓂᒃ 
ᐊᑐᖅᑕᖅᑐᑦ ᑕᑯᑦᑕᕋᒥᒋᑦ. ᓴᓇᕐᕈᑎᖏᓪᓗ ᐱᐅᓇᑎᒃ. 
ᖁᓪᓕᖃᐅᕋᑎᒃ. ᕿᒻᒥᖁᑎᖃᐅᕋᑎᒃ ᕿᒧᒃᓯᖃᐅᕋᑎᒡᓗ. 
ᐅᒥᐊᖅᑕᖃᙱᒃᑭᓪᓗᑎᒃ. ᖃᓄᕐᓕ ᐊᓐᓇᒃᑕᕋᓗᐊᕐᒪᖔᑕ 
ᐃᓱᒪᒋᐊᖅᑕᕆᕗᖅ ᑖᓐᓇ ᑲᓐᓄᔭᖅ.
 ᑖᓐᓇᓕ ᓴᕕᒃ ᐱᐅᔪᓪᓚᕆᐊᓗᒃ 
ᓴᓇᑦᑎᐊᖅᓯᒪᔪᐊᓘᓪᓗᓂ. ᐊᒻᒪᓗ ᕿᒥᕐᕈᓕᕋᒥᐅᑦ 
ᑲᓐᓄᔭᖅ ᐅᔾᔨᕆᕗᖅ ᓴᕕᒃ ᑕᖅᓴᖃᕐᒪᑦ ᐊᔾᔨᒋᔭᐅᙱᑦᑐᒥᒃ: 
ᑖᖅᑑᓪᓗᓂ ᐊᐅᐸᕈᔪᒃᓱᓂ ᑲᓐᓄᔭᕐᒥᒃ ᓴᓇᓯᒪᓪᓗᓂ ᓴᕕᖓ. 
ᐅᔭᖃᑐᑦ ᓂᒡᓕᓇᖅᑎᒋᔪᖅ. ᓲᕐᓗᑦᑕᐅᖅ ᐅᔭᒥᒋᔭᒥᑎᑐᑦ. 
ᑖᓐᓇᓕ ᓴᕕᑯᓘᓇᓂ ᐊᓈᓇᑦᑎᐊᒥ ᓴᕕᐊᕐᔪᑯᓗᖓᑎᑐᑦ 
ᐅᔭᒥᖓᓃᑦᑐᑐᑦ ᑭᓯᐊᓂᓕ ᓴᕕᕐᔪᐊᕌᓗᒃ ᐊᖏᔪᐊᓗᒃ 
ᒥᑭᑦᑐᑯᓗᖕᒥᑦ ᓴᕕᕋᔭᒥᑦ ᓴᓇᔭᐅᓯᒪᙱᑦᑐᖅ. ᑲᓐᓄᔭᐅᑉ 
ᑕᓕᖓᑎᑐᑦ ᑕᑭᑎᒋᓪᓗᓂ ᐃᑯᓯᖓᓄᑦ. ᐊᑕᐅᓯᕐᒥᒃ 



34

ᕇᑦᓱ ᐊᒻᒪᓗ ᓵᓐ ᕿᑦᓱᐊᓕᑦ-ᑎᓐᔅᓕ 

ᑮᓇᖃᖅᓱᓂ. ᑖᓐᓇᓕ ᑮᓇᖃᖏᓐᓂᖓ ᐃᒡᓗᐊ, 
ᑎᑎᕋᐅᔭᖃᐅᖅᓱᓂ. ᐱᐅᓴᖅᑕᐅᓯᒪᔪᖃᐃ?
 ᑲᓐᓄᔭᐅᑉ ᓴᕕᐅᑉ ᖄᖓ ᕿᑦᓱᒃᑲᒥᐅᒃ ᑯᑭᖕᒥᓄᑦ. 
ᒪᕐᓂᖅ, ᐲᖅᐸᓪᓕᐊᓪᓗᓂ ᐃᓚᖓ ᓴᕕᖕᒥᑦ. ᐊᑖᓂᓕ 
ᒪᕐᓂᐅᑉ, ᕿᕐᓂᕈᔪᒃᑐᖅ ᓯᑎᔪᖅ. ᑲᓐᓄᔭᐅᖅᑰᔨᔫᒐᓗᐊᖅ, 
ᑭᓯᐊᓂᓕ ᓯᑎᓂᖅᓴᖅ. ᐅᔭᖃᒧᑦ ᑲᓐᓄᔭᓂ 
ᑎᑎᕋᕐᕕᒋᔪᓐᓇᕋᓗᐊᕋᒥᐅᒃ. ᑭᓯᐊᓂᓕ ᑖᓐᓇ ᓴᕕᒃ 
ᓴᓇᕐᕈᑎᐅᔭᖅ ᐊᒃᑐᕐᒪᒍ ᐅᔭᖃᓄᑦ ᓇᑎᕐᒦᑦᑐᓄᑦ 
ᖃᓄᐃᓕᙱᓚᖅ. ᑮᒐᓗᐊᕋᒥᐅᒡᓘᓐᓃᑦ ᑲᓐᓄᔭᖅ ᖃᐅᔨᕗᖅ 
ᓯᑎᔪᐊᓘᓂᖓᓂᒃ. ᑭᒍᑎᓂ ᓱᕋᑐᐃᓐᓇᕆᐊᖃᖅᑐᑦ 
ᑮᒃᑲᓐᓂᕋᓱᒃᑯᓂᐅᒃ.
 ᐆᒻᒪᑎᓂ ᑕᕝᕙ ᓱᑲᓯᕙᓪᓕᐊᔪᐊᓘᓕᖅᐳᖅ.

ᑖᓐᓇ ᓄᑲᑉᐱᐊᖅ ᑕᒻᒪᖅᑐᕕᓂᐅᔪᖅ. ᓴᕕᒃ ᑲᓐᓄᔭᐅᙱᒻᒪ. 
ᑭᓯᐊᓂᓗ ᑲᓐᓄᔭᐅᔮᖅᑐᖅ ᓯᑎᓂᖅᓴᐅᓪᓗᓂ, 
ᐱᐅᓂᖅᓴᒻᒪᕆᐅᓪᓗᓂ. ᑲᓐᓄᔭᖅ ᑐᑭᓯᓐᓂᕋᒥ, ᓯᑯᐊᖅ 
ᐅᖃᐅᓯᖃᓕᕋᐃᖕᒪᑦ “ᓴᓇᕐᕈᑎᓂᒃ” ᐃᒪᐃᑦᑑᓇᓱᒋᓪᓗᓂᒋᑦ 
ᒪᑯᐊ ᓴᕕᖕᓂᒃ ᓴᓇᓯᒪᔪᕋᓗᐃᑦ ᒥᖅᑯᑏᑦ, ᓂᐅᖅᑑᑎᑦ 
ᐊᓯᖏᓪᓗ ᒥᑭᔫᑎᕈᓗᐃᑦ. ᐃᖅᑲᐃᓪᓗᓂᓗ ᐊᖑᓚ ᐊᒥᓱᓂᒃ 
ᑕᐃᒪᐃᑦᑐᓂᒃ ᐱᖁᑎᖃᕐᓂᕋᖅᑕᐅᖕᒪᑦ. 
 ᑲᓐᓄᔭᖅ ᓇᖏᖅᓯᒐᒥ ᓄᑲᑉᐱᐊᑉ 
ᐃᔨᖏᓐᓄᑦ ᐃᔨᒋᓕᖅᐳᖅ. ᖃᓄᕐᓕᑭᐊᖅ ᖃᓄᑎᒋ 
ᑐᑭᓯᑎᓐᓂᐊᓕᖅᑳ ᑲᑉᐱᐊᓇᖅᑐᒦᓐᓂᕐᒥᓂᒃ? 
ᐃᔨᒋᔪᕐᔪᐊᖅ ᖁᕕᐊᓱᙱᔾᔪᑎᖃᕐᓂᖅᐸᑦ ᓂᙵᐅᒪᓪᓗᓂ 
ᑕᒪᐃᑦᑐᓂᒃ ᑎᒡᓕᒡᕕᐅᓚᐅᕐᓂᕐᒥᓂᒃ, ᐊᒥᓱᒃᑲᓐᓂᕐᓂᒃ 
ᐱᑕᖃᖅᑐᒃᓴᐅᓐᓂᖅᐳᑦ. 
 ᑲᓐᓄᔭᕐᓂ ᐅᖃᕐᓂᐊᓚᐅᖅᑎᓪᓗᒍ ᖃᐃᔪᖃᕐᓂᖅᑯᖅ. 
ᓂᐱᐊᓗᖕᒥᒃ ᓱᐊᖓᔪᒥᒃ ᑐᓴᕋᒥ ᕿᕕᐊᖅᐳᑦ ᓯᓚᒥᑦ 
ᐊᖑᒻᒥᒃ ᐃᓯᖅᐸᓪᓕᐊᔪᒥᒃ.
 “ᓲᕐᓕ ᕿᒧᒃᓯᖅᑎᐅᔪᒥᒃ ᖃᐃᓯᒪᔪᖃᓕᕐᓂᖅᑲ? 
ᐊᖑᓚ ᐅᖃᖅᓱᓂ.

6

 ᓱᓇᐅᕝᕙᓕᐅᓇ ᐊᖑᓚᕐᔪᐊᖅ, ᑲᓐᓄᔭᖅ ᐃᓱᒪᓪᓗᓂ.
 ᐊᖑᓚ ᐱᖃᑎᖃᕋᒥ ᐱᖓᓱᓂᒃ ᐊᖑᑎᓂᒃ 
ᒪᒃᑯᒃᑐᓂᒃ, ᕿᕕᐊᓪᓗᐊᖅᑕᕋᑎᒃ ᖃᓐᓄᔭᕐᒧᑦ 
ᐃᔨᒋᑲᐃᓐᓇᖃᑦᑕᕋᓗᐊᖅᓱᒍ. ᑲᓐᓄᔭᖅ ᓯᑯᐊᕐᒥᒃ 
ᐅᒃᐱᕈᓱᓚᐅᙱᒃᑲᓗᐊᕋᒥ ᓱᓕᓂᖓᓂᒃ ᑕᑯᓕᑕᐃᓐᓇᖅᐳᖅ 
ᐊᖑᓚᒥᒃ ᐱᖃᑎᖏᓐᓂᒡᓗ ᑕᑯᒐᒥ. ᑖᒃᑯᐊ ᐱᖓᓱᑦ 
ᐊᖑᑎᑦ ᐊᖑᓚᐅᑉ ᑕᐱᕆᔪᒃᓴᕆᓇᓱᒋᓪᓗᓂᒋᑦ. 
ᐊᑭᓕᖃᑦᑕᖅᑐᒃᓴᐅᖕᒪᒋᑦ ᐱᖁᑎᓂᑦ ᑕᐃᒪᓐᓇ 
ᓯᐊᓛᖑᔪᑦ ᐊᖑᓚᒧᑦ ᒪᓕᒃᑎᐅᔪᑦ ᑐᑭᓯᓇᓱᒋᓪᓗᓂᒋᑦ 
ᑕᐃᒪᐃᓐᓂᖏᓐᓂᒃ. 
 ᑖᒃᑯᐊ ᐊᖑᑎᑦ ᐱᖓᓱᑦ ᐊᖑᓚᓗ ᐃᓯᓕᓵᕋᓗᐊᕋᒥᒃ 
ᑐᙵᓱᓗᐊᖅᑑᔭᕋᑎᒃ.
 ᑕᐃᒪᓕ, ᐊᑕᐅᑦᑎᒃᑯᑦᑎᐊᖅ ᐃᓯᖅᑐᖃᕆᕗᖅ 
ᐊᕐᓇᒥᒃ ᐱᐅᓂᖅᐹᒥᒃ ᑲᓐᓄᔭᐅᑉ ᑕᑯᓚᐅᖅᓯᒪᔭᖓᓂᒃ 
ᑐᓂᕐᓃᖃᑕᐅᔪᒥᒃ.
 ᐊᕐᓇᖅ ᖄᓐᓇ: ᐃᔨᖏᑦ ᕿᕐᓂᖅᑑᓪᓗᑎᒃ 
ᓲᕐᓗ ᐅᔭᖃᑎᑐᑦ ᑕᕆᐅᒦᑦᑐᑎᑐᑦ ᑕᐅᑦᑐᖃᖅᓱᑎᒃ. 
ᑮᓇᖓᓗ ᐃᒧᓪᓕᖅᓯᒪᓗᐊᕋᓂ ᖁᖓᓕᒪᙱᑦᑑᒐᓗᐊᖅ 
ᐊᓐᓄᑕᕋᔪᒃᑐᑎᑐᑦ. ᓄᔭᖏᑦ ᐱᕐᕋᖅᓯᒪᓪᓗᓂ ᐃᓄᓪᓚᕇᑦ 
ᐃᓕᖅᑯᓯᖏᑎᑐᑦ ᑐᓂᖅᑎᑑᙱᑦᑐᖅ, ᐊᓐᓄᕌᖏᓪᓗ 
ᒥᖅᓱᑦᑎᐊᖅᓯᒪᓪᓗᑎᒃ.
 ᑕᑯᐊᓗᒋᑦ ᐅᓇ! ᑲᓐᓄᔭᖅ ᐅᔾᔨᕆᐊᓪᓚᒃᐳᖅ. 
ᑐᓂᐅᙱᑦᑐᖅ ᐅᓇ!
 ᓇᖕᒥᓂᕐᒥᐅᑕᑎᑐᑦ ᐃᓕᑕᕆᓪᓗᓂᐅᒃ 
ᐃᓄᑐᐃᓐᓇᖅᑎᑐ!
 ᐊᕐᓇᖅ ᐱᐅᔪᐊᓘᖕᒪᑦ ᐃᓂᖁᒋᔮᓗᒋᒐᒥᐅᒃ 
ᐃᓛᒃ, ᑲᓐᓄᔭᐅᑉ ᐃᔨᒋᓗᐊᖅᑕᐃᓕᔭᖓ. ᑭᓯᐊᓂᓕ 
ᐊᖑᓚ ᐅᖃᕐᕕᒋᑲᐅᑎᒋᙱᓐᓇᒥᐅᒃ, ᐊᑲᐅᒋᔭᐅᙱᓕᕋᒥ 
ᐅᖃᙱᑐᐃᓐᓇᖅᐳᖅ. ᐊᖑᓚ ᐊᐱᕆᒃᑲᓐᓂᕆᓪᓗᓂ ᓲᕐᓕ 
ᑕᒫᓃᒃᑲᓗᐊᕐᒪᖔᑦ ᐃᓄᖁᑎᒋᙱᑕᖓᑦ. ᐱᖃᑎᕈᓗᖏᑦ 
ᐃᔪᕋᓱᒃᑲᓗᐊᕐᒪᑕ ᑲᑉᐱᐊᓱᖕᓂᖏᑦ ᐊᖑᓚᒥᒃ 

ᑐᑭᓯᓕᖅᑕᖏᑦ.
 ᐊᖑᓚ ᐃᓄᖕᓂᖃᐃ ᑕᑯᔭᕆᐅᙱᓐᓇᒥ 
ᐊᑲᐅᒃᓴᙱᓐᓂᕐᒥᓂᒃ ᖃᐅᔨᑎᑦᑎᕗᖅ ᑐᙵᓇᖅᑕᐃᓕᒐᒥ. 
ᐃᔨᒋᕐᔪᐊᖅᓱᓂᐅᒡᓗ ᑲᓐᓄᔭᖅ ᓇᕐᕈᓇᖅᑐᑎᑐᑦ 
ᑕᐅᑐᒐᓱᒃᑲᒥᐅᒃ.
 “ᓲᖃᐃᒻᒪᓕᑭᐊᖅ,” ᐊᖑᓚ ᐅᖃᒃᑲᓐᓂᓕᕆᓪᓗᓂ, 
“ᓴᕈᐊᓕᓄᑦ ᐱᓇᓱᒃᑕᐅᖃᑦᑕᖅᐳᒍᑦ! ᓄᓇᓕᖁᑎᕗᑦ 
ᓈᓚᙱᓗᐊᖅᑐᐊᓘᖕᒪᑕ. ᓲᖃᐃᒻᒪ ᐃᓄᖕᒥᒃ 
ᐃᔨᖅᑐᖃᖦᖤᖅᐳᖅ ᐅᕙᑦᑎᓐᓂ ᓄᓇᓕᒋᔭᑦᑎᓐᓂ 
ᖃᐅᔨᑎᑕᐅᓇᖓ.”
 ᑲᓐᓄᔭᖅ ᓱᓕ ᑎᒍᒥᐊᕐᓂᕐᒪᑦ ᓴᕕᖕᒥᒃ 
ᕿᒥᕐᕈᖅᑲᐅᔭᒥᓂᒃ, ᑖᑦᓱᒫᓗᑉ ᑕᑯᑦᑕᖅᐸᖓ.
 “ᖃᓄᐃᑦᑐᐊᓘᕕᑦ?” ᐊᐱᕆᓪᓗᓂ ᓂᙵᒃᑲᒥ, 
ᑲᑉᐱᐊᒋᔭᐅᔪᐊᓘᒐᒥ ᐃᓕᕋᓱᒋᔭᐅᒐᒥ ᓇᓗᓇᙱᑦᑐᖅ 
ᐊᓯᒥᓄᑦ ᖃᓂᒋᔭᐅᑦᑕᐃᓕᒐᒥ.
 “ᕿᒧᒃᓯᖅᑎ ᑎᒡᓕᒋᐊᖅᑐᖅᑕᕐᓂᖅᑯᖅ 
ᐅᕙᑦᑎᓐᓄᑦ!” ᓄᓇᕗᑦ ᐱᐅᔪᐊᓗᒃ ᕿᒧᒃᓯᕐᕕᐅᑦᑕᓕᖅᑯᖅ 
ᑎᒡᓕᒡᕕᐅᓪᓗᓂᓗ!” 
 ᑲᓐᓄᔭᕐᓕ ᓂᙵᓕᕋᓗᐊᕋᒥ ᓂᓪᓕᖅᑕᐃᓕᓪᓗᓂ. 
ᑭᖑᓂᖓᒍᑦ ᐅᒡᒍᐊᕆᓂᐊᖅᑕᒥᓂᒃ ᐅᖃᕈᒪᙱᓐᓇᒥ 
ᓂᓪᓕᖅᑕᐃᓕᑐᐃᓐᓇᖅᐳᖅ.
 ᐊᖑᓚᐅᑉ ᑎᒃᑯᐊᒻᒪᕆᒃᓱᓂᐅᒃ ᑲᓐᓄᔭᖅ, 
ᓱᐊᖓᑦᑕᓕᕆᕙᖓ:
 “ᑐᓱᔪᐊᓘᔪᑎᓪᓕ! ᓲᖃᐃᒻᒪ ᑎᒡᓕᒋᐊᖅᑐᕋᕕᑦ! 
ᕿᒻᒥᓕᕈᓘᔪᓯ ᑕᒫᓂᕐᒥᐅᑕᐅᙱᑦᑐᓯ ᐱᐅᓂᖅᓴᓂᒃ 
ᐱᔪᒪᐃᓐᓇᖅᑐᕈᓘᔪᓯ ᑐᓃᑦ ᐱᖁᑎᖏᓐᓂᒃ 
ᐱᔪᒪᐃᓐᓇᖅᑐᕈᓘᔪᓯ! ᑐᓃᑦ ᐱᐅᔪᓂᒃ ᐱᖃᖅᐸᑕ 
ᐊᑲᐅᒃᓴᙱᓕᕋᔭᕋᑦᑎ. ᐊᔪᖅᓴᕋᓱᒋᓕᙱᓚᓯᓕ?”
 ᑲᓐᓄᔭᖅ ᓲᖃᐃᒻᒪ ᑭᐅᑦᑕᐃᓕᑦᑕᕋᒥ. ᐊᖑᓚ 
ᑲᙳᓇᑐᐃᓐᓇᓕᕐᒪᑦ ᓂᙵᒃᓯᒪᓗᐊᒧᑦ ᑐᑭᖃᕈᓐᓃᕋᒥ 
ᐊᕿᑦᑐᖓᑐᐃᓐᓇᓕᕋᒥ.

 “ᐊᖑᓛ!” ᐅᖃᖅᑐᖃᖅᓱᓂ.
 ᓯᑯᐊᖅ ᐃᓯᕐᓂᕐᒪᑦ ᐊᖏᕐᕋᒥᓂᙶᖅᓱᓂ. ᐃᔨᖏᒃ 
ᑐᖑᔪᕈᔪᒃᑐᒃ ᑐᖑᔪᕐᓂᖅᓴᐅᒻᒪᕆᓕᖅᓱᑎᒃ ᓂᙵᒃᓯᒪᓗᐊᒧᑦ. 
ᓂᓪᓕᖅᑐᖃᕋᓂ, ᑲᐃᖕᒪᑦ ᓂᕆᐅᒋᔭᐅᓇᓂ. ᐊᒡᒐᖕᒥᓂᒃ 
ᓱᓇᒥᑭᐊᖅ ᑎᒍᓯᐊᖅᓱᓂ.
 ᓯᑯᐊᖅ ᓴᖅᑮᓪᓗᓂ ᐃᑲᔪᖅᑎᒥᓂᒃ.
 ᑲᓐᓄᔭᐅᑉ ᑕᑯᐊᕐᔪᑐᐃᓐᓇᖅᓱᓂᐅᒃ ᓱᓇᒥᒃ 
ᑎᒍᒥᐊᕐᒪᖔᑦ—ᓴᓇᙳᐊᖅᓯᒪᔪᑯᓗᖕᒥᒃ ᐆᒪᔪᙳᐊᒥᒃ. 
ᑲᓐᓄᔭᐅᑉ ᐃᓄᖁᑎᖏᑕ ᐱᖅᑯᓯᖏᓐᓂ ᑕᐃᒪᐃᑦᑐᓂᒃ 
ᐃᔨᒋᓗᐊᕆᐊᖃᙱᒻᒪᑕ, ᑕᐃᒪᓐᓇᑦᑕᐅᖅ ᐃᓕᖅᑯᓯᓂ 
ᒪᓕᒐᓱᒃᑲᒥᐅᒃ. ᐊᖓᒃᑯᓄᑦ ᐱᖁᑎᒋᔭᐅᔪᑦ 
ᑕᐅᑐᒃᑕᐅᒋᐊᖃᙱᒻᒪᑕ. ᑐᓂᕐᓂᖃᐃ ᑕᐃᒪᐃᑦᑐᒃᓴᐅᒋᕗᖅ. 
ᑲᓐᓄᔭᖅ ᑐᓴᖅᑯᖅ ᐃᓄᖕᓂᒃ ᖁᐊᖅᓵᖅᑐᓂᒃ.
 ᓄᑲᑉᐱᐊᖅ ᓂᐱᒋᙱᑕᒥᒍᑦ ᐅᖃᓕᖅᑯᖅ ᐊᖑᓚᒧᑦ. 
ᓂᐱᖓ ᖃᑕᐃᑦᑐᑯᓘᓪᓗᓂ. ᑖᓐᓇ ᓂᐱᐊ ᐊᔾᔨᒋᙱᒻᒪᒍ 
ᑲᓐᓄᔭᐅᑉ ᑐᓴᓚᐅᙱᑕᖓ ᐅᓂᒃᑳᓕᖅᑎᓪᓗᒍ 
ᐅᓂᒃᑳᖅᑲᐅᔭᒥᓂᒃ.
 ᑲᓐᓄᔭᖅ ᑕᑯᓕᕐᓂᖅᑯᖅ ᓱᓇᐅᕝᕙ 
ᐃᑲᔪᖅᑎᖓᓂᒃ ᐊᖓᒃᑰᑉ, ᓯᐊᓛᖓᓂᒃ ᖃᐅᔨᒪᔭᐅᔪᖅ 
ᐃᒪᓐᓇ ᑖᓐᓇᐅᓂᕋᖅᑕᐅᔪᒥᒃ. ᐊᖓᒃᑯᐃᑦ ᐊᒥᓱᓂᒃ 
ᑑᕐᖓᖃᕈᓐᓇᕐᒪᑕ ᐃᑲᔪᖅᑎᖃᕈᓐᓇᕋᒥᒡᓗ. 
ᐱᐅᙱᑦᑐᐊᓗᖕᓂᒃ ᑕᑯᒃᓴᐅᙱᑦᑐᓂᒃ 
ᐊᐅᓚᑕᐅᔪᓐᓇᖅᑐᓂᒃ ᐊᖓᒃᑯᓄᑦ, ᓲᖃᐃ ᐱᖁᑎᒋᔭᐅᒐᒥᒃ 
ᓲᕐᓗ ᓇᖕᒥᓂᖅᑐᑦ ᕿᒻᒥᕆᔭᐅᔪᑐᑦ ᐊᐅᓚᑕᐅᔪᓐᓇᖅᓱᑎᒃ. 
ᑖᓐᓇᓕ ᑕᑯᔭᒃᓴᐅᙱᑦᑐᖅ ᐃᓄᖕᒧᑦ ᑖᓐᓇᐅᓂᕋᖅᑕᐅᔪᖅ. 
ᑭᓯᐊᓂᓕ ᓴᓇᙳᐊᖅᓯᒪᔪᒃᑯᑦ ᐱᒃᓴᖅᑐᓂᕐᒥᒍᑦ 
ᐊᐅᓚᒍᓐᓇᖅᑕᖓ ᓄᑲᑉᐱᐊᑉ ᐊᖓᒃᑰᓂᕐᒥᒍᑦ. 
ᓴᓇᙳᐊᑐᐃᓐᓇᐅᒐᓗᐊᖅ ᓇᓗᓇᐃᒃᑯᑕᐅᔪᖅ 
ᐊᐅᓚᑕᖓᓄᑦ ᓄᑲᑉᐱᐊᑉ ᐱᒍᓐᓇᐅᑎᒥᒍᑦ. 
ᖃᓄᑐᐃᓐᓇᕐᓗ ᑎᓕᔪᓐᓇᕋᒥᐅᒃ ᐃᓱᒪᓂ ᒪᓕᒃᓱᓂᐅᒃ 
ᖃᓄᑐᐃᓐᓇᖅ ᐋᓐᓂᐊᓕᖅᑎᑦᑎᒍᒪᒍᓂᓘᓐᓃᑦ 

ᖁᕕᐊᒋᙱᑕᒥᓄᑦ, ᑐᖁᑦᑎᓗᓂᓘᓐᓃᑦ ᐱᒍᒪᒍᓂ. 
ᑖᓐᓈᓗᒃ ᐱᒡᒍᑎᖃᖅᑎᑕᐅᑐᐊᕈᓂ ᑎᓕᔭᐅᔪᓐᓇᕐᒪᑦ 
ᐃᓄᒋᔭᒥᓄᑦ, ᓴᕕᙳᐊᓄᓪᓘᓐᓃᑦ ᐅᓈᙳᐊᓄᓪᓘᓐᓃᑦ. 
ᑲᓐᓄᔭᖅ ᓂᕆᐅᒃᑲᓗᐊᖅᐳᕐᓕ ᐱᐅᔫᓂᐊᕋᓱᒋᓪᓗᓂᐅᒃ, 
ᐊᖓᒃᑯᑦᑎᐊᕙᐅᓗᓂ ᓯᑯᐊᖅ, ᐱᐅᙱᑦᑑᓇᓱᒋᓇᓂᐅᒃ.
 ᑖᓐᓇᓕ ᖃᐃᑎᑕᐅᔪᖅ, ᐊᖓᒃᑰᑉ ᐃᑲᔪᖅᑎᒋᔭᖓ 
ᐅᖃᐅᔾᔨᒋᐊᑐᐃᓐᓇᖅᑐᖅ ᖃᐅᔨᒪᔭᐅᔪᒪᔪᓂᒃ. ᓯᑯᐊᑉ 
ᓂᐱᖓᓂᒃ ᐊᑐᖅᓱᓂ ᐅᖃᓯᕗᖅ, ᑖᓐᓇᐅᓂᕋᖅᑕᐅᔪᖅ 
ᐊᖑᓚᒧᑦ ᐅᖃᓯᕗᖅ:
 “ᑕᒫᓂ ᐃᓱᒪᑕᐅᔪᓐᓃᖅᑐᑎᑦ. ᑖᓐᓇᓕ 
ᕿᒧᒃᓯᖅᑎ ᕿᒻᒥᓕᒃ ᓯᕗᓕᖅᑎᐅᓂᐊᓕᖅᑐᖅ 
ᓄᓇᓕᖕᓂ ᐊᑯᓂᐅᙱᑦᑑᒐᓗᐊᒥᒃ. ᑲᓐᓄᔭᖅ 
ᐊᑐᖅᑕᖓ, ᓯᐊᕋᐃᓕᓄᑦ ᐊᑐᖅᑕᐅᖕᒥᔪᖅ, ᑖᓐᓇ 
ᖃᐅᔨᒪᒡᒍᑎᐅᔪᖅ ᑕᐃᒪᐃᒋᐊᖃᕐᓂᖓᓂᒃ. ᕿᒻᒥᓕᒃ 
ᐊᐅᓚᖅᑎᑦᑎᒍᓐᓇᓚᖓᔪᖅ ᓯᐊᕋᐃᓕᓂᒃ.”
 ᐊᐅᓪᓚᖅᑎᑦᑎᓚᖓᕗᖓ ᓯᐊᕋᐃᓕᓂᒃ? ᐃᓱᒪᓪᓗᓂ 
ᑲᓐᓄᔭᖅ. ᐋᒃᑲᓕᐊᓯᑦ! ᑕᒫᓃᒍᒪᓇᖓᓘᓐᓃ!
 ᐃᑲᔪᖅᑎ ᑐᓂᕐᓄᑦ ᐅᖃᒃᑲᓐᓂᓕᑦᑕᕆᕗᖅ ᐃᒪᓐᓇ:
 “ᐊᖑᓚᐅᑉ ᓱᕋᐃᓂᖏᑦ ᒪᓕᒃᑕᐅᒋᐊᖃᖅᑐᓂᒃ 
ᐱᑕᖃᓕᖅᑎᕈᑕᐅᕗᖅ ᓯᐅᕋᐃᓕᓂᒃ ᐃᓕᑦᑎᓐᓂ. 
ᓄᖑᑕᐅᓚᖓᔪᓯ ᐊᖑᓚ ᐊᖓᔪᖅᑳᕆᓇᓱᒃᑯᑦᑎᐅᒃ. 
ᑕᒪᓐᓇ ᖃᐅᔨᒪᓂᒃᑯᑦ ᖃᐅᔨᒪᔭᕋ ᑕᑯᒃᓴᐅᙱᑦᑐᒃᑯᑦ. 
ᐅᒃᐱᕈᓱᙱᒃᑯᑦᑎ ᑕᑯᓗᒍ ᐅᔭᒥᖓ ᕿᒻᒥᖃᖅᑑᑉ ᑖᑦᓱᒪ 
ᓯᐊᕋᐃᓕᑐᑦ ᐃᓕᖓᖕᒪᑦ.”
 ᑲᓐᓄᔭᕐᓕ ᐃᓚᐅᔪᒪᙱᒃᑲᓗᐊᕐᒪᑦ ᑕᐃᒪᐃᑦᑐᒧᑦ.
 ᐃᑲᔪᖅᑎ ᐱᔭᕇᓚᐅᙱᑎᓪᓗᒍ ᓱᓕ. ᐊᖑᓚᐅᑉ 
ᐅᓇᑕᕆᐊᖅᑖᓗᒋᔭᖓ ᓄᑲᑉᐱᐊᖅ, ᓇᑎᕐᒧᑦ ᐹᓪᓗᓂᐅᒃ.
 ᐊᕿᑦᑐᖓᔪᐊᓗᒃ, ᑲᓐᓄᔭᖅ ᐃᓱᒪᓪᓗᓂ, ᐅᒪᔪᖅᑐᑦ 
ᐊᓂᖅᓵᖅᑐᖅᑐᐊᓘᓕᖅᑐᖅ.
 ᐊᖑᓚ ᐃᓱᒪᐃᕈᑎᓯᒪᔪᐊᓗᒃ ᐅᓇ.
 ᐊᕐᓇᖅ ᐱᐅᔪᖅ ᑕᑯᖅᑲᐅᔭᓂ, ᓯᑯᐊᑉ ᓴᓂᐊᓄᑦ 

ᓇᖏᓕᕐᒪᑦ ᓯᑯᐊᖅ ᓇᖏᖅᓯᓪᓗᓂ. ᐊᖑᓚᒧᑦ 
ᐃᔨᒋᔪᐊᓘᒐᓗᐊᕋᒥ ᖀᒥᒋᔮᓗᒋᒐᒥᐅᒃ ᐊᑭᒋᐊᕋᓱᒐᓂ.
 ᐊᖑᓛᓗᒃ ᐃᕆᐊᓚᒃᑲᓐᓂᓯᒋᕗᖅ, ᑲᓐᓄᔭᕐᒧᑦ 
ᑎᒃᑯᐊᖅᓱᓂ.
 “ᑕᐃᒪᐃᓐᓂᐊᕋᓱᒋᖅᑲᐅᒐᒃᑯ ᑕᐃᒪᐃᑉᐳᖅ!” 
ᐊᖑᓚ ᓂᙵᐅᒪᓗᐊᒧᑦ ᐊᓂᕐᓂᖃᑦᑎᐊᕋᓂ ᐅᖃᖅᐳᖅ. 
“ᑕᑯᐊᓗᒋᑦ ᑕᐃᒪᐃᑎᑕᕐᒪ! ᐊᖓᒃᑯᑦᑎᐊᕙᐅᙱᑦᑐᐊᓘᔪᑎᑦ, 
ᐅᕙᑦᑎᓐᓄᑦ ᐊᖓᔪᖅᑳᐅᓴᕋᓱᒃᑐᐊᓘᔪᑎᑦ!” 
 ᑭᓯᐊᓂᓕ ᑲᑉᐱᐊᓱᓕᖅᑐᖅ ᖃᐅᔨᒪᓐᓇᖅᓱᓂ 
ᐃᔨᖏᑎᒍᑦ.
 “ᓯᑯᐊᖅ ᐃᓱᒪᒋᔪᓐᓇᐃᖅᑕᕋ!” ᐊᖑᓚ 
ᐅᖃᕆᐊᒃᑲᓐᓂᖅᐳᖅ. “ᐊᐅᓚᑕᐅᑐᐃᓐᓇᕋᒥ ᑕᐃᒪᐃᑦᑐᖅ 
ᕿᒻᒥᓕᖕᒧᑦ! ᐊᐅᓪᓚᓕᕆᑦ ᒫᓐᓇ. ᐊᐅᓪᓚᙱᒃᑯᕕᑦ 
ᐃᓅᓂᐊᙱᑦᑐᑎᑦ ᒫᓂ!” 
 ᐊᖑᓚ ᓇᒧᑐᐃᓐᓇᖅ ᐃᔨᒋᓪᓗᓂ 
ᑐᓴᖅᑕᐅᒐᓗᐊᕐᒪᖔᕐᒥ ᖃᐅᔨᓇᓱᒃᑲᒥ. ᑲᑉᐱᐊᓱᒃᑐᑦ 
ᖃᐅᔨᒪᓐᓇᕐᒪᑕ. ᑲᓐᓄᔭᕐᒧᑦ ᕿᕕᐊᕈᓐᓇᕋᑎᒡᓗ.
 “ᑭᓇᑐᐃᓐᓇᖅ ᐅᕙᑦᑎᓐᓂ,” ᐊᖑᓚ ᑐᓂᕐᓄᑦ 
ᑐᖅᓱᓚᓪᓗᓂ, “ᒪᓕᒋᐊᖃᙱᓚᖅ ᕿᒻᒥᓕᖕᒧᑦ! 
ᕿᓇᑐᐃᓐᓇᖅ ᒪᓕᒐᓱᒃᑑᖅ ᐆᒥᖓ ᑐᖁᑕᐅᓚᖓᔪᖅ!” 
 ᐊᑯᓂᐊᓘᖅᑰᔨᔪᖅ ᓅᑦᑐᖃᕋᓂ, ᓯᓚᒥᓗ 
ᐊᓄᕆ ᑐᓴᖅᓴᐅᔪᑑᓪᓗᓂ. ᑲᓐᓄᔭᐅᑉ ᕿᒻᒥᖏᑦ 
ᑐᓴᖅᓴᐅᔫᒐᓗᐊᑦ ᑭᓯᐊᓂ ᐅᖓᓯᖅᑑᔮᖅᑐᒥᒃ ᑐᓴᖅᓴᐅᖕᒪᑕ. 
ᐅᑎᕆᐊᒃᓴᖅ ᕿᒧᒃᓯᒥᓄᑦ ᑲᓐᓄᔭᖅ ᐱᔪᒪᓕᖅᑯᖅ, ᑕᒫᓂ 
ᑲᑉᐱᐊᓇᖅᑐᒦᒍᒪᔪᓐᓃᕋᒥ.
 ᐅᕙᑦᑎᐊᕈᙳᕐᒪᑦ, ᑲᓐᓄᔭᐅᑉ ᐊᖑᓚᐅᑉ ᓴᕕᖓ 
ᐃᓯᒐᖏᑕ ᖃᓂᒋᔭᖓᓄᑦ ᐃᒋᑦᑐᓂᐅᒃ. ᖄᖏᕋᒥᐅᒃ 
ᐊᓪᓗᖅᓱᓂᐅᒃ ᕿᒪᓯᕗᖅ. ᓯᑯᐊᑉ ᐃᔨᖏᓐᓄᑦ 
ᕿᕕᐊᓚᐅᕋᓗᐊᖅᓱᓂ ᐊᓂᓂᐊᓕᕋᒥ ᐅᒡᒍᐊᓕᕋᓗᐊᖅᐳᖅ 
ᐃᒃᐱᖕᓂᐊᓂᖓ ᐋᓐᓂᕈᒪᙱᓐᓇᒥᐅᒃ. ᒪᒥᐊᒃᑲᓗᐊᖅᓱᓂ 
ᐊᓂᒋᐊᓯᕗᖅ. 

 ᓲᕐᓕ ᒪᒥᐊᒋᐊᖃᖅᐳᖓ? ᑕᐃᒪᓐᓇ 
ᐃᓱᒪᓪᓗᓂ ᐱᑦᑎᐊᙱᑦᑐᒥᒃ ᐱᓇᓱᓚᐅᙱᓐᓇᒥ 
ᐸᓯᔭᐅᕝᕕᒃᓴᖃᙱᓐᓇᒥ ᖃᓄᕐᓘᓐᓃᑦ. ᑐᓂᕐᓄᑦ 
ᐃᑲᔪᕐᓂᐊᕆᐊᒃᓴᖅ ᐅᖃᓚᐅᙱᓐᓇᒥ. ᑕᐃᑲᓂᓗ 
ᓄᓇᒋᔭᐅᔪᒧᑦ ᑎᑭᑐᐃᓐᓇᓚᐅᕋᒥ ᑕᒻᒪᖅᓱᓂ, ᕿᒻᒥᖏᑦ 
ᓄᓇᓕᖕᓄᑦ ᑎᑭᓐᓇᓱᒋᓚᐅᕐᓂᖏᑦ ᐱᓪᓗᒋᑦ. ᑐᓃᑦ 
ᐃᓄᑐᐃᓐᓇᐅᒐᓗᐊᖅᐸᑕ ᓱᖁᑎᒋᔪᓐᓃᕋᒥᒋᑦ 
ᐃᓱᒪᒋᔪᒪᙱᓐᓇᒥᒋᑦ ᑕᖃᒋᒧᑦ. 
 ᑐᓃᑦ ᐅᑯᐊ ᐃᓱᒪᖃᙱᑦᑐᐊᓗᐃᑦ, ᐃᓱᒪᓪᓗᓂ 
ᐊᓂᒋᐊᓯᒐᒥ ᓄᓇᖏᓐᓂᑦ. ᐃᓄᑦᑎᐊᕙᐅᒐᓗᐊᕋᒪ 
ᐃᑲᔪᕈᓐᓇᙱᑕᒃᑲ ᕿᒪᒃᑲᓗᐊᕈᒃᑭᑦ. 
ᐃᓄᑦᑎᐊᕙᑐᐃᓐᓇᕈᓘᔪᖓᓕ.



ᐊᖑᓚᐅᑉ ᓇᒡᕚᖅᑖᕕᓂᖏᑦ

ᐅᖃᓕᒫᖅᑎᓪᓗᑎᑦ, ᑎᑎᕋᖅᑲᐅᒐᒪ ᑲᓐᓄᔭᖅ ᐱᐅᔪᒥᒃ 
ᐃᓱᒪᓕᐅᓚᐅᕋᓗᐊᕐᒪᖔᑦ ᑐᓂᕐᓂᒃ ᕿᒪᐃᓕᕋᒥ. 
ᑐᓃᑦ ᓇᖕᒥᓂᖅ ᐊᐅᓚᑦᑎᒋᐊᖃᕐᓂᐊᓕᕐᒪᑕ. 
ᑭᓯᐊᓂᓕ ᓯᐊᕋᐃᓖᑦ ᑲᑉᐱᐊᓇᕐᓂᖏᑦ ᑕᑯᖅᑲᐅᒐᒥᒋᑦ 
ᐃᓱᒫᓘᑎᒋᓕᖅᑲᖏᑦ ᑐᓃᑦ. ᑐᓃᑦ ᐃᓱᒪᑭᙱᑦᑑᓂᖏᓐᓂᒃ 
ᐅᔾᔨᕆᒐᒥ ᑲᑉᐱᐊᓱᒧᑦ ᑕᐃᒪᐃᑦᑐᑦ ᐅᔾᔨᕆᓪᓗᓂᒋᑦ. 
ᑭᖑᓂᖓᒍᓪᓕ ᐊᔪᙱᑕᒥᓂᒃ ᐱᒋᐊᕆᐊᖃᕐᓂᓂ 
ᖃᐅᔨᓚᐅᖅᑕᖓ. ᐅᑭᐅᖅᑕᖅᑐᒥ ᐊᒃᓱᕈᕐᓇᖅᑐᑦ ᓵᓪᓗᒋᑦ 
ᑭᓯᐊᓂ ᐊᓂᒍᕈᓐᓇᕐᒪᑕ ᖃᐅᔨᓚᐅᕐᓂᐊᕋᒥᒋᑦ ᓱᓇᐅᕝᕙ. 
ᐅᖃᓕᒫᒃᑲᓐᓂᕈᕕᑦ ᑕᐃᒪᓐᓇᑕᐅᖅ ᑐᑭᓯᓇᔭᕋᔭᕐᒥᒐᕕᑦ.

 ᑲᓐᓄᔭᖅ ᕿᒻᒥᓄᑦ ᐅᐸᒃᓯᒋᐊᖅᐳᖅ. ᑐᓵᓪᓗᓂ 
ᐊᖑᓚᐅᑉ ᓱᐊᒃᐸᓗᖕᓂᖓᓂᒃ ᐃᓄᖁᑎᒥᓂᒃ. 
ᕿᒻᒥᓂ ᐅᐸᒃᑲᒥᒋᑦ ᐊᑐᐃᓐᓇᐅᖏᓐᓇᕐᓂᖏᓐᓂᒃ 
ᐅᐱᒍᓱᓕᑕᐃᓐᓇᖅᑯᖅ. ᓱᓇᐅᕝᕙ ᐊᐅᓚᒍᓐᓇᐅᑎᖃᕐᓗᓂ 
ᐊᑲᐅᓂᖅᐹᖑᖕᒪᑦ ᐃᖏᕐᕋᔾᔪᑎᖃᕈᓐᓇᕐᓗᓂ.

 ᕿᒥᖅᑯᑎᒃᓴᖃᑦᑎᐊᙱᓐᓇᒥ ᓂᕿᓂᒃ 
ᕿᒥᕆᓚᐅᖅᓱᓂᒋᑦ ᐊᐅᓪᓚᕋᓱᓕᖅᐳᖅ. ᐱᖅᓯᕈᓐᓃᕐᓂᕐᒪᑦ 
ᓯᓚᑦᑎᐊᕙᐅᕙᓪᓕᐊᓕᖅᓱᓂ ᐊᖅᑯᑎᖃᑦᑎᐊᕐᓂᐊᓕᕋᒥ 
ᖁᕕᐊᓱᓕᖅᐳᖅ. ᖃᒧᑎᒥ ᐊᒃᓱᓈᖏᑦ ᖃᐅᔨᓴᓚᐅᖅᓱᓂᒋᑦ 
ᖁᐃᒋᐊᓕᖅᐳᖅ ᖃᒧᑎᐅᑉ ᓴᓂᐊᓄᑦ.
 ᑐᓴᖅᑰᔨᓪᓗᓂ ᐱᓱᒃᑐᒥᒃ, ᑎᖕᒥᐊᕐᓗ 
ᐊᕿᒡᒋᐅᔪᒃᓴᐅᔪᖅ ᑎᖏᓯᑳᓪᓚᖕᒪᑦ ᖁᒡᓗᒃᑲᒥ ᑐᓄᒧᑦ 
ᕿᕕᐊᑲᓪᓚᒃᐳᖅ. ᒥᓗᕈᒪᓪᓗᒍ ᐅᔭᖅᑲᒥᒃ ᑎᒍᓯᒋᐊᕋᒥ 
ᐊᒻᒧᑦ ᐅᔭᖃᒥᒃ ᕿᓂᓕᖅᓱᓂ.
 ᑕᑯᔮᓗᒋᕙᖏᑦ ᐅᑯᖓᓪᓗᓂ ᓱᓕ.
 ᑖᒃᑯᐊ ᓯᑕᒪᐃᑦ ᐊᖑᑎᑦ ᑕᑯᕙᖏᑦ 
ᖁᐃᓂᑲᓪᓚᒃᑐᐊᓗᐃᑦ. ᐊᖑᓚ ᐃᓚᐅᓪᓗᓂ. ᕿᒪᓯᔪᖅ 
ᒪᓕᒃᓴᖅᑕᕕᓂᐊᓗᓂ. ᓱᑲᔪᐊᓗᖕᒥᒃ ᒪᓕᒃᑕᐅᓕᕐᓂᕋᒥ 
ᓴᕕᒡᔪᐊᓂᒃ ᑎᒍᒥᐊᖅᑐᓂᒃ, ᓯᑯᐊᑉ ᓴᕕᖓᓂ 
ᐊᖏᓂᖅᓴᓂᒃ.
 ᐊᖑᓚ ᑲᓐᓄᔭ ᐅᔾᔨᕆᓪᓗᓂ, ᓇᒡᕚᖅᑕᕕᓂᕐᒥᓂᒃ 
ᐊᑐᐃᓐᓇᐅᓕᖅᑎᓐᓂᕐᒪᑦ ᐃᓄᖁᑎᒥᓄᑦ.
 ᐱᑎᒃᓯᔭᕆᓪᓗᑎᒃ ᓴᒃᑯᓂᒡᓗ. ᐅᓇᑕᕆᐊᖅᑐᙱᑦᑐᑦ 
ᑭᓯᐊᓂᓕ ᐃᓄᐊᕆᐊᖅᑐᖅᑐᑦ. ᐃᑭᓕᖅᑕᐅᓚᐅᕐᓗᓂ 
ᐱᑎᒃᑕᐅᓗᓂ ᓴᕕᖕᒧᑦ ᑲᐱᔭᐅᓗᓂ ᑐᖁᑕᐅᓂᐊᕋᒥ 
ᑲᓐᓄᔭᖅ ᖃᐅᔨᒪᕗᖅ.
 ᖃᒧᑎᒥᓄᐊᕋᒥ ᓇᖕᒥᓂᖅ ᐱᑎᒃᓯᓂ 
ᕿᓚᐃᔾᔮᖅᓱᓂᐅᒃ. ᓴᒃᑯᓂ ᑎᒍᒐᒥᒋᑦ ᓯᐅᑎᖏᒃ 
ᐃᒥᐊᓪᓗᑎᒃ ᐊᒃᓱᕈᓗᐊᕋᒥ. ᕿᒻᒥᑦ ᐱᑎᒃᑕᐅᖁᓇᒋᑦ 
ᐅᖓᑖᓅᕋᒥ ᐅᑕᖅᑭᓕᖅᑯᖅ ᐱᓇᓱᒃᑕᐅᓂᐊᕐᓂᕐᒥᓂᒃ. 
ᕿᒻᒥᓂ ᐱᔭᐅᖁᙱᒃᑲᓗᐊᕋᒥᒋᑦ ᖃᓂᒋᑦᑕᐃᓕᓪᓗᓂᒋᑦ.
 ᑐᓂᕐᓄᑦ ᐱᑎᒃᑕᐅᑎᓂᒃ ᑎᒍᓯᔪᖅ ᑕᑯᔭᐅᒐᒥ 
ᓄᖅᑲᖅᓱᑎᒃ. ᐅᖃᒪᖅᑰᔨᓪᓗᑎᒃ ᐅᖓᓯᑲᓪᓚᖕᒪᑕ ᓱᓕ 
ᑐᓵᔪᓐᓇᙱᓐᓇᒥᒋᑦ. ᐊᓂᕐᓂᖏᑦ ᑕᑯᒃᓴᐅᒐᓗᐊᖅᓱᑎᒃ 
ᓯᓚ ᐃᒃᑮᕌᓘᖕᒪᑦ ᓱᓕ. ᐳᔪᖅᑐᑦ ᐊᓂᕐᓂᖏᑦ 
ᑕᑯᒃᓴᐅᓪᓗᑎᒃ.

 ᐃᓐᓇᖃᐃ ᐅᖃᐅᑎᔭᐅᓇᓱᒃᑑᒐᓗᐊᖅ ᐱᒋᐊᖁᓇᒋᑦ, 
ᑲᓐᓄᔭᖅ ᐃᓱᒪᓪᓗᓂ.
 ᓲᖃᐃᒻᒪᐅᒐᓗᐊᖅ.
 ᐊᖑᓚ ᐃᓄᖁᑎᒥᓂᒃ ᑲᒪᓇᓂ ᐱᒋᐊᓕᖅᐳᖅ. 
ᖃᕐᔪᓂ ᐃᓕᓪᓗᓂᐅᒃ ᐱᑎᒃᓯᒥᓄᑦ, ᑐᕌᕆᐊᓕᖅᓱᓂᐅᒃ 
ᑲᓐᓄᔭᖅ ᐱᑎᒋᐊᓪᓚᒃᐳᖅ.
 ᐅᓂᐅᖅᐳᖅ ᑖᓐᓇ ᐱᑎᒃᓯᒐᓱᐊᖅᑐᖅ ᑲᓐᓄᔭᖅ 
ᐊᒡᕖᕐᒪᑦ ᑭᖑᒻᒧᐊᕋᒥ. ᐱᑎᒃᓴᖅᑕᐅᒐᒥ ᐆᒻᒪᑎᖓ 
ᓄᖅᑲᕐᓂᐅᓴᖅᑰᔨᓕᖅᐳᖅ ᐊᓂᖅᓵᑦᑎᐊᕈᓐᓃᕋᒥ. 
ᐊᖑᓇᓱᒃᑎᐅᒐᒥ ᐊᕙᑎᒥᓂᒃ ᖃᐅᔨᓴᐃᓐᓇᖅᓱᓂ ᑭᓯᐊᓂ 
ᐊᓐᓇᒃᓯᒪᒐᒥ ᐅᔾᔨᖅᓱᓚᐅᕐᓂᖅᐳᖅ ᑐᓃᑦ ᓴᓇᕐᕈᑎᒥᖕᓂᒃ 
ᐱᑦᑎᐊᔪᐃᑦᑑᓂᖏᓐᓂᒃ. ᓱᓇᑐᐃᓐᓇᖏᑦ ᐱᑲᒻᒪᔪᒃᑎᑐᑦ 
ᓴᓇᓯᒪᖕᒪᑕ.
 ᓂᕆᐅᓕᖅᐳᖅ ᐱᐅᙱᑦᑐᓂᒃ ᐱᑎᒃᓯᓄᑦ 
ᓴᓇᑲᒻᒪᒃᓯᒪᔪᓄᑦ ᐱᑎᒃᓴᖅᑕᐅᓂᐊᕐᓂᕐᒥᓂᒃ ᓇᖕᒥᓂᕐᓕ 
ᐱᐅᔪᓂᒃ ᐱᑎᒃᓯᖃᐅᕋᒥ ᖃᐅᔨᒪᓪᓗᓂ. 
 ᐊᖑᓚ ᐱᑎᒃᓯᕋᕋᓱᐊᒃᑲᓐᓂᓕᖅᐳᖅ. 
ᐱᖃᑎᖏᓪᓗ ᐃᓚᐅᖃᑕᐅᓪᓗᑎᒃ ᐱᑎᒃᓯᕌᓯᔪᑦ. ᖃᓂᒻᒧᑦ 
ᖃᕐᔪᖏᑦ ᑐᓚᒃᑕᕋᓗᐊᕋᒥ ᐱᔭᐅᔪᓐᓇᕋᓂ. ᑲᓐᓄᔭᖅ 
ᖁᖓᑐᐃᓐᓇᓕᖅᑯᖅ.
 ᖁᖓᑐᐃᓐᓇᓕᖅᑯᖅ ᖃᐅᔨᒪᒐᒥ 
ᐱᐅᓂᖅᓴᒃᑲᓐᓂᕐᓂᒃ ᐱᖁᑎᖃᐅᕋᒥ ᓴᓇᑦᑎᐊᖅᓯᒪᓂᖅᓴᓂᒃ. 
ᐱᑎᒃᓯᓂ ᐊᐃᕕᐅᑉ ᓴᐅᓂᖓᓐᓂᒃ ᓴᓇᓯᒪᔪᖅ 
ᓴᙱᓂᖅᓴᐅᓪᓗᓂ ᐱᒡᒍᓂᖅᓴᐅᓪᓗᓂᓗ.
 ᓴᒃᑯᖏᓪᓗ ᐅᖓᓯᖕᓂᖅᓴᒧᑦ 
ᐱᔪᓐᓇᕈᑎᖃᕐᓂᖅᓴᐅᓪᓗᑎᒃ.
 ᑲᓐᓄᔭᖅ ᖃᕐᔪᐃᕗᖅ ᐱᑎᒃᓯᒥᓂᒃ. ᑐᐊᕕᕋᓂ 
ᓄᓱᒃᓱᓂᐅᒃ ᐱᑎᒃᓯᐅᑉ ᐊᒃᓱᓈᖓ ᑐᕌᕆᐊᕋᒥ—
ᑐᕌᑦᑎᐊᕋᓱᐊᕐᓂᑯᒧᑦ ᑲᑉᐱᐊᓱᒍᓐᓃᖅᓱᓂ. 
ᓇᖏᑦᑎᐊᕋᓱᒃᑲᒥ ᓄᖅᑲᖓᑦᑎᐊᕋᓱᒃᑲᒥ.
 ᐱᑎᒃᓯᓂ.



45

ᓯᐊᕋᐃᓖᑦ

 ᖃᕐᔪᒃ ᑎᖕᒥᐊᑎᑐᑦ ᑎᖕᒥᔪᑐᑦ ᐃᖏᕐᕋᔪᖅ ᓯᓚᒃᑯᑦ 
ᑐᕌᖅᑕᒥᓄᑦ.
 ᖃᕐᔪᒃ ᓄᖅᑲᕐᒪᑦ, ᐊᖑᓚᐅᑉ ᓴᒡᕕᖓᓄᑦ 
ᑐᓪᓗᓂ. ᐊᖑᓚ ᓰᖅᑯᖅᐳᖅ. ᐊᒃᓱᐊᓗᒃ ᐃᕆᐊᓚᓪᓗᓂ 
ᐋᓐᓂᖅᑐᐊᓘᒐᒥ. ᓄᓇᒧᑦ ᐅᕐᕈᒐᒥ ᐊᐅᓚᔮᓚᐅᖅᓱᓂ 
ᓄᖅᑲᖅᐳᖅ. ᐊᐃᑉᐸᕆᔭᕈᓗᖏᓪᓕ ᕿᒪᓯᓪᓗᑎᒃ 
ᑲᑉᐱᐊᓱᓕᕋᒥ.
 ᐅᐊᑲᓛᓗᒃ ᐅᓇ. ᓂᙵᒃᑲᒥ. ᐃᓄᐊᖅᑎᑕᐅᕗᖓ. 
ᐃᓄᐊᕈᒪᓚᐅᙱᒃᑲᓗᐊᕋᒥ.
 ᖃᕐᔪᓂ ᐊᓐᓂᕆᒐᓗᐊᕋᒥᒋᑦ, ᑲᓐᓄᔭᖅ 
ᖃᕐᔪᓂ ᐱᓇᓱᙱᓚᖓ ᐅᑎᖅᑎᒍᒪᙱᓐᓇᒥᐅᒃ. 
ᓂᖓᒃᐳᖅ ᐃᓄᐊᕆᐊᖃᖅᑎᑕᐅᒐᒥ. ᓄᓇ 
ᐊᔪᕐᓇᖅᑐᒦᓐᓇᕋᓗᐊᖅᐸᒃᑎᓪᓗᒍ ᖃᓄᐃᒋᙱᑕᖓ. 
ᓂᙵᒡᕕᒋᓱᐃᑕᖓ. ᑭᓯᐊᓂᓕ ᐃᓄᖕᒥᒃ ᐱᓕᒻᒪᒃᓯᒋᐊᒃᓴᖅ 
ᐊᑲᐅᒋᙱᑕᒻᒪᕆᐊᓗᒋᓪᓗᓂᐅᒃ. ᐃᖕᒥᓂᒃ 
ᖁᕕᐊᒋᔭᖃᕈᓐᓃᖅᐳᖅ ᐊᑲᐅᙱᑦᑐᒥᒃ ᐊᑐᓕᕆᐊᒃᓴᖅ.
 ᑐᓃᑦ ᐃᓱᒫᓗᒋᓕᕋᒥᒋᑦ ᖃᓄᐃᒻᒪᖔᑕ 
ᖃᐅᔨᒋᐊᕈᒪᓯᕗᖅ. ᖃᓄᐃᓕᖓᓇᔭᖅᑲᑦ ᓯᐊᕋᐃᓕᑦ 
ᐅᑎᕐᓂᖅᐸᑕ? ᐊᖑᓚ ᐃᓅᔪᓐᓃᕐᒪᑦ ᐱᐅᓂᖅᓴᐅᔪᒥᒃ 
ᐃᓅᔪᓐᓇᕋᔭᓕᖅᐳᑦ. ᑭᓯᐊᓂ ᓯᕗᓕᖅᑎᒥᒃ 
ᐱᑕᖃᖅᑎᓐᓇᒍ ᖃᓄᖅ ᐃᖏᕐᕋᔪᓐᓇᕋᔭᓕᖅᐸᑦ 
ᓇᖕᒥᓂᖅ? ᕿᒫᒍᓐᓇᕋᔭᖅᐸᖅᑲᐃ? ᓇᒧᑦ ᕿᒫᔪᓐᓇᕋᔭᖅᑲᑦ 
ᐃᒻᒥᓂᒃ ᐱᓇᓱᒍᓐᓇᕈᑎᒃ? ᓯᒡᔭᐅᑉ ᖃᓂᒋᔭᖓᓂ 
ᓄᓇᖃᐃᓐᓇᕈᑎᒃ ᐅᒥᐊᓄᑦ ᑎᑭᑕᐅᔪᓐᓇᕋᔭᕐᒪᑕ, 
ᐅᓇᑕᖅᑕᐅᒃᑲᓐᓂᕈᓐᓇᕋᔭᕐᒪᑕ.
 ᑖᒃᑯᐊᓗ ᓯᐊᕋᐃᓖᑦ ᑲᓐᓄᔭᐅᑉ 
ᓄᓇᖓᓐᓄᑦ ᑎᑭᑐᐃᓐᓇᕆᐊᖃᕋᔭᕐᒪᑕ. 
ᓇᒥᑐᐃᓐᓇᖅ ᐃᓚᖏᑦ ᓄᓇᓕᖃᐅᖅᐸᑕ, 
ᓯᒡᔭᒧᑦ ᖃᓂᒐᔭᕐᒪᑕ ᓄᓇᐃᓐᓇᕐᒦᙱᒃᑯᑎᒃ. 
ᐅᓪᓗᑦ ᐃᓚᖓᓂ ᑎᑭᑕᐅᑐᐃᓐᓇᕆᐊᖃᕐᓂᖏᑦ 
ᐅᒥᐊᕐᒥᒃ ᑕᑯᓚᐅᖅᓯᒪᙱᑕᒥᖕᓂᒃ ᐅᐸᒃᑕᐅᓗᑎᒃ 

ᐅᐸᓗᖅᑎᑕᐅᓇᔭᕐᓂᖏᓐᓂᒃ ᑲᓐᓄᔭᖅ ᐃᓄᖁᑎᒥᓂᒃ 
ᐃᓱᒫᓘᑎᖃᓕᕆᕗᖅ. ᐃᓄᐊᖅᑕᐅᓇᔭᕐᒪᑕ ᑕᒪᐃᑕᓘᓐᓃᑦ 
ᓄᖑᑕᐅᑐᐃᓐᓇᕆᐊᖃᕐᒪᑕ. 
 ᑐᓃᑦ ᓯᕗᓕᖅᑎᖃᙱᑦᑐᑦ ᖃᐅᔨᒪᓕᕋᒥᒋᑦ 
ᑭᖑᒻᒧᑦ ᐅᑎᕈᒪᓯᒋᐊᖅᐳᖅ. ᑖᓐᓇ ᐊᕿᒡᒋᖅ 
ᐃᑲᔪᖅᑎᒋᖅᑲᐅᔭᓂ ᓇᖕᒥᓂᕆᔭᓂ. ᑎᖏᓯᒋᐊᓚᐅᙱᑉᐸᑦ 
ᑲᓐᓄᔭᕐᒥᒃ ᖁᒡᓗᐃᓗᓂ, ᐊᖑᓚᒧᑦ ᐃᓄᖏᓐᓄᓪᓗ 
ᐊᐳᖅᑕᐅᔪᓐᓇᕋᔭᓚᐅᖅᑐᖅ ᐃᓄᐊᖅᑕᐅᓗᓂᓗ. 
ᓇᓚᐅᑦᑕᐃᒍᑕᐅᕗᖃᐃ ᑐᓂᕐᓄᑦ ᐃᑲᔪᕆᐊᖃᕐᓂᖓᓂᒃ? 
ᓇᓗᓇᐃᒃᑯᑕᐅᕙᖃᐃ ᖃᓄᖅ ᐱᒋᐊᖃᕐᓂᖓᓂᒃ?
 ᓯᑯᐊᖅ—ᐊᖓᒃᑰᒐᓗᐊᕐᒪᑦ ᑭᓯᐊᓂᓕ ᐃᓐᓇᐅᙱᒻᒪᑦ 
ᓄᑲᑉᐱᐊᑐᐃᓐᓇᐅᓪᓗᓂ. ᐊᐅᓚᑦᑎᒍᓐᓇᕋᔭᖅᐸᓕ ᑐᓃᑦ 
ᓄᓇᖓᓐᓂᒃ ᓯᕗᓕᖅᑎᐅᓗᓂ?
 ᐊᐅᓪᓚᑲᐅᑎᒋᒋᐊᖃᙱᓐᓇᒥ ᐊᐅᓪᓚᕋᓱᒍᓐᓃᕋᒥ, 
ᓯᑯᐊᖅ ᐅᖃᐅᑎᔭᖅᑐᕐᓗᒍ ᑕᑯᓂᐊᓕᖅᑕᖓ. ᓯᑯᐊᖃᐃ 
ᓄᑖᒥᒃ ᓯᕗᓕᖅᑎᒃᓴᒥᒃ ᓂᕈᐊᕈᓐᓇᕋᔭᖅᐸ.
 ᑲᓐᓄᔭᐅᙱᑐᐊᖅᐸᑦ ᑲᓐᓄᔭᖅ ᐃᓱᒪᓪᓗᓂ 
ᓯᕗᓕᖅᑎᐅᔪᒪᙱᓐᓇᒥ.
 ᓂᕿᑐᐊᓂ ᕿᒻᒥᓄᑦ ᕿᒥᖅᑯᑎᒋᓪᓗᓂᐅᒃ 
ᐸᓂᖅᑑᒐᓗᐊᒥᒃ ᓂᕆᑎᑦᑐᓂᒋᑦ.

ᓯᑯᐊᖅ ᖁᕕᐊᓱᑦᑎᐊᒥᐊᖅᐳᖅ ᑲᓐᓄᔭᐅᑉ ᐅᑎᕐᓂᖓᓂᒃ. 
ᑐᓂᕐᓂᒃ ᐱᐅᓕᒃᓯᓂᐊᕐᓂᖓᓂᒃ ᓇᓚᐅᑦᑕᐃᓕᕆᕗᖅ 
ᖁᕕᐊᓱᑦᑎᐊᒥᐊᓕᕋᒥ.
 ᐊᖑᓚᖃᕈᓐᓃᕋᒥᒃ ᓄᓇᓕᖕᒥᐅᑦ 
ᑐᙵᓇᕐᓂᖅᓴᐅᓕᖅᓱᑎᒃ. ᓂᕆᑎᑕᐅᑦᑎᐊᖅᓱᓂᓗ 
ᑐᙵᓱᒃᑎᑕᐅᕗᖅ, ᑕᐃᒃᑯᓄᖓᓘᓐᓃᑦ 
ᖀᒥᒋᔨᒋᓚᐅᖅᑕᒥᓄᑦ ᓂᕆᑎᑕᐅᓪᓗᓂ. ᐊᕿᐊᑦᑐᓗᐊᒧᑦ 
ᐊᒡᓛᑦ ᓂᕆᔪᓐᓇᐃᕋᒥ ᐋᒃᑳᖅᑕᓕᖅᓱᓂ ᖃᐃᑦᑎᔭᐅᒐᐃᒐᒥ.
 ᓯᑯᐊᑉ ᐊᓈᓇᒥᓂᒃ ᑕᑯᔭᖅᑐᕆᐊᕋᒥ ᑲᓐᓄᔭᖅ 
ᖃᐃᖁᖅᓗᓂᐅᒃ ᑕᑯᒋᐅᖁᒐᒥᐅᒃ ᐊᓈᓇᒥᓂᒃ. 
ᑕᐃᓐᓇᐅᓐᓂᖅ ᐊᕐᓇᖅ ᐃᓂᖁᓇᕆᖅᑲᐅᔭᖓ 
ᐱᐅᓛᖑᓂᕋᖅᑲᐅᔭᖓ ᐃᓄᓕᒫᓂ. ᑕᐅᑐᑦᑎᐊᓕᕋᒥᐅᒃ 
ᐊᓐᓄᕌᖓᒍᑦ ᐃᓕᑕᕆᓪᓗᓂᐅᒃ ᑐᓃᐅᙱᒻᒪ 
ᓄᓇᓕᖕᒥᐅᑕᒥᑎᑐᖔᖅ ᐊᓐᓄᕌᖃᕐᒪ. 
ᓇᒥᒥᐅᑕᐅᕗᕐᓕᑭᐊᖅ ᐃᓱᒪᓪᓗᓂ.
 ᑭᖑᓂᐊᒍᑦ ᑲᓐᓄᔭᖅ ᖃᐅᔨᓕᕐᓂᖅᐳᖅ ᒪᕐᕉᒃ 
ᖃᐅᔨᒪᓐᓂᕐᒪᑎᒃ ᑭᒃᑯᓗᑦᑖᓄᑦ ᖃᐅᔨᒪᔭᐅᙱᑦᑐᒥᒃ. 
ᓯᐊᖅ, ᓯᑯᐊᑉ ᐊᓈᓇᖓ ᐊᒻᒪᓗ ᐊᖑᓚᐅᓚᐅᖅᑐᖅ. ᓯᐊᖅ 

ᓯᐊᓛᕆᔭᐅᓂᑯ ᐊᖑᓚᒧᑦ ᓄᓕᐊᕆᙱᓐᓇᒥᐅᒃ, ᐊᒥᓱᓂᒃ 
ᓄᓕᐊᖃᕋᓗᐊᕐᓂᕐᒪᑦ ᑕᐃᒪᓐᓇ ᐊᖑᓚᕕᓂᖅ. ᓯᑯᐊᑉ 
ᐊᓈᓇᖓ ᓯᐊᖅ ᓯᐊᓛᕆᔭᐅᔪᕕᓂᖅ ᐊᖑᓚᒧᑦ.
 ᐊᖑᓚᐅᑉ ᐊᖏᕐᕋᕆᓚᐅᖅᑕᖓ 
ᖃᓄᐃᓕᔭᐅᓇᓂ, ᓲᕐᓗ ᐅᐸᒃᑕᐅᒋᐊᖃᙱᑦᑐᑐᑦ 
ᐊᐃᔮᖃᕐᒪᑦ. ᓯᑯᐊᑉ ᑕᐃᑯᙵᐅᑎᖕᒪᒍ ᐃᓄᖃᙱᓚᖅ. 
ᐃᒡᓗᕐᔪᐊᕌᓘᙱᒃᑲᓗᐊᖅᑐᖅ, ᐃᓚᒌᒃᑐᖅᓯᐅᑎᐅᙱᓐᓂᕐᒪᑦ 
ᐃᓄᑐᐊᖅᓯᐅᑎᐅᓪᓗᓂ. ᐃᓗᕕᖅᑎᑐᑦ 
ᐃᒃᐱᖕᓇᖅᑐᖃᖅᑐᓂ. ᐃᓄᖃᙱᓕᕐᒪᑦ ᕿᒪᒃᑕᐅᓯᒪᓕᕐᒪᑦ 
ᐃᒃᑮᓇᖅᓱᓂ ᐅᖅᑰᔪᖕᓇᐃᖅᑐᖅ ᕿᒪᒐᐅᓂᑰᓕᕐᒪᑦ.
 ᐅᖅᑰᓴᐅᑎᖃᙱᒻᒪᑦ, ᑲᓐᓄᔭᖅ ᐅᔾᔨᕆᕗᖅ, 
ᓇᑎᕐᒥ ᐃᑯᒪᖃᕐᕕᖃᙱᒻᒪᑦ ᐃᒃᓱᑎᓂᒃ. ᒫᓐᓇ ᐃᒡᓗᕈᓗᒃ 
ᐃᑯᒪᖃᙱᑦᑐᕈᓘᖕᒪᑦ ᕿᐅᓐᓇᖅᑑᑦᑕᖅᑯᖅ.
 ᓲᕐᓗ ᐊᖑᓚᑐᑦ, ᒫᓐᓇ. ᑐᖁᖓᔪᖅ.
 ᓯᑯᐊᕐᓕ ᑕᐃᑯᖓ ᐃᒡᓗᕕᓂᐅᑉ 
ᑐᓄᐊᓅᕈᑎᓪᓗᓂᐅᒃ ᑲᓐᓄᔭᖅ ᐃᒡᓗᕈᓯᓕᐊᕆᔭᖓ. 
ᐱᖁᑎᖃᕐᕕᖕᒧᐊᕈᑎᒐᒥᐅᒃ ᓱᓇᕕᓂᕋᓗᖕᓂᒃ ᑐᒃᑐᐃᑦ 
ᐊᒥᕕᓂᕋᓗᖏᓐᓂᒃ ᑕᑯᒃᓴᐅᔪᖃᖅᖢᓂ. ᑲᓐᓄᔭᖅ 
ᑕᑯᖁᔭᐅᒐᒥ ᐅᔾᔨᕆᓕᖅᐳᖅ ᑕᑯᓚᐅᖅᓯᒪᙱᑕᒥᓂᒃ.
 ᐊᓱᐃᓛᒃ, ᓯᑯᐊᖅ ᐅᔭᖅᑲᓄᑦ ᓇᑎᕐᓄᑦ 
ᑎᑭᓐᓇᒥ ᐊᑖᓄᑦ ᕿᓂᓕᖅᐳᖅ. ᐅᔭᖅᑲᒥᒃ ᐲᖅᑎᓪᓗᓂ 
ᐊᒃᓱᕈᕈᓗᒃᑲᒥ ᓲᖃᐃᒻᒪ ᐅᖁᒪᐃᒻᒪᑦ. ᑲᓐᓄᔭᐅᑉ 
ᐃᑲᔪᐊᓪᓚᖕᒪᒍ ᐲᓕᑕᐃᓐᓇᖅᐳᖅ ᒪᑐᒋᔭᐅᔪᖅ. ᐊᖑᓚᐅᑉ 
ᓇᒡᕚᖅᑖᕕᓂᖏᑦ ᓇᓂᔭᐅᔪᑦ.
 ᑲᓐᓄᔭᐅᑉ ᑕᑯᒐᒥᒋᑦ ᐃᔨᒋᔪᐊᓘᑉ ᐱᖁᑎᖏᓐᓂᒃ 
ᐅᑎᖅᑎᓐᓇᓱᒃᑕᕕᓂᖏᓐᓂᒃ ᐅᔾᔨᕆᕗᖅ ᓱᓇᐅᕝᕙ 
ᑕᐃᒃᑯᓂᖓ ᕿᓂᖃᑦᑕᖅᑐᕕᓂᐅᓂᖓᓂᒃ. ᑕᒪᐃᑕᓗᒃᑖᑦ 
ᐊᖑᓚᐅᑉ ᑎᒡᓕᒃᑕᕕᓂᖏᓐᓂᒃ. ᓯᑯᐊᕐᒧᑦ ᑕᑯᑎᑕᐅᓚᐅᕋᒥ 
ᓴᕕᖕᒥᒃ ᑕᐃᒪᐃᑦᑐᑦ ᐊᒥᓱᒻᒪᕆᐊᓗᐃᑦ ᓱᓇᐅᕝᕙ 
ᐊᖑᓚᐅᑉ ᐃᔨᖅᓯᒪᓐᓂᕐᒪᒋᑦ ᓇᑎᐅᑉ ᐅᔭᖃᖏᑕ ᐊᑖᓂ. 
 ᓴᐅᔭᐅᓯᒪᔪᑦ ᓱᓇᑐᐃᓐᓇᐃᑦ ᓄᑖᑦᑎᐊᖑᓪᓗᑎᒃ 

ᕿᕿᓯᒪᓇᑎᒃ ᓲᕐᓗ ᓯᑯᐊᑉ ᓴᕕᖓᑎᑐᑦ. ᐊᒥᓱᐊᓘᓪᓗᑎᒃ 
ᐱᐅᔪᒻᒪᕆᐅᓪᓗᑎᒡᓗ. ᓲᖃᐃᒻᒪᓕ ᐊᖑᓚᐅᑉ ᓇᒡᕚᕆᔭᓂ 
ᑭᓇᑐᐃᓐᓇᕐᒧᑦ ᑕᑯᑎᓚᐅᙱᓐᓂᕐᒪᒋᑦ. 
 ᑲᓐᓄᔭᐅᑉ ᓴᕖᑦ ᓱᓇᑐᐃᓐᓇᐃᓪᓗ ᓴᕕᖕᒥᒃ 
ᓴᓇᓂᒪᔪᑦ ᕿᒥᕐᕈᓕᕋᒥᒋᑦ ᖃᐅᔨᓴᐃᓕᖅᐳᖅ 
ᓴᓇᑦᑎᐊᖅᓯᒪᓂᖏᓐᓂᒃ. ᓯᐊᕋᐃᓕᑦ ᓴᓇᒃᑲᐅᓐᓂᕐᒪᑕ 
ᐱᒡᒍᓂᕐᒪᑕ ᓴᕕᓕᕆᒋᐊᒃᓴᒥᒃ. ᐊᖑᑎᐅᑉ ᑕᓕᖓᑎᑐᑦ 
ᑕᑭᑎᒋᔪᒥᒃ ᓴᕖᑦ ᓴᓇᓯᒪᐅᖅᓱᑎᒃ ᐊᒻᒪᓗ 
ᐴᓕᐅᖅᑕᐅᓯᒪᓪᓗᑎᒃ. ᐃᓚᖏᓪᓗ ᕿᔪᖕᒥᒃ ᐃᓚᖃᐅᖅᓱᑎᒃ 
ᐴᖃᐅᖅᓱᑎᒡᓘᓐᓃᑦ, ᐊᒪᖅᑯᓪᓗ ᒥᖅᑯᒋᔫᔭᖅᑕᖓᓐᓂᒃ 
ᐃᓚᓯᒪᓪᓗᑎᒃ.
 ᐱᖁᑎᑦ ᓇᒡᕚᕆᔭᐅᔪᑦ ᐱᐅᔪᐊᓘᒐᓗᐊᖅᑎᓪᓗᒋᑦ 
ᓴᓇᑦᑎᐊᖅᓯᒪᓪᓗᑎᒃ ᑲᓐᓄᔭᖅ ᐊᑑᑎᖃᑦᑎᐊᕐᓂᖏᓐᓂᒃ 
ᐊᓕᐊᓇᐃᒍᓱᖕᓂᖅᓴᐅᕗᖅ. ᐃᓚᖏᑦ ᐅᖁᒪᐃᑦᑐᐊᓗᖕᒥᒃ 
ᓴᕕᖕᒥᒃ ᓴᓇᓯᒪᓪᓗᑎᒃ ᐅᓗᑎᑐᑦ ᓴᓇᔭᐅᓂᖃᖅᓯᒪᓪᓗᑎᒃ. 
ᑭᓯᐊᓂᓕ ᐅᓗᐃᑦ ᐊᖑᑎᓄᑦ ᓄᓕᐊᒥᖕᓄᑦ 
ᓴᓇᔭᐅᖃᑦᑕᕐᒪᑕ ᒥᑭᓂᖅᓴᐅᔪᓂᒃ. ᑖᒃᑯᐊᓪᓕ 
ᐊᖏᔫᑎᐊᓗᐃᑦ ᐊᒡᒐᐅᑉ ᐊᖏᓂᖓᓂ ᐊᖏᓂᖅᓴᐅᓪᓗᑎᒃ, 
ᑎᒍᒻᒥᕕᖃᐅᖅᓱᑎᒃ ᕿᔪᖕᒥᒃ ᐅᖁᒪᐃᑦᑐᒥᒃ.
 ᑖᒃᑯᐊ ᐊᑐᕐᓗᒋᑦ, ᐃᓱᒪᓪᓗᓂ ᐃᖕᒥᓄᑦ, 
ᓱᓇᑐᐃᓐᓇᒃᑰᕈᓐᓇᖅᑐᑦ.
 ᐊᒻᒪᓗ ᑕᐃᒪ ᓴᔪᓕᒃᑲᓐᓂᖅᓱᓂ, ᐃᖅᑲᐃᒐᒥ 
ᑐᓃᑦ ᖃᓄᖅ ᐱᓂᕐᓗᒃᑕᐅᓚᐅᕐᓂᖏᓐᓂᒃ ᑕᒪᒃᑯᓂᖓ 
ᐱᓚᐅᑎᓄᑦ ᐊᑐᖅᑕᐅᔪᖃᖅᑎᓪᓗᒋᑦ. ᐃᖅᑲᐃᓪᓗᓂᓗ 
ᓯᑯᐊᑉ ᐅᖃᐅᔾᔨᓚᐅᕐᓂᖓᓂᒃ ᑕᐃᒃᑯᐊᒎᖅ ᓯᐊᕋᐃᓖᑦ 
ᐃᓄᐊᕈᒪᒃᑳᓘᖕᒪᑕ.
 ᑐᑭᖃᕐᓂᐅᔭᙱᒃᑲᓗᐊᖅᑐᒥᒃ, ᑲᓐᓄᔭᖅ ᐃᓱᒪᓯᕗᖅ 
ᓇᓚᐅᑦᑎᓇᓱᒋᓪᓗᓂ:
 ᐅᑯᐊᖃᐃ ᐃᓄᒃᓯᐅᑎᐅᔪᑦ?
 ᓴᔪᓕᒃᑲᓐᓂᓕᕆᓪᓗᓂ, ᑕᐅᑐᙳᐊᓕᕋᒥᒋᑦ ᐱᒡᒍᑏᑦ 
ᐃᓄᖕᒧᑦ ᐊᑐᖅᑕᐅᓇᔭᕐᓂᖏᑦ. ᐅᕝᕙᓘᓐᓃᖅ ᓱᕈᓯᐅᑉ 

ᓴᐅᓂᖏᓐᓄᑦ ᓯᖃᓕᑦᑎᕈᑕᐅᓗᑎᒃ.
 ᐃᖅᑲᐃᓪᓗᓂ ᓯᑯᐊᑉ ᐅᖃᓚᐅᖅᑕᖏᓐᓂᒃ. 
ᓯᐊᕋᐃᓖᑦ ᐃᓄᐊᖅᑎᐅᔫᒐᓗᐊᑦ, ᑭᓯᐊᓂᓕ ᓱᕈᓯᕐᓂᖅ 
ᐃᓄᐊᖅᓯᒪᑦᑕᔪᐃᑦᑑᓂᖏᓐᓂᒃ. ᓲᕐᓕ ᐊᖑᑎᓂᒃ ᐊᒻᒪᓗ 
ᐊᕐᓇᓂᒃ ᖀᒥᒋᔭᖃᖅᑐᐊᓘᕙᑦ?
 ᐊᓯᖏᓐᓂᒃᑕᐅᖅ ᐱᓇᓲᑎᓂᒃ ᓇᓂᓯᒋᓪᓗᑎᒃ. 
ᖃᕐᔪᓂᒃ ᓴᒃᑯᓂᒡᓗ. ᓴᓇᓯᒪᔪᓗᒃᑖᑦ ᐅᔭᖅᑲᑦ, ᑐᒑᓪᓘᓐᓃᑦ, 
ᓇᒡᔪᐃᓪᓘᓐᓃᑦ ᐊᑐᖅᑕᐅᒐᑎᒃ. ᐃᓚᖏᑦ ᑕᑦᓯᐅᒐᓗᐊᑦ. 
ᐊᓯᖏᓪᓗ ᓇᓴᐅᔮᖅᑐᑦ ᓴᕕᖕᒥᑦ ᓴᓇᓯᒪᔪᑦ. ᐅᓇᑕᕐᓗᓂ 
ᐸᐸᑕᐅᒍᑏᖅᑲᐃ? ᐃᒻᒥᓐᓄᑦ ᑕᐃᒪᓐᓇ ᓯᐊᕋᐃᓖᑦ 
ᐅᓇᑕᖃᑦᑕᐅᑎᕙᒃᐸᖅᑲᐃ? ᐃᓚᖏᓪᓗ ᐊᓐᓄᕌᖑᔮᖅᑐᑦ 
ᓴᕕᖕᒥᒃᑕᐅᖅ ᓴᓇᓯᒪᔪᑦ. ᐊᒥᓱᓂᒡᓗ ᐅᔭᒥᖕᓂᒃ 
ᓇᒡᒍᐊᕐᒥᖕᓂᒡᓗ. ᐃᓚᖏᓪᓗ ᐱᐅᓴᐅᑎᐅᓪᓗᑎᒃ ᐅᔭᖅᑲᓖᑦ 
ᐃᓚᖏᓐᓂ, ᑲᓐᓄᔭᐅᔭᕐᒥᒃ ᓴᓇᓯᒪᓪᓗᑎᒃ ᖃᐅᒪᔫᓪᓗᑎᒃ.
 “ᓇᐅᒃ ᑕᒪᐃᑕᓗᒃᑖᒃ ᐱᓯᒪᒋᐊᖃᙱᑕᕗᑦ,” ᓯᑯᐊᑉ 
ᑲᓐᓄᔭᖅ ᐅᖃᐅᑎᓗᓂᐅᒃ, ᑕᑯᒐᒥᐅᒃ ᑎᒍᒥᐊᖅᑐᖅ 
ᐱᑎᒃᓯᐅᑉ ᖃᕐᔪᖓᑕ ᓇᖅᑯᖓᓂᒃ.
 ᑲᓐᓄᔭᕐᓕ ᓂᓪᓕᕋᓂ, ᖃᓄᖅ ᑭᐅᒋᐊᒃᓴᖅ ᓇᓗᒐᒥ. 
ᖃᓄᕐᓘᓐᓃᑦ ᐃᒃᐱᒋᖕᒪᖔᒥ ᖃᐅᔨᒪᓗᐊᙱᓕᕋᒥ.

ᓱᓕᓂᖅ ᐊᒃᓱᕈᕐᓇᕐᓂᖅᓴᖅ

ᑲᓐᓄᔭᖅ ᑎᒍᖅᓴᓚᐅᖅᓱᓂ ᐱᖁᑎᓂᒃ 
ᐊᓂᕐᓂᖃᑦᑎᐊᕈᓐᓃᖅᐳᖅ. ᐊᒻᒪᑦᑕᐅᖅ ᐃᓚᖓᒍᑦ 
ᕿᒃᓵᒐᓚᒃᓱᓂ. ᐃᓄᒃ ᐃᓱᒪᖃᑦᑎᐊᓚᐅᕈᓂ ᑕᒪᒃᑯᓂᖓ 
ᐱᖁᑎᓂᒃ ᐱᒋᐊᕈᑎᖃᕈᓐᓇᓚᐅᙱᑦᑐᖅ. ᓴᓇᕐᕈᑎᑐᑦ 
ᑖᒃᑯᐊ ᓴᓇᑦᑎᐊᖅᓯᒪᔪᖁᑎᑦ ᐊᑐᖅᑕᐅᓇᔭᓚᐅᕐᒪᑕ. 
ᑕᐃᒪᓐᓇᓕ ᐊᖑᓚ ᐃᓱᒪᒋᔭᖓ ᐃᓱᒪᐃᕈᑎᓯᒪᓱᒋᓪᓗᓂᐅᒃ. 
ᐊᒻᒪᓗ ᐃᓱᒪᑦᑎᐊᕆᓚᐅᕈᓂ ᐃᓚᓐᓇᒥᓄᑦ 
ᐱᖃᑎᒐᓚᖕᒥᓄᑦ ᑐᓂᕐᕈᑎᒋᓇᔭᓚᐅᕐᒪᒋᑦ ᐃᓚᒥᓄᓪᓗ. 
ᓄᓇᐃᓐᓇᕐᒥ ᐃᓅᓯᖅ ᐊᔪᕐᓇᕈᓐᓇᖃᑦᑕᕐᒪᑦ ᐃᓛᓐᓂᒃᑯᑦ, 
ᐱᐅᙱᓐᓂᖅ ᐊᑐᖅᑕᐅᔭᕆᐊᖃᙱᒻᒪᑦ ᓇᖕᒥᑐᐃᓐᓇᕐᓗ 
ᐃᓱᒪᒋᔭᖃᕐᓗᓂ ᐃᓅᑦᑎᐊᕐᓇᙱᒻᒪᑦ.
 ᐊᑕᐅᑦᑎᒃᑯᑦ, ᑲᓐᓄᔭᕐᓗ ᓯᑯᐊᕐᓗ ᐅᑎᖅᑎᑦᑎᓪᓗᑎᒃ 
ᐱᖁᑎᓂᒃ. ᐊᖏᕐᕋᒥᓄᓪᓗ ᓯᑯᐊᑉ ᑲᓐᓄᔭᖅ 
ᐊᖏᕐᕋᐅᑎᒃᑲᓐᓂᓕᕆᓪᓗᓂᐅᒃ. ᓄᑲᑉᐱᐊᑉ ᐊᓈᓇᖓ 
ᓯᑯᐊᖅ ᑕᐃᑲᓃᓐᓂᕋᒥ ᐃᓯᕐᒪᑎᒃ ᕿᕕᐊᖅᓱᓂ 
ᖁᕕᐊᓱᒐᓂ ᑮᓇᖓᒍᑦ. ᑲᓐᓄᔭᖅ ᐃᖏᒻᒪᑦ, ᓯᑯᐊᖅ 
ᐊᓂᓕᕆᕗᖅ, ᐃᓄᑑᓕᖅᓱᑎᒃ ᐊᕐᓇᕐᓗ ᐊᖑᓪᓗ.
 ᑲᑎᒪᑎᑕᐅᔪᒍᒃ, ᑲᓐᓄᔭᖅ ᐃᓱᒪᓪᓗᓂ.

9

 ᐊᑯᓂᑲᓪᓚᒃ ᓂᓪᓕᖅᑐᖃᕋᓂ. ᐊᓱᐃᓛᒃ, 
ᑲᓐᓄᔭᖅ ᓂᓪᓕᓕᖅᑯᖅ, ᐊᐱᕆᓪᓗᓂᐅᒃ ᓯᐊᖅ ᓲᖅ 
ᑐᓂᕐᓂ ᓯᐊᓛᕆᔭᐅᖕᒪᖔᑦ.
 ᓯᑯᐊᑉ ᐊᓈᓇᖓ ᐅᖃᕈᒪᔫᔭᙱᒃᑲᓗᐊᕋᒥ. 
ᐃᑯᒪᒧᑦ ᐃᑭᑦᑐᒃᓴᓂᒃ ᐃᓕᖅᓯᓚᐅᖅᓱᓂ, 
ᑕᐃᒪᓐᓇᑐᑦ ᓯᑯᐊᕐᒧᑦ ᐃᑯᐊᓪᓚᒃᑎᑕᐅᖅᑲᐅᔪᓂᒃ. 
ᑲᓐᓄᔭᖅ ᖃᓱᔾᔫᒥᓪᓗᓂ.
 “ᑕᐃᒪᓐᓇ ᐃᑯᐊᓪᓚᒃᑎᑦᑎᒃᑲᓐᓂᙱᓕᕆᑦ,” 
ᐊᕐᓇᖅ ᐅᖃᐅᑎᓪᓗᓂᐅᒃ. ᕿᕕᐊᖅᑕᐅᒐᒥ 
ᐊᖏᖅᑕᐅᓇᓂ, ᐅᖃᒃᑲᓐᓂᕆᓗᓂ, 
“ᐃᑯᐊᓪᓚᒃᑲᓐᓂᕐᓂᐊᕈᕕᑦ ᐊᓂᓂᐊᖅᑐᖓ. 
ᐃᓱᒪᒐ ᓇᖕᒥᓂᕆᒐᒃᑯ. ᑐᓂᐅᙱᓐᓇᕕᑦ. ᑕᒪᓐᓇ 
ᖃᐅᔨᒪᔭᒃᓴᕆᔭᐃᑦ.”
 ᓯᐊᖅ ᑭᐅᑦᑎᐊᕋᓂ, ᐃᔨᖏᒃᑎᒍᑦ 
ᖁᕕᐊᓱᙱᑦᑐᖅ ᐅᔾᔨᕐᓇᕋᓗᐊᕋᒥ. ᑭᓯᓂᓕ 
ᐴᕆᔭᒥᓂᑦ ᓄᐃᑦᑎᒃᑲᓐᓂᕋᓂ ᐊᖓᒃᑯᓄᑦ 
ᐃᑯᐊᓪᓚᒃᑕᐅᓱᖅᑐᓂᒃ. ᑲᓐᓄᔭᖅ ᖃᐅᔨᒪᓕᖅᑯᖅ 
ᐃᒪᓐᓇ.
 ᑖᓐᓇ ᐊᕐᓇᖅᑕᐅᖅ, ᐃᓱᒪᓪᓗᓂ ᐃᖕᒥᓄᑦ, 
ᐊᖓᒃᑰᔪᒃᓴᐅᖕᒥᔪᖅ.
 ᓱᓕ ᓂᓪᓕᖅᑐᖃᕋᓂ. ᐃᑯᒪ ᓱᓕ 
ᐃᑯᒪᖕᒪᑦ. ᑲᓐᓄᔭᖅ ᖁᐃᖅᓱᓚᐅᖅᓱᓂ, ᐳᔪᖅ 
ᓄᖑᑉᐸᓪᓕᐊᕗᖅ. ᐃᓱᒪᓂᓗ ᐊᑲᐅᓯᔾᔫᒥᓪᓗᓂ.
 “ᐅᐃᖃᓚᐅᖅᓯᒪᒐᓗᐊᖅᑐᖓ 
ᑕᐃᑦᓱᒪᓂᑐᖃᖅ,” ᐊᕐᓇᖅ ᐅᖃᖅᐳᖅ.
 ᑲᓐᓄᔭᐅᑉ ᐅᖃᐅᓯᖓᓂᒃ ᐊᑐᕋᒥ ᑲᓐᓄᔭᖅ 
ᑐᑭᓯᒍᓐᓇᕐᓂᖅᓴᐅᓕᖅᑯᖅ.
 “ᑕᐃᑦᓱᒪᓂᐅᓚᐅᖅᑐᕐᓕ,” ᓯᐊᖅ 
ᐅᓂᒃᑳᓕᖅᐳᖅ, “ᐅᑎᒃᑲᓐᓂᙱᓚᐅᕐᒪᑦ. ᐃᓄᑑᓕᕋᒪ, 
ᐊᒻᒪᓗ ᑳᒃᑐᐊᓘᒐᒪ, ᐊᓐᓄᕌᓐᓂᒡᓘᓐᓃᑦ 
ᑭᖕᒪᖅᑕᓕᖅᑯᖓ.”

 ᑲᓐᓄᔭᖅ ᑐᑭᓯᕗᖅ ᐃᓛᓐᓂᒃᑯᑦ ᓄᓇ 
ᐊᔪᕐᓇᖅᑐᒦᓐᓇᕐᓂᖓᓂᒃ.
 “ᑕᐃᒪᐃᑦᑐᒥᒃ ᐊᑐᖅᑎᓪᓗᖓ,” ᐊᕐᓇᖅ 
ᐅᖃᒃᑲᓐᓂᓕᕆᕗᖅ, “ᑐᓂᕐᓄᑦ ᓇᓂᔭᐅᓚᐅᕋᒪ. 
ᑕᐃᒪᓕ ᓱᓕ ᐊᖑᓚ ᐊᖓᔪᖅᑳᕆᔭᐅᓚᐅᖅᑎᓪᓗᒍ. 
ᐃᓱᒪᐃᕈᑎᓗᐊᖅᓯᒪᒐᓂᓕ. ᑖᑦᓱᒧᖓ ᓯᐊᓛᕆᔭᐅᓕᖅᑯᖓ, 
ᓲᖃᐃᒻᒪ ᓱᓇᑐᐃᓐᓇᕐᓂᖅ ᒥᖅᓱᕈᓐᓇᕋᒪ 
ᐃᒻᒪᒍᓐᓇᙱᑦᑐᖅᓯᐅᑎᓂᒡᓗ. ᑐᓃᓪᓕ ᑕᐃᒪᓐᓇ 
ᐊᔪᖅᑕᙱᓐᓂᒃ ᐱᒍᓐᓇᓚᐅᕋᒪ ᐃᓕᓐᓂᐊᖅᓯᒪᒧᑦ 
ᐊᓈᓇᓐᓂᑦ. ᑐᓂᕐᓂ ᐃᓅᓚᐅᖅᐳᖓ ᑐᖁᒦᒍᒪᙱᒧᑦ 
ᖁᕕᐊᓇᙱᒃᑲᓗᐊᖅᑎᓪᓗᒍ ᐃᓅᓯᕋ.”
 ᐃᓅᓯᑦᑎᐊᕙᐅᔪᒥᒋᙱᒃᑲᓗᐊᕋᒥᐅᒃ, ᑲᓐᓄᔭᖅ 
ᑭᐅᓇᓂ. ᐅᓂᒃᑳᖅᑐᖃᖅᑎᓪᓗᒍ ᓂᓪᓕᕈᒪᓇᓂ ᓱᓕ 
ᐅᓂᒃᑳᒃᑲᓐᓂᖁᒐᒥᐅᒃ. ᐊᐱᕆᓂᐊᕋᒥᐅᒃ ᑭᖑᓂᐊᒍᑦ 
ᖃᐅᔨᒪᓪᓗᓂ ᐃᑯᒪᒧᓪᓗ ᐃᓕᑦᑎᓐᓂᖅᐸᖅ 
ᓄᖅᑲᖅᑎᓐᓂᐊᕐᓂᕐᒥᓂᐅᒃ ᖃᐅᔨᒪᓪᓗᓂ.
 “ᐊᖑᓚ ᐅᐸᒃᑕᐅᒐᔪᖕᒪᑦ ᐊᔾᔨᒋᔭᐅᙱᑦᑐᓂᒃ,” ᓯᐊᖅ 
ᐅᖃᕆᐊᕆᓪᓗᓂ. “ᐅᓪᓗᑦ ᐃᓚᖓᓐᓂ ᐅᐱᕐᖔᖑᑎᓪᓗᒍ, 
ᑐᓃᑦ ᓇᒡᕚᓚᐅᖅᐳᑦ ᐅᒥᐊᕐᔪᐊᕐᒥᒃ, ᕿᔪᖕᒥᑦ ᓴᓇᓯᒪᔪᒥᒃ 
ᕿᓯᖕᒥᐅᙱᑦᑐᖅ, ᓯᒡᔭᒥ. ᑖᒃᑯᐊᕐᔪᐊᑦ ᐃᓄᒡᔪᐊᓗᐃᑦ, 
ᒥᖅᑯᓕᖕᓂᒃ ᐊᓐᓄᕌᓕᐅᒐᓗᐊᑦ ᖁᐊᖅᑐᕕᓃᑦ. ᐊᑕᐅᓯᖅ 
ᐆᒪᓐᓂᕋᒥ ᓱᓕ ᐱᐅᓕᔭᐅᔪᖅ.”
 ᐃᔨᒋᔪᕐᔪᐊᖃᐃ? ᑲᓐᓄᔭᖅ ᐃᓱᒪᓪᓗᓂ.
 ᐊᖑᓚᐅᑉ ᓄᓇᓕᖕᓄᑦ ᐅᓂᐊᕐᓂᕐᒪᒍ,” ᓯᐊᖅ 
ᐅᖃᓪᓚᒃᓱᓂ. “ᑲᒪᒋᒋᐊᖃᓚᐅᕋᒃᑯ ᒥᐊᓂᕆᓪᓗᒍ. 
ᐊᖏᔪᕐᔪᐊᕌᓗᒃ ᐃᓄᒡᔪᐊᖅ. ᓄᔭᐃᓐᓇᖅ ᕿᒻᒥᑎᑐᑦ. 
ᐅᕕᓂᖓᓗ ᐊᒃᑐᕈᒥᓇᕋᓂ. ᐆᒻᒪᕆᖕᓂᕋᒥ 
ᐱᒍᓐᓇᖅᓯᑲᐅᑎᒋᓚᐅᕐᓂᕐᒪᑦ.”
 ᓯᐊᖅ ᐃᒃᓱᑎᓂᒃ ᐃᑯᐊᓪᓚᐃᒃᑲᓐᓂᕋᒥ ᐅᖅᑰᓯᓪᓗᓂ 
ᐅᓂᒃᑳᕐᕕᒋᔭᖓ. 
 “ᑖᓐᓇᓕ, ᐊᓐᓇᒃᑐᕕᓂᖅ . . . ᑕᐃᔭᐃᑦ 

ᐃᔨᒋᔪᕐᔪᐊᕐᒥᒃ. ᐅᕙᑦᑎᓐᓂᒃ ᖀᒥᒋᔭᖃᓕᖅᑐᖅ. ᑭᓯᐊᓂᓕ 
ᑕᐃᑦᓱᒪᓂ ᐊᖑᓚᒧᑦ ᖁᔭᓕᓂᖃᓚᐅᕋᓗᐊᕐᒪᑦ. 
ᐊᖏᓂᖓᓄᑦ ᑲᑉᐱᐊᒋᔭᐅᓂᖓ ᐱᓪᓗᒍ ᐊᖑᓚᐅᑉ 
ᑕᐱᕆᓕᓚᐅᕐᒪᒍ ᐃᖅᓯᒋᔭᐅᓂᖓᓄᑦ. ᓲᕐᓗ ᐊᑎᖅᑕᒥᒃ 
ᐱᐊᕋᖅᑲᖅᑐᑎᑐᑦ ᐊᖑᓚ ᐃᓕᖅᑯᓯᖃᓕᓚᐅᕐᒪᑦ. 
ᑭᖑᓂᐊᒍᑦ, ᐃᓕᓐᓂᐊᖅᑎᓚᐅᕋᒃᑯ ᐅᖃᐅᓯᑦᑎᓐᓂᒃ 
ᐊᖑᓚᒧᑦ ᑎᓕᐅᖅᑕᐅᒐᒪ. ᑖᓐᓇ ᑎᒍᐊᕆᔭᐅᔪᖅ 
ᐊᖏᕐᕋᖅᓯᖅᑐᐊᓘᓚᐅᖅᑐᖅ, ᑕᕆᐅᑉ ᐊᑭᐊᓂ 
ᐊᖏᕐᕋᖃᕐᓂᕋᒥ. ᖃᐅᔨᑎᑕᐅᓇᓂ ᑐᓴᖅᑎᑕᐅᑦᑕᐃᓕᒐᒥ 
ᐃᓛᓐᓂᒃᑯᑦ ᑐᓃᑦ ᐅᒥᐊᓂᒃ ᑕᑯᑦᑕᖅᑑᒐᓗᐊᑦ. ᐊᖑᓚᒧᑦ 
ᖃᐅᔨᑎᑕᐅᑦᑕᐃᓕᓪᓗᓂ ᑎᑭᖃᑦᑕᕐᓂᖏᓐᓂᒃ ᐃᓄᖁᑎᖏᑦ 
ᐅᒥᐊᖏᓪᓗ. ᑭᐱᙳᐃᔭᖅᑕᐅᓪᓗᓂ ᒪᖃᐃᑎᑕᐅᓂᕐᒧᑦ 
ᐊᒻᒪᓗ ᐱᙳᐊᕐᓂᕐᒧᑦ. ᑭᖑᓂᖓᒍᓪᓗ ᐅᕙᖓ 
ᑭᐱᙳᐃᔭᐅᑎᒋᔭᐅᓕᖅᑯᖓ.
 ᑲᓐᓄᔭᖅ ᑕᒪᓐᓇ ᑐᓴᕈᒪᓗᐊᙱᒃᑲᓗᐊᖅᑕᖓ.
 “ᑭᖑᓂᐊᒍᑦ,” ᓯᑯᐊᑉ ᐊᓈᓇᖓ ᐅᖃᒃᑲᓐᓂᕆᓪᓗᓂ, 
“ᑐᓂᔭᐅᓪᓗᖓ ᐃᔨᒋᔪᕐᔪᐊᒧᑦ, ᓲᕐᓗ ᑐᓂᕐᕈᓯᑐᑦ. 
ᓲᕐᓗ ᕿᒻᒥᐊᕐᔪᒃᑐᑦ ᐋᑕᐅᓪᓗᖓ. ᐊᓕᐊᓇᐃᒋᔭᐅᒐᒪ, 
ᖃᐅᔨᓚᐅᖅᑐᖓ ᓯᐊᓛᖃᖃᑦᑕᕐᓂᖏᓐᓂᒃ ᑖᒃᑯᐊ 
ᐃᓄᕐᔪᐊᑦ Gronland-ᒥ ᓄᓇᖃᕐᓂᕐᒪᑕ. ᑕᐃᒃᑯᓄᖓ 
ᑐᓂᕈᓗᐃᑦ ᓄᓇᖓᑦ ᑕᐃᔭᐅᓪᓗᓂ Heluland-ᒥᒃ, ᑐᑭᓕᒃ 
‘ᐃᓂᒋᔭᐅᔪᖅ ᐅᔭᖅᑲᓄᑦ.’”
 ᓯᐊᖅ ᐃᔨᒥᓂᒃ ᐊᓪᓚᖅᓯᓪᓗᓂ, ᕿᐊᓕᕐᓂᕋᒥ. 
ᐅᖃᙱᑐᖃᓚᐅᖅᓱᓂ, ᑲᓐᓄᔭᐅᑉ ᐊᔭᐅᕈᒪᙱᒻᒪᒍ. 
ᖃᐅᒪᓂᕐᓕ ᑖᖅᓯᕙᓪᓕᐊᔪᖅ.
 “ᑭᓯᐊᓂᓕ ᐃᓗᓐᓂ ᐃᔪᕆᓚᐅᖅᑕᕋ, 
ᑕᐃᒪᙵᓕᒫᖅ,” ᐊᕐᓇᖅ ᐅᓂᒃᑳᒃᑲᓐᓂᓕᖅᓱᓂ. 
“ᖃᐅᔨᒪᓚᐅᕋᒪ ᐃᔨᒋᔪᕐᔪᐊᖅ ᓯᐊᓛᕆᔭᑐᐃᓐᓇᐅᓚᐅᕐᒪᑦ 
ᐊᖑᓚᒧᑦ, ᓲᕐᓗ ᐅᕙᑦᑎᑐᑦ. ᖃᐅᔨᒪᙱᑐᐃᓐᓇᓚᐅᖅᑐᕐᓕ 
ᑕᐃᒪᐃᑕᐅᓂᕐᒥᓂᒃ.”
 ᐅᓂᒃᑳᒥᓂᒃ ᓄᖅᑲᑲᐃᓐᓇᖅᓱᓂ, ᐃᒃᓱᑎᓂᒃ 

ᐃᓪᓕᕆᒃᑲᓐᓂᖅᓱᓂᐅᒃ ᐃᑯᒪ. ᐃᑯᒪᔪᖅ ᑲᒪᒋᓪᓗᓂᐅᒃ, 
ᐃᓛᒃ ᐃᑯᐊᓪᓚᒃᑲᓐᓂᖅᑎᑦᓱᓂᐅᒃ.
 “ᐊᑯᓂᐅᓕᖅᑐᒥ,” ᐊᕐᓇᖅ 
ᐅᖃᒃᑲᓐᓂᓕᑕᐃᓐᓇᕆᕗᖅ, “ᖁᕕᐊᓱᙱᓕᓚᐅᕋᒪ. 
ᑕᐸᓱᓕᓚᐅᕋᒃᑯ ᐊᖑᓚ. ᐃᓛᓐᓂᒃᑯᑦ 
ᐅᖃᐅᑎᖃᑦᑕᒻᒪᕆᒐᒃᑯ, ᐃᔨᒋᔪᕐᔪᐊᖅ 
ᓇᓂᔭᐅᑦᑕᐃᓕᓂᖓᓂᒃ ᐅᖃᐅᑎᓂᐊᕐᓂᕋᖅᓱᒍ. ᐊᖑᓚᐅᖅ 
ᐋᓐᓂᖅᑎᖅᐸᒃᓱᓂᖓ, ᑐᖁᑦᑎᓂᐊᕐᓂᕋᖅᐸᒃᑐᓂᓗ 
ᐅᕙᓐᓂᒃ ᓂᙵᒃᑎᑦᑕᕌᖓᒃᑯ. ᓲᖃᐃᒻᒪ ᑲᑉᐱᐊᓱᒃᑲᒥ. 
ᐃᓄᒡᔪᐊᖅ ᐱᒋᓪᓗᓂᐅᒃ, ᑎᒡᓕᖕᓂᕋᒥᓗ ᑐᖁᖓᔪᑦ 
ᐃᓄᖁᑎᖏᑕ ᐱᖁᑎᕕᓂᖏᓐᓂᒃ. ᐅᖃᐅᑎᓐᓂᕐᒪᒍ 
ᐃᓄᒡᔪᐊᖅ ᑕᐃᒃᑯᐊ ᐃᓄᖏᑦ ᐱᖁᑎᙱᓪᓗ 
ᐊᓯᐅᓐᓂᕋᐃᓪᓗᓂᒋᑦ ᑕᕆᐅᒥ.”
 ᐊᕐᓇᖅ ᖁᖓᑦᑎᐊᕋᓂ ᐅᖃᑦᓱᓂ ᑲᓐᓄᔭᕐᒧᑦ.
 “ᐋᓯᓪᓕ ᐱᖁᑎᖏᑦ ᐱᓯᒪᔭᕈᓗᖏᑦ ᐃᔨᖅᓯᒪᓪᓗᒋᑦ. 
ᐃᔨᒋᔪᕐᔪᐊᖅ ᓄᓇᓕᖕᒥᒃ ᓱᖏᐅᑎᖕᒪᑦ ᐅᕙᓐᓄᑦ 
ᐱᑦᑎᐊᖅᑕᓕᓚᐅᖅᑐᖅ. ᑭᓯᐊᓂᓕ ᐃᓛᓐᓂᒃᑯᑦ 
ᐅᖃᐅᑎᔪᒪᑦᑕᕋᒃᑯ ᖃᓄᐃᑕᐅᓂᖓᓂᒃ ᐊᖑᓚᒧᑦ. ᑕᐃᒪᓕ 
ᐅᓐᓄᐊᖑᑎᓪᓗᒍ ᐃᔨᒋᔪᕐᔪᐊᖅ ᐅᕙᖓᓗ ᐊᐃᕙᓚᐅᕋᓐᓄᑦ 
ᐱᑦᑎᐊᕈᑎᙱᓐᓇᓐᓄᒃ. ᐆᒥᒋᓂᕋ ᑖᑦᓱᒥᖓ ᓄᐃᓪᓗᓂ 
ᐊᓂᓪᓗᓂ ᐅᕙᓐᓂᑦ. ᖃᓄᑭᐊᖅ ᐅᖃᐅᑎᑦᑕᓚᐅᕋᒃᑯ 
ᓱᓕᔪᒥᒃ ᐅᖃᕋᓱᙱᒃᑲᓗᐊᖅᑎᓪᓗᖓ. ᑕᒪᐃᓐᓂᓗᒃᑖᖅ 
ᐅᖃᐅᑎᓪᓗᒍ. ᐃᓚᖓ ᒥᑭᔪᒥᒃ ᐅᖃᐅᑎᙱᒃᑲᓗᐊᖅᓱᒍ.”
 ᓯᐊᖅ ᐃᑯᒪᓕᕆᒐᒥ ᓱᓕ ᐃᓕᑦᓯᒃᑲᓐᓃᓪᓗᓂ 
ᐃᑯᐊᓪᓚᒃᑐᒃᓴᓂᒃ. ᐃᑯᒪᕐᔪᐊᓕᕐᒪᑦ ᐃᒡᓗ ᖃᐅᒻᒪᒃᓱᓂ.
 “ᑭᖑᓂᐊᒍᑦ ᐅᖃᖃᑎᒋᒃᑲᓐᓂᙱᓐᓇᒥᖓ,” ᓱᓕ 
ᐅᖃᖅᓱᓂ. “ᐅᕙᓐᓄᓪᓘᓐᓃᑦ ᕿᕕᐊᔪᐃᑦᑐᖅ. ᐊᖑᓚᒧᑦ 
ᕿᕕᐊᔪᐃᑦᑐᖅ. ᑐᓂᕐᓄᓪᓗ ᕿᕕᐊᔪᐃᑦᑐᖅ.”
 ᖃᐅᒪᔪᒧᑦ ᐃᔨᒋᐊᓪᓚᓚᐅᖅᓱᓂ, ᓯᐊᖅ ᐃᒡᓚᖅᓯᕗᖅ.
 “ᐊᖑᓚ ᑲᑉᐱᐊᓱᓕᓚᐅᖅᑐᖅ. ᑭᓯᐊᓂᓕ 
ᐃᔨᒋᔪᕐᔪᐊᖅ ᐅᓐᓄᐊᒃᑯᑦ ᕿᒪᓯᓐᓂᕐᒪᑦ 

ᖁᕕᐊᑦᑐᒃᓴᐅᓚᐅᕐᓂᖅᑯᖅ. ᑭᓇᒧᓪᓘᓐᓃᑦ ᑕᑯᔭᐅᒐᓂ 
ᐊᐅᓪᓚᖅᑐᖅ. ᐅᒥᐊᒥᖃᐃ ᑕᑯᓐᓂᕋᒥ ᖃᐅᔨᒪᓕᕋᒥ 
ᐃᓄᖕᒥᓄᑦ ᕿᓂᖅᑕᐅᑦᑕᕐᓂᕐᒥᓂᒃ. ᐊᖑᓚ 
ᑕᑯᔭᐅᑦᑕᓕᕐᓂᖅᑯᕐᓕ ᑲᓐᓄᔭᓂᒃ ᐱᖁᑎᖃᖅᑎᓪᓗᒍ. 
ᐅᖅᑲᖅᐸᒃᑲᒥᓕ ᑑᕐᖓᕐᓄᒡᒎᖅ ᐱᖁᑎᖃᖅᑎᑕᐅᒐᒥ. 
ᐊᑭᓖᒍᓐᓇᕋᒥ ᐃᓱᒪᖅᓲᑎᒋᓕᕋᒥᒋᑦ ᓄᓇᓕᖕᒥᐅᖃᑎᓂ. 
ᐃᓛᓐᓂᒃᑯᓪᓗ ᑲᓐᓄᔭᕐᓂᒃ ᓴᓇᓯᒪᔪᓂᒃ ᐊᑐᖅᑐᐊᖅᑐᑦ 
ᐊᑭᓖᑦᑕᓕᖅᑯᑦ ᖃᓄᑐᐃᓐᓇ ᐊᑭᓕᖁᔭᐅᔪᒥᒃ. ᑭᒃᑯᓗᒃᑖᑦ 
ᓯᐊᓛᖑᓕᖅᑯᑦ.
 ᓯᐊᖅ ᐃᒡᓚᖅᑰᔨᓪᓗᓂ ᓂᓪᓕᒃᑲᓐᓂᑲᐃᓐᓇᖅᐳᖅ.
 “ᑐᑭᓯᕖᑦ ᖃᓄᖅ ᐃᓕᓐᓂᐊᖅᑎᑕᐅᒐᑦᑕ?” 
ᑲᓐᓄᔭᕐᒥᒃ ᐊᐱᕆᓪᓗᓂ. “ᐊᔪᖅᓴᙱᓐᓂᖅ ᐱᒃᓴᖅᑐᓂᖃᕐᒪᑦ. 
ᐱᒃᓴᖅᑐᓂᒃ ᑲᑉᐱᐊᓇᕐᓂᖃᖅᐳᖅ. ᑲᑉᐱᐊᓇᕐᓂᕐᓗ 
ᓯᐊᓛᖑᓂᖃᕐᓂᐅᕗᖅ.”
 ᑲᓐᓄᔭᐅᑉ ᑕᐅᑐᒃᑲᓗᐊᕋᒥᐅᒃ, ᑮᓇᖓ ᖃᓄᑭᐊᖅ 
ᑕᐅᑦᑐᖃᓕᖅᑯᖅ.
 “ᑭᓯᐊᓂᓕ ᐊᖑᓚ ᑕᒻᒪᐃᓚᐅᕐᒪᑦ,” ᓯᐊᖅ ᐅᑲᖅᓱᓂ, 
“ᐃᔨᒋᔪᕐᔪᐊᖅ ᓱᓇᐅᕝᕙᓕ ᐃᓄᒡᔪᐊᑐᐃᓐᓇᐅᙱᒻᒪᑦ. 
ᐃᓄᖁᑎᒥᓂ ᓯᕗᓕᖅᑎᐅᓐᓂᕋᒥ. ᐊᖑᓚ ᐊᕐᕌᒍᓂᒃ 
ᖃᑦᓯᑐᐃᓐᓇᕐᓂᒃ ᐊᐅᓚᑦᑎᓚᐅᖅᑯᖅ ᐃᔨᒋᔪᕐᔪᐊᑉ 
ᐅᑎᕐᓂᐊᓚᐅᙱᓐᓂᖓᓂ. ᐅᑎᓚᐅᕐᒪᑦ ᓯᐊᕋᐃᓕᓂᒃ 
ᐱᖃᑎᓕᒃ. ᑖᒃᑯᐊ ᐃᓄᒡᔪᐊᑦ ᐃᓄᒃᐸᓱᒡᔫᔮᖅᑐᑦ ᑐᓂᕐᓂᒃ 
ᐊᑭᒋᐊᕆᐊᓕᓚᐅᕐᓂᕐᒪᑕ. ᐊᖑᓚᒥᒃ ᕿᓂᖅᓱᑎᒃ 
ᐊᒻᒪᓗ ᐊᑭᒋᐊᕆᐊᖅᑐᕋᒥ ᑎᒡᓕᒡᕕᒋᔭᐅᒐᒥᒃ. ᐊᒥᓱᑦ 
ᑐᖁᑕᐅᑦᑕᕋᓗᐊᖅᑎᓪᓗᒋᑦ ᐊᖑᓚ ᐊᓐᓇᐃᓐᓇᖃᑦᑕᓚᐅᕐᒪᑦ. 
ᐊᖑᓚ ᐃᓱᒪᐃᕈᑎᕙᓪᓕᐊᓪᓗᓂ, ᐱᐅᒍᓐᓃᖅᐸᓪᓕᐊᓪᓗᓂ 
ᓲᖑᓂᖃᕈᒪᓂᕐᒥᓄᑦ. ᐅᖃᐅᑎᓪᓗᓂᒋᑦ ᐊᓯᓂ 
ᑖᒃᑯᐊᒎᖅ ᑕᕆᐅᕐᒥᙶᖅᑐᑦ ᐱᒋᐊᖅᑕᕐᓂᕋᐃᓪᓗᓂᒋᑦ 
ᓈᓚᒃᑕᐅᙱᓐᓂᓂ ᐱᓪᓗᒍ. ᐅᓪᓗᑦ ᐃᓚᖓᓐᓂ 
ᑐᓃᓗᒃᑖᑦ ᑐᖁᑕᐅᓪᓗᑎᒃ ᕿᒫᓪᓗᑎᒡᓘᓐᓃᑦ. 
ᐊᖑᓚ ᐊᓐᓇᖕᓂᕋᒥ ᐅᓇᑕᖅᑕᐅᑦᑎᓪᓗᒋᑦ, ᕿᒫᔪᖅ 

ᑕᕝᕗᖓ ᓄᓇᖁᑎᒋᓕᖅᑕᑦᑎᓐᓄᑦ. ᐅᕙᖓ 
ᓯᑯᐊᕐᓗ, ᒥᑭᓐᓂᖅᓴᐅᑎᓪᓗᒍ ᓱᓕ, ᐃᓚᐅᓪᓗᓂ. 
ᑕᒫᓂᓕ ᐊᖑᓚ ᓂᐅᕕᕈᓐᓇᕈᓗᒃᑲᒥ ᐱᔪᒪᔭᒥᓂᒃ 
ᐱᓯᑎᐊᓘᑲᐃᓐᓇᓚᐅᖅᑐᖅ ᑎᒡᓕᖕᓂᕆᔭᓂ ᐊᑐᕋᒥᐅᒃ. 
ᑕᐃᒪᓗ ᐅᓇᑕᕐᓂᖅ ᐱᒋᐊᒃᑲᓐᓂᓕᓚᐅᕆᕗᖅ.”
 ᓯᐊᖅ ᕿᐊᔪᕈᓘᓕᕋᒥ ᐅᓂᒃᑳᕋᓗᐊᖅᓱᓂ 
ᓱᓕ—ᖃᓄᖅ ᐃᓱᓕᓚᐅᕐᒪᖔᑦ ᓇᓗᓪᓗᓂ ᓱᓕ. 
ᕿᐊᔪᐊᓘᓕᕋᒥ ᕿᐊᕐᔪᐊᖅᑐᐊᓘᓕᕋᒥ. ᑲᓐᓄᔭᖅ 
ᑐᑭᓯᑲᓪᓚᒃᐳᖅ ᑕᐃᒪᓐᓇᑦᑎᐊᑲᐅᑎᒋ ᐃᕐᓂᑯᓗᖓ ᓯᑯᐊᑉ 
ᖃᐅᔨᒪᓚᐅᖅᑕᖓᓂᒃ. ᓱᓕᔪᒥᒃ ᖃᐅᔨᒪᓚᐅᕋᓗᐊᕋᒥ 
ᓄᑲᑉᐱᐊᖑᓪᓗᓂ ᐊᖓᒃᑯᖓᓂᕐᒧᑦ ᓇᖕᒥᓂᖅ 
ᑐᑭᓯᓂᕆᔭᒥᓂᒃ ᐊᑐᕐᓂᕐᒪᑦ. ᓯᑯᐊᕐᒧᑦ ᑕᕆᐅᕐᒥᐅᑕᓄᑦ 
ᐱᐅᙱᑦᑐᓄᑦ ᐅᓇᑕᖅᑕᐅᓇᓱᒋᓐᓂᕋᒥ. ᓯᐊᕋᐃᓖᑦ 
ᑑᕐᖓᐅᓇᓱᒋᓪᓗᓂᒋᑦ—ᑕᐅᑦᑐᒥᖕᓂᒃ ᐊᓯᔾᔨᖅᑕᐅᑦᑕᕋᒥᒃ, 
ᓱᓇᒧᑦ ᖃᐅᔨᒪᓐᓇᙱᑦᑐᒃᑯᑦ ᑕᑯᒃᓴᐅᙱᑦᑐᒃᑯᑦ. 
ᓯᑯᐊᑉ ᑕᐃᒪᓐᓇ ᑐᑭᓯᓂᕐᒥᓂᒃ ᐊᑐᕋᒥ ᑕᐃᒪᓐᓇ 
ᖃᐅᔨᒪᓇᓱᒋᔭᕕᓂᖏᑦ ᑖᒃᑯᐊ ᐊᕙᑎᒥᓂ ᖃᓄᑐᐃᓐᓇᖅ 
ᐱᕙᓪᓕᐊᔪᑦ.
 ᓱᓕᔪᕐᓕ ᐊᓈᓇᖓᓂᙶᖅᑐᖅ, ᓱᓕᓂᖅ ᑖᓐᓇ, 
ᐅᖁᒪᐃᓐᓂᖅᓴᒻᒪᕆᐊᓗᒃ.

ᓯᐊᖅ ᐊᒻᒪᓗ ᐊᖑᓚ ᖃᐅᔨᒪᔪᑐᐊᖑᔪᕕᓃᒃ 
ᓱᓇᓪᓚᕆᐅᖕᒪᖔᑕ ᓯᐊᕋᐃᓖᑦ: ᐃᓛᒃᑯᑦ ᐃᓅᖃᑎᐅᔪᐃᑦ, 
ᑐᓂᖅᑎᑑᙱᑦᑐᑦ ᑲᓐᓄᔭᐅᓪᓗ ᐃᓄᒋᔭᖏᑎᑑᙱᑦᑐᖅ. 
ᐃᓄᒡᔪᐊᕌᓘᓪᓗᑎᒃ, ᓱᓇᒃᑯᑖᖃᐅᑦᑎᐊᖅᓱᑎᒃ. 
ᐱᐅᙱᑦᑐᐊᓘᓪᓗᑎᒡᓗ.
 ᑲᓐᓄᔭᖅ ᓱᓕᔪᒥᒃ ᑭᐅᒍᒪᓯᒋᐊᖅᐳᖅ.
 “ᑕᒪᓐᓇ ᓄᓇ ᕿᒪᙱᒃᑯᑎᒍ,” ᐅᖃᖅᓱᓂ, 
“ᑕᒪᐃᑕᓗᒃᑖᖑᔪᒍᑦ, ᑐᖁᓂᐊᖅᑐᒍᑦ.”
 ᓯᐊᖅ ᑲᒃᑭᓕᐅᖅᓱᓂ ᕿᐊᓚᐅᕐᓂᕐᒧᑦ 
ᐊᖏᖃᑎᒋᓕᑕᐃᓐᓇᖅᑕᖓ ᑲᓐᓄᔭᖅ.
 “ᑐᓂᒃᑯᑦ ᕿᒪᒍᒪᙱᑕᒃᑲᓕ,” ᐅᖃᖅᓱᓂ. 
“ᐊᑯᓂᐅᓗᐊᖅᑐᖅ ᓄᓇᖅᑲᑎᒋᓕᕋᒃᑭᑦ. ᐃᓚᓐᓇᕆᓪᓗᒋᓗ, 
ᐃᓚᒋᓪᓗᒋᓪᓗ ᐃᓚᖓᒍᑦ. ᐃᓅᓯᕐᓕ ᐱᐅᓂᖅᓴᐅᕗᖅ 
ᑕᕝᕙᓂ—ᐃᓕᑦᑎᑑᙱᑦᑐᖅ, ᐋᒃᑲᓕᐊᓯᑦ ᐅᕙᑦᑎᑑᙱᑦᑐᖅ.”
 ᐅᓇᓕ ᑐᓂᙳᖅᑐᖅ, ᑲᓐᓄᔭᖅ ᐃᓱᒪᓪᓗᓂ.
 “ᐊᒻᒪᓗ ᑐᓃᑦ ᐅᕙᑦᑎᑑᙱᒻᒪᑕ,” ᐅᖃᒃᑲᓐᓂᕋᒥ, 
“ᐊᐅᓪᓛᖏᓐᓇᐅᔭᙱᑦᑐᑦ, ᕿᒧᒃᓯᒃᑯᓪᓗ. ᑐᓃᓪᓕ 
ᐊᖏᕐᕋᕐᒥᖕᓂᒃ ᐅᖓᖕᒪᑕ. ᐊᖏᕐᕋᑎᒃ ᐱᓐᓇᕆᓪᓗᓂᔾᔪᒃ.”

10

 ᑲᓐᓄᔭᕐᓕ ᑐᑭᓯᙱᓐᓇᒥ ᓲᖅ ᑐᓃᑦ ᐊᖏᕐᕋᕐᒥᖕᓂᒃ 
ᐊᐅᓪᓚᔪᐃᑦᑑᓂᖏᓐᓂᒃ, ᑭᓯᐊᓂᓕ ᓯᑯᐊᑉ ᐊᓈᓇᖓᓄᑦ 
ᐅᖃᖅᐳᖅ:
 “ᑐᐊᕕᕐᓇᓕᕐᒪᑦ, ᓯᐊᕋᐃᓖᑦ ᐊᐅᓪᓚᓚᐅᕐᒪᑕ 
ᓇᓂᓯᙱᓐᓇᒥᒃ ᕿᓂᖅᑕᒥᖕᓂᒃ ᑭᓯᐊᓂ 
ᐱᖅᓯᓗᐊᓕᕐᓂᖅᑕᐅᖅ ᐱᓪᓗᒍ. ᐱᒍᓐᓇᖅᓯᒍᑎᒃ 
ᐅᑎᓚᖓᔪᐃᑦ ᐅᓇᑕᕆᐊᖅᑐᒃᑲᓐᓂᕐᓗᑎᒃ. ᑐᓃᑦ 
ᕿᒪᓯᙱᑉᐸᑕ, ᐊᖏᕐᕋᒥᓃᒍᒪᒧᑦ, ᐃᒪᐃᓕᒋᐊᖃᓚᖓᔪᑦ. 
ᐅᑎᖅᑎᑦᑎᒋᐊᖃᓚᖓᔪᑦ ᑖᒃᑯᓂᖓ ᑎᒡᓕᒃᑕᐅᔪᕕᓂᕐᓂᒃ 
ᑲᓐᓄᔭᓂᒃ. ᓯᒡᔭᒧᑦ ᕿᒪᒃᑕᐅᓗᑎᒃ, ᐃᔨᒋᔪᐊᓗᖕᒧᑦ 
ᓇᓂᔭᐅᖁᓪᓗᒋᑦ—”
 ᓯᐊᕐᓕ ᐃᒡᓚᓕᖅᑐᕕᓂᖅ 
ᐅᖄᓂᓚᐅᖅᑎᓐᓇᒍᓘᓐᓃᑦ. ᖁᕕᐊᓱᖕᓂᕐᒨᙱᑦᑐᖅ 
ᐱᔾᔪᑎᖃᖅᓱᓂ.
 “ᐅᖃᐅᑎᖅᑲᐅᒐᒃᑭᑦ ᖃᓄᖅ ᐃᔨᒋᔪᕐᔪᐊᒥᒃ 
ᐃᓕᓐᓂᐊᖅᑎᑦᑎᓚᐅᕐᓂᓐᓂᒃ ᖃᓄᖅ ᐅᖃᐅᓯᖅᐳᑦ 
ᐅᖃᓕᕈᓐᓇᖅᑎᑦᑎᒋᐊᒃᓴᖅ. ᑭᓯᐊᓂᓕ 
ᐃᓕᓐᓂᐊᓚᐅᕐᒥᒐᒃᑯ ᐅᖃᐅᓯᖓ.”
 ᑎᒃᑯᐊᖅᓱᓂᒃ ᑲᓐᓄᔭᐅᑉ ᐅᔭᒥᖓᓄᑦ.
 “ᑖᓐᓇ ᐊᑐᖅᑕᐃᑦ ᑕᐃᔭᐅᓱᖅᑐᖅ ᐅᖃᐅᓯᖏᑎᒍᓐ 
ᐃᒪᓐᓇ ‘copper.’-ᖑᓂᕋᖅᑕᐅᓪᓗᓂ. ᓯᑎᙱᓐᓂᖅᐹᖅ 
ᓴᕕᒃᓴᓕᐅᕈᓐᓇᖅᑕᐅᔪᓂ. ᐊᓯᖏᓐᓂᒃ ᓴᓇᕙᒃᑲᓗᐊᕐᒥᔪᑦ 
ᑭᓯᐊᓂ ᐅᖃᐅᓯᖏᑎᒍᑦ ᐳᐃᒍᕋᒃᑭᑦ.”
 ᑲᓐᓄᔭᕐᒧᑦ ᕿᕕᐊᕋᒥ ᖁᖓᑦᑎᐊᙱᒃᑲᓐᓂᕆᓪᓗᓂ.
 “ᐃᓱᒪᖃᑦᑕᙱᓚᑎᓪᓕ,” ᐊᐱᕆᓪᓗᓂᐅᒃ 
“ᓲᖅ ᑕᐃᔭᐅᑦᑕᕐᒪᖔᑕ ᐃᓄᒡᔪᐃᑦ ᓯᐊᕋᐃᓖ-
ᖑᓂᕋᖅᑕᐅᓪᓗᑎᒃ?”
 “ᐃᕐᓂᖅᐱᑦ ᐅᖃᐅᑎᓚᐅᕋᓗᐊᖅᑖᖓ,” ᑲᓐᓄᔭᖅ 
ᑭᐅᓪᓗᓂ. “ᐅᖃᓚᐅᖅᑐᖅ ᑕᐃᒪᓐᓇᒎᖅ ᐃᕆᐊᓛᓱᕐᒪᑕ 
ᐅᓇᑕᕆᐊᓕᕌᖓᒥᒃ. ᓯᐊᕋᐃᓖ! ᑕᐃᒪᐃᓕᓱᕐᒪᑕ 
ᑕᐃᒪᓐᓇ ᐃᓛᒃ ᑐᓂᕐᓗᑦ ᑕᐃᔭᐅᑦᑕᖅᑯᑦ ᓯᐊᕋᐃᓖ-

ᖑᓂᕋᖅᑕᐅᓪᓗᑎᒃ.”
 ᓯᐊᖅ ᐃᔪᓕᒃᑲᓐᓂᕋᒥ ᐃᒡᓚᒃᑲᓐᓂᓕᕋᒥ. 
“ᑐᓂᕈᓗᐃᑦ,” ᐅᖃᖅᑯᖅ, “ᑐᑭᓯᒐᓛᙱᑦᑐᑦ ᖃᓄᖅ 
ᑖᓐᓇ ᐅᖃᐅᓯᕆᔭᐅᔪᖅ ᑐᑭᖃᕐᒪᖔᑦ. ᐅᖃᐅᑎᓚᒌᑦ? 
ᐃᔨᒋᔪᕐᔪᐊᑉ ᐃᓄᖏᑦ ᐃᕆᐊᓛᓱᖅᑐᑦ ‘Skraeling!’ ᓱᓕᔪᒥᒃ 
ᐅᖃᖅᐳᖓ, ᑕᐃᒪᓐᓇᖔᕐᓕ ᑐᓃᑦ ᑕᐃᔭᖏᑦ. ᒥᑖᖅᑐᑦ 
ᑐᖁᒥᓄᑦ ᖃᐃᖁᔨᓪᓗᑎᒃ ᑐᓂᕐᓂᒃ ᐃᕆᐊᓚᒍᑎᒋᔭᖓᑦ. 
ᖃᐅᔨᒪᒐᒥᒃ ᑐᓃᑦ ᐅᓇᑕᕐᓂᕐᒥᒃ ᓇᓗᒧᑦ 
ᐱᒋᐊᔪᐃᑦᑑᓂᖏᓐᓂᒃ. ᑕᐃᒪᓐᓇ ᑕᐃᔭᐅᕙᒃᐳᑦ ᑐᓃᑦ 
ᐃᓄᒃᐸᓄᑦ. ᐅᖃᐅᓯᖏᑎᒍᑦ ᑐᑭᖃᖅᑐᖅ ᐃᒪᓐᓇ ᑐᑭᓕᒃ 
‘ᐱᒡᒍᐃᑦᑐᖅ!’ ᐃᔨᒋᔪᕐᔪᐊᑉ ᐃᓄᖏᓪᓗ ᐅᓇᑕᖅᑎᐅᖕᒪᑕ 
ᐊᑯᓂᑦ ᑕᐃᒪᓐᓇ ᐃᓕᖅᑯᓯᖃᓕᕋᒥᒃ ᖁᕕᐊᒋᓕᕋᒥᔾᔪᒃ 
ᐃᓄᐊᖅᑕᕐᓂᖅ ᐃᖕᒥᖕᓂᑦ ᓴᙲᓐᓂᖅᓴᐅᔪᓂᒃ. ᓲᖃᐃ 
ᐃᓄᒃᐸᐃᑦ ᓄᓇᓕᑦᑎᓐᓂ ᓱᕈᓯᖅᑎᑐᑦ ᐱᙳᐊᕆᔭᑐᑦ 
ᐱᖃᑦᑕᓕᖅᐳᑦ ᑐᓂᕐᓂᒃ, ᖃᓄᑐᐃᓐᓇᖅ ᐃᓱᒪᖅᓱᕈᓐᓇᕋᒥᒃ 
ᓲᖑᓂᖅᓴᐅᓗᐊᒧᑦ. ᐃᓵᖅᓯᓂᕐᓗ ᐱᖁᑎᒋᔭᐅᔪᓂᒃ 
ᐊᓕᐊᓇᐃᒋᔭᖃᕋᒥᒃ. ᐊᕐᓇᓂᒃ ᐊᖑᑎᓂᒡᓗ ᖃᓄᑐᐃᓐᓇᖅ 
ᐱᒋᐊᖃᑦᑕᕋᒥᒃ. ᕿᒫᔪᓂᒃ ᐃᔪᕋᒥᒃ ᐅᐱᒋᙱᓗᐊᒧᑦ 
ᐊᒻᒪᓗ ᐅᓇᑕᕇᕋᒥᒃ ᓇᒡᕚᖅᑕᒥᖕᓂᒃ ᓂᕆᒪᓕᖅᐸᒃᑲᒥᒃ. 
ᐃᒥᕋᒥᒡᓗ ᑏᖑᔮᖅᑐᒥᒃ ᐃᒥᓕᐅᖅᑕᒥᖕᓂᒃ. ᐃᒥᕆᔭᒥᖕᓄᑦ 
ᐅᐃᕐᖓᓕᖅᐸᒃᓱᑎᒃ ᐃᒥᕇᕌᖓᒥᒃ. ᐊᒻᒪᓗ ᖃᐅᔨᒃᑲᓐᓂᕈᒥᒃ 
ᐅᓇᑕᕐᓂᕐᒥᒃ ᐃᓱᒪᒋᔭᑐᐊᖃᓕᖅᐸᒃᑲᒥᒃ. ᑎᒡᓕᒃᑕᐅᔪᑦ 
ᐱᔪᒪᔭᑐᐊᕆᒐᕕᒋᑦ? ᐊᐅᖕᒥᒃ ᑕᑯᔪᒪᔪᑦ. ᐃᓱᒪᐃᕈᑎᓯᒪᒐᒥᒃ!  
 ᑲᓐᓄᔭᖅ ᑐᑭᓯᓇᓱᓗᐊᒧᑦ ᖃᓪᓗᖏᒃ ᐃᒧᓪᓗᖅᐳᒃ, 
ᐃᓱᒪᑦᑎᐊᕋᓱᓗᐊᒧᑦ.
 “ᑭᓯᐊᓂᓕ,” ᐊᐃᕙᒋᐊᓚᐅᕋᓗᐊᖅᓱᓂ, “ᓱᕈᓯᕐᓂᒃ 
ᐱᓇᓱᔪᐃᑦᑐᑦ. ᑕᐃᒪᐃᒻᒪᑦ—”
 “ᑐᑭᓯᙱᑦᑎᐊᓪᓚᕆᒃᑐᐊᓘᕕᑦ? ᓯᐊᖅ ᓂᙵᓕᕋᒥ. 
“ᑎᒥᒥᒃ ᐊᐅᓈᖁᔨᔪᑦ. ᓄᓇ ᑕᒪᓐᓇ ᖀᒥᒋᓗᐊᕐᓂᑯᒥᓄᑦ, 
ᑐᑭᓯᕖᑦ? ᐅᕙᑦᑎᓐᓂᒃ ᐱᐅᒃᓴᙱᓪᓚᕆᒃᑐᑦ. 
ᑐᓂᐅᒐᓗᐊᕈᑦᑕᓘᓐᓃᑦ ᑲᒪᙱᑦᑐᑦ ᓄᓇᒧᑦ 

ᐃᓚᐅᑎᑕᐅᑐᐃᓐᓇᕋᑦᑕ. ᐊᖏᕐᕋᕈᒪᓗᐊᒧᑦ ᖀᒥᒋᔭᓕᑦ 
ᓱᓇᓗᒃᑖᓂᒃ ᑕᑯᔭᒥᖕᓂᒃ, ᐊᖏᕐᕋᐅᔪᓐᓇᙱᓐᓇᒥᒃ 
ᐅᑎᕆᐊᒃᓴᖅ ᐊᔪᓕᕋᒥᒃ ᐅᔭᖅᑲᒥᒡᓘᓐᓃᑦ ᐊᑕᐅᓯᕐᒥᒃ 
ᑕᑯᔪᒪᙱᑦᑐᑦ ᑕᒫᓃᑐᐊᖅᐸᑦ. ᓯᕗᓕᖅᑎᒋᔭᖓᑦ, 
ᐃᔨᒋᔪᕐᔪᐊᖅ, ᓇᖕᒥᓂᕆᔭᒥᓂᒃ ᑭᓯᐊᓂ ᐱᒍᓂ 
ᖁᕕᐊᓱᖕᓂᐊᖅᑐᖅ!”
 ᑲᓐᓄᔭᖅ ᓱᓕ ᑐᑭᓯᙱᓚᖅ. “ᐱᖁᑎᒋᔭᒥᖕᓂᒃ 
ᐅᑎᕐᕕᐅᓚᐅᕐᓕ,” ᑭᐅᓪᓗᓂ. “ᓱᓇᒃᑲᓐᓂᕐᒥᒃ ᐱᔪᒪᒐᔭᖅᐸ?”
 ᑲᓐᓄᔭᐅᑉ ᓯᐊᑉ ᑮᓇᖓ ᕿᒥᕐᕈᒐᓗᐊᕋᒥᐅᒃ ᖃᓄᖅ 
ᐅᖃᕐᒪᖔᑦ ᑐᑭᓯᙱᓚᖅ ᓱᓕ.
 ᑲᓐᓄᔭᖅ ᑐᑭᓯᙱᑦᑎᐊᓕᕋᒥ ᐅᖃᒃᑲᓐᓂᕆᐊᖅᐳᖅ. 
“ᓯᐊᖅ, ᐃᕐᓂᖅᐱᑦ ᒪᐅᖓᕋᓱᒋᔮᖓ ᐅᓇᑕᖃᑕᐅᓂᐊᕋᒪ 
ᐃᔨᒋᔪᕐᔪᐊᒥᒃ ᐃᓄᖏᓐᓂᒡᓗ. ᑐᓂᕐᓂᒃ 
ᐱᐅᓕᒃᓯᓂᐊᕋᓱᒋᒐᒥᖓ.” ᖁᖓᓯᕐᒥᓂᒃ ᑎᒍᓯᓪᓗᓂ 
ᐅᖃᒃᑲᓐᓂᕆᓪᓗᓂ, “ᐅᓇ ᐅᔭᒥᒐ, ᑐᓂᔭᐅᓚᐅᖅᑐᖅ 
ᐅᕙᓐᓄᑦ ᐊᓈᓇᑦᑎᐊᓐᓄᑦ, ᐱᒃᓴᖅᑐᓂᖃᕐᕕᒋᓇᓱᒋᔭᖓ 
ᓵᙵᔪᓐᓇᐅᑎᒥᒃ ᐃᔨᒋᔪᕐᔪᐊᒥᒃ.”
 ᓯᑯᐊ ᐃᒡᓚᖅᓯᑐᐃᓐᓇᕆᕗᖅ. 
ᐅᖃᒃᑲᓐᓂᓕᕆᓪᓗᓂᓗ ᐃᒪᓐᓇ, “ᑭᐊᖅ ᐅᒃᐱᕈᓱᒃᑐᖅ 
ᓱᓇᑐᐃᓐᓇᕐᒥᒃ ᐅᖃᐅᑎᒍᒃᑯ,” ᐊᕐᓇᖅ ᑖᓐᓇ ᐅᖃᖅᐳᖅ. 
“ᖃᐅᔨᒪᔪᖅ ᖃᐅᔨᒪᖁᔭᓐᓂᒃ ᑭᓯᐊᓂ, ᐊᒻᒪᓗ 
ᑐᑭᓯᙱᑦᑕᕌᖓᒥ ᐃᓱᒪᒋᔭᑐᐃᓐᓇᕐᒥᓂᒃ ᐃᓚᕙᒃᓱᓂᐅᒃ, 
ᑕᐃᒪᙵᓕᒫᖅ.”
 “ᐊᓱᓕ ᓱᓕᔪᒥᒃ ᐅᖃᐅᑎᓕᕈᒃ,” ᑲᓐᓄᔭᖅ 
ᑭᐅᓪᓗᓂ. “ᐅᖃᐅᑎᒍᑦ ᑕᕝᕙᓂ ᐱᓇᓱᒐᖃᙱᓐᓇᒪ 
ᑕᓯᐅᖅᓯᒍᓐᓇᙱᓐᓇᒪ ᑭᓇᒥᒡᓘᓐᓃᑦ. ᑐᓃᑦ ᓯᕗᓂᕐᒥᖕᓂᒃ 
ᐃᓱᒫᓘᑎᖃᕐᒪᑕ ᑭᓯᐊᓂᓕ ᑐᓂᐅᙱᓐᓇᕕᑦ. 
ᐅᕙᑦᑎᑑᒐᕕᑦ. ᑐᑭᓯᒐᓗᐊᕋᕕᑦ ᐅᕙᓐᓂᒃ . 
ᑐᖁᒋᐊᖃᙱᓐᓇᑦᑕ. ᑎᒡᓕᒃᑕᐅᓂᑯᑦ ᐅᑎᖅᑎᒍᑦᑎᒍ 
ᐊᑲᐅᓇᔭᖅᑐᖅ. ᕿᒪᒡᓗᒋᑦ ᓯᒡᔭᒥ ᐃᔨᒋᔪᕐᔪᐊᖅ 
ᐅᑕᖅᑭᓗᒍ ᑎᑭᒃᑲᓐᓂᕐᓂᐊᕐᓂᖓ. ᕿᒫᓂᐊᖅᐳᑎᓪᓕ 

ᐅᑎᒃᑲᓐᓂᙱᓪᓗᑎᑦ ᑕᕝᕗᖓ . . .” 

 “ᓱᓇᓗᒃᑖᒧᑦ ᐃᔨᒋᔪᕐᔪᐊᖅ 
ᓄᖅᑲᖅᑎᑕᐅᒍᓐᓇᙱᑦᑐᖅ,” ᓯᐊᖅ ᐅᖃᐱᓗᒃᓱᓂ. ᐃᑯᒪᒧᑦ 
ᐃᔨᒋᑐᐃᓐᓇᕋᒥ, ᐳᐃᒍᖅᑰᔨᓪᓗᓂ ᐅᖃᓕᒪᒐᓗᐊᕐᓂᕐᒥᓂᒃ. 
“ᓱᓇᒥᒃ ᓄᖅᑲᐅᑎᖃᕐᓂᐊᙱᑦᑐᖅ.”
 ᓯᐊᖃᐃ ᓱᓕᔪᖅ. ᐅᓇᑕᓚᐅᖅᑐᑦ ᐃᖅᑲᐅᒪᓕᕋᒥᒋᑦ 
ᑕᐅᑐᙳᐊᒃᑲᓐᓂᓕᖅᓱᒋᑦ. ᐃᓄᐊᖅᑐᑦ ᐊᒥᓱᐊᓗᖕᓂᒃ 
ᐱᒋᐊᖅᑕᐅᒋᐊᖃᙱᑦᑐᓂᒃ. ᐃᔨᒋᔪᕐᔪᐊᖃᐃ 
ᐊᑭᒋᐊᕈᒪᒐᓗᐊᕐᒪᑦ ᑎᒡᓕᒡᕕᐅᒐᒥ. ᐃᓄᖁᑎᖏᓪᓕ 
ᑕᐃᒪᓐᓇᑐᐃᓐᓇᖅ ᐱᒋᐊᖃᙱᑕᒥᓂᒃ ᐃᓱᒪᐃᕈᑎᓯᒪᔪᑎᑐᑦ 
ᒥᒃᓯᖃᙱᑦᑐᒥᒃ ᐱᒋᐊᕋᓗᐊᖅᐸᑕ ᑕᐃᒪᐃᓐᓇᓱᒋᓇᒋᓪᓕ 
ᐃᓱᒪᑦᑎᐊᒃᑲᓐᓂᕋᓱᓕᖅᐳᖅ. ᐊᐅᖕᒥᒃ ᐱᔪᒪᑐᐃᓐᓇᕐᒧᑦ 
ᑕᐃᒪᐃᑦᑐᖃᕆᐊᖃᙱᒻᒪᑦ. ᑕᐃᒪᓕ ᐅᒥᐊᖏᑦ 
ᐊᒪᕈᖅᑎᑐᓪᓘᓐᓃᑦ ᐆᒪᔪᖅᑎᑐᑦ ᓴᓇᓯᒪᑦᑕᕐᒪᑕ. 
ᑕᐃᒪᓐᓇᑐᓪᓗ ᐊᒪᖅᑯᑎᑐᑦ ᐱᒋᐊᖅᑕᖅᓱᑎᒃ. ᑐᓃᓪᓕ 
ᑐᒃᑐᑎᑐᑦ ᕿᒪᓯᑐᐃᓐᓇᖅᐸᒃᑲᒥᒃ ᓇᒧᑐᐃᓐᓇᖅ ᕿᒫᓪᓗᑎᒃ 
ᐊᒃᓱᕈᖅᑎᑕᐅᔪᑐᑦ. ᑕᐃᒪᓐᓇ ᑐᒃᑐᑐᐃᓐᓇᖅᑐᑦ ᓲᕐᓗ 
ᐊᖑᓇᓱᒃᑕᐅᔪᑐᑦ. ᐊᒻᒪᓗ ᓯᐊᕋᐃᓖᑦ ᐊᒪᖅᑯᑎᑑᖅᓱᑎᒃ.
 ᐊᒪᖅᑯᑎᑐᑦ.
 ᓯᐊᖅ ᐃᒃᓱᑎᓂᒃ ᐃᓕᐅᖅᑲᐃᑎᓪᓗᒍ ᐃᑯᒪᒧᑦ, 
ᑲᓐᓄᔭᐅᑉ ᐊᐱᕆᓪᓗᓂᐅᒃ.
 “ᖃᓄᕐᓕ ᑐᓃᑦ ᐊᒪᕈᖅᓯᐅᖅᑕᖅᐸᑦ?”
 “ᐊᒪᖅᑯᓂᒃ ᐱᓇᓱᒃᐸᙱᓚᒍᑦ,” ᑖᓐᓇ ᑭᐅᓪᓗᓂ. 
“ᐊᒪᖅᑯᐃᑦ ᐊᔪᕐᓇᓗᐊᕐᒪᑕ ᖃᓂᒡᓕᒍᓐᓇᙱᓇᑦᑎᒍᑦ 
ᐊᒪᖅᑯᑦ ᐱᓇᓱᒃᑕᐅᔪᐃᑦᑐᓪᓕ ᐅᕙᑦᑎᓐᓄᑦ.”
 ᑲᓐᓄᔭᕐᓕ ᐃᓕᖅᑯᓯᒥᓂ ᖃᐅᔨᒪᕗᖅ ᖃᓄᖅ 
ᐊᒪᕈᖅᓯᐅᖅᑕᕐᒪᖔᑕ.
 ᐊᒪᖅᑯᑦ ᓱᑲᓗᐊᕐᓂᖏᑦ ᐱᓪᓗᒋᑦ ᒪᓕᒃᑕᐅᓱᐃᑦᑐᑦ 
ᐱᓇᓱᒃᑕᐅᓪᓗᑎᒃ. ᑎᒍᓂᐊᕈᑎᒥᒡᓗ ᐊᑐᔪᐃᑦᑑᓪᓗᑎᒃ. 
ᐆᒪᔪᑦ ᐃᓱᒪᖃᓗᐊᕐᒪᑕ ᖃᐅᔨᒪᓗᐊᕐᒪᑕ. ᑭᓯᐊᓂᓕ 

ᐊᒪᖅᑯᑦ ᐃᓕᖅᑯᓯᖓᑦ ᖃᐅᔨᒪᔭᐅᓂᖓ ᐊᑐᖅᑕᐅᓱᕐᒪᑦ 
ᐱᓇᓱᒃᑎᓪᓗᒋᑦ ᐃᓄᐃᑦ. ᐊᒪᕈᖅ ᕿᒻᒥᑎᑐᑦ ᐃᓚᖓᒍᑦ 
ᐃᓕᖅᑯᓯᖃᕐᒪᑕ. ᓂᕿᒥᒃ ᐃᓵᓱᕐᒪᑕ ᓇᓂᓯᔪᓐᓇᕈᑎᒃ 
ᕿᒪᑯᓂᒃ. ᓂᕆᓱᕐᒪᑕ ᓱᑲᔪᐊᓗᖕᒥᒃ ᐊᕿᐊᑦᑐᕋᓱᒧᑦ. 
ᑕᐃᒪᓕ ᑲᓐᓄᔭᐅᑉ ᐃᓚᖁᑎᖏᑦ ᐃᒪᓐᓇ ᐊᒪᕈᕋᓱᒃᑕᖅᐳᑦ 
ᐱᓇᓱᒃᓱᑎᒃ: ᓴᐅᓂᕐᒥᒃ ᓵᑦᑐᒥᒃ ᐃᓕᓯᓪᓗᑎᒃ 
ᓂᕿᐅᑉ ᐃᓗᐊᓂ ᖁᐊᖅᑎᑕᐅᓪᓗᓂ, ᑖᓐᓇᓗ ᓂᕿ 
ᖁᐊᖅᑎᑕᐅᓪᓗᓂ ᐃᒧᓯᒪᓪᓗᓂ ᐃᐱᒃᑐᒥᒃ ᑲᐱᓇᖅᑐᒥᒃ 
ᐃᓗᓪᓕᖅᓯᒪᓪᓗᓂ. ᓂᕿᐅᑉ ᐃᓗᐊᓅᖅᑕᐅᓪᓗᓂ 
ᐅᖅᓱᖃᖅᑎᑕᐅᓪᓗᓂ ᐃᒃᖠᓇᕈᓇᖅᓯᑎᑕᐅᓪᓗᓂ. 
ᐊᒪᖅᑯᒧᑦ ᓂᕆᔭᐅᓪᓗᓂ ᖁᐊᖑᔪᖅ ᐊᒪᖅᑯᑉ ᐊᕿᐊᕈᐊᓂ 
ᐊᐅᒃᑯᓂ ᑲᐴᑎ ᐊᒧᓯᒪᔪᓐᓃᕋᔭᕐᒪᑦ, ᐊᒪᖅᑯᑉ ᐃᓗᐊᓂ.”
 ᐊᒪᕈᕐᓗ ᑐᖁᑐᐃᓐᓇᕋᔭᖅᑐᖅ.
 ᓯᑯᐊᖅ ᐃᓯᖅᑐᖅ ᑲᓐᓄᔭᖅ ᐅᓂᒃᑳᕋᓱᐊᖅᑎᓪᓗᒍ 
ᓱᓕ ᓯᐊᕐᒧᑦ ᑐᓵᔪᒪᙱᑦᑐᑯᓘᔪᖅ ᓱᓕ. ᓄᑲᑉᐱᐊᕐᓕ, 
ᑐᓴᕈᒪᔪᒻᒪᕆᐊᓘᒐᒥ ᑕᐃᑯᙵᑲᐅᑎᒋᓪᓗᓂ 
ᑲᓐᓄᔭᕐᒧᑦ ᓱᓕ ᐅᖃᒪᔪᒧᑦ. ᖃᓄᖅ ᑐᑭᖃᕆᐊᒃᓴᖓᓂᒃ 
ᑐᑭᓯᖅᑰᔨᓪᓗᓂ, ᐊᒻᒪᓗ ᕿᓂᓯᒋᐊᕋᒥ ᐴᕐᒥᓂ ᓇᓂᓯᓗᓂ 
ᐸᓂᖅᑐᓂᒃ ᕿᕐᓂᖅᑐᓂᒃ ᐴᕐᒥᐅᑕᕆᔭᒥᓂᒃ. ᑐᓂᓪᓗᓂᒋᑦ 
ᑲᓐᓄᔭᕐᒧᑦ ᖁᖓᑦᑐᑯᓘᓪᓗᓂ.
 “ᑕᐃᒪ ᐅᑯᐊ,” ᑲᓐᓄᔭᖅ ᐊᐱᕆᓪᓗᓂ, “ᐃᓄᖕᓄᑦ 
ᓯᓂᒃᑐᖅᓯᐅᑕᐅᕙ?”
 ᐋᓐᓂᐊᓕᕈᑕᐅᔪᓐᓇᖅᑐᐃᓪᓗᖃᐃ, ᐃᓱᒪᓪᓗᓂ.
 “ᐊᔾᔨᒌᙱᑦᑐᓂᒃ ᐊᑐᕈᑎᖃᕈᓐᓇᖅᑐᖅ,” 
ᓯᐊᖅ ᑭᐅᓪᓗᓂ. “ᖃᓄᖅ ᐋᖅᑭᒃᑕᐅᓂᖓ ᒪᓕᒡᓗᒍ. 
ᐃᓚᖏᓐᓄ ᐅᐃᕐᖓᓕᕈᑕᐅᔪᓐᓇᖅᑐᖅ, ᐊᒥᓱᓄᓪᓗ 
ᐅᖃᒪᓕᕈᑕᐅᔪᓐᓇᖅᑐᖅ. ᑭᓯᐊᓂᓕ ᐊᓯᖏᓐᓄᑦ 
ᐋᓐᓂᐊᓕᕈᑕᐅᔪᓐᓇᖅᑐᖅ. ᐃᓚᖓᑎᒍᓪᓗ 
ᑲᑉᐱᐊᓇᕈᓐᓇᖅᓱᓂ. ᐊᒥᓱᓪᓗ ᐃᓱᒪᐃᕈᑎᔪᓐᓇᖅᑐᑦ 
ᑕᐃᒪᐃᑦᑐᒥᒃ ᐄᓯᒍᑎᒃ, ᑐᖁᒍᓐᓇᖅᑐᓪᓘᓐᓃᑦ. ᑭᓯᐊᓂᓕ 
ᐊᖓᒃᑯᓄᑦ ᓴᓇᔭᐅᒍᓂ, ᓯᑯᐊᑎᑐᓪᓘᓐᓃᑦ ᓴᓇᔭᐅᒍᓂ, 

ᓈᒻᒪᑦᑎᐊᖅᑐᒥᒃ ᐱᔪᒪᔭᑦᑎᓐᓂᒃ ᐱᔪᓐᓇᖅᑐᒍᑦ.”
 ᑭᖑᓂᐊᒍᑦ ᐊᐱᕆᓪᓗᓂ, ᑲᓐᓄᔭᖅ ᓯᐊᕐᒧᑦ 
ᐃᕐᓂᖓᓄᓪᓗ,
 “ᐅᖃᖅᑲᐅᒐᕕᑦ ᑐᖁᓐᓇᕈᓐᓇᕐᓂᕋᐃᓪᓗᑎᒃ ᓱᓕᕙ?”
 “ᐃᒥᕋᓕᐅᕈᑎᒍᑦ ᓴᙱᔪᒥᒃ,” ᓄᑲᑉᐱᐊᖅ ᑭᐅᓪᓗᓂ 
ᖁᖓᑦᑐᕈᓘᓪᓗᓂ.
 “ᓲᕐᓕ ᑕᐃᒪᐃᓕᐅᕈᒪᒐᔭᖅᑭᑦ?” 
ᐊᐱᕆᓪᓗᓂᐅᒃ ᐃᕐᓂᓂ. “ᖃᐅᔨᒪᔪᑎᑦ ᑕᐃᒪᐃᑦᑐᒥᒃ 
ᓴᓇᓗᑎᑦ ᐄᓯᒋᐊᖃᙱᓐᓇᕕᑦ. ᑕᐃᒪᓐᓇ 
ᐃᓕᓐᓂᐊᖅᑎᓚᐅᕋᓗᐊᖅᐸᒋᑦ ᓯᕗᓪᓖᑦᑐᒥᒃ.”
 “ᐅᕙᑦᑎᓐᓄᑦ ᐊᑐᖅᑕᐅᔾᔮᙱᑦᑐᖅ,” ᑲᓐᓄᔭᖅ 
ᑭᐅᓪᓗᓂ. ᐱᐅᙱᑦᑐᒥᒃ ᐊᑐᕐᓂᐊᓕᕋᒥ ᐃᖕᒥᓂᒃ 
ᖁᕕᐊᒋᔪᓐᓃᕋᓗᐊᕋᒥ.
 “ᑐᖁᓐᓇᕈᓐᓇᕋᔭᖅᐸ ᓂᕿᒧᑦ ᐃᓚᒍᑦᑎᒍ?”
 “ᐄ,” ᑭᑯᐊᖅ ᑭᐅᓪᓗᓂ, “ᐊᖏᔪᒥᒃ ᐃᓚᒍᓐᓇᕈᑦᑎᒍ. 
ᑭᓯᐊᓂᓕ ᐱᖓᓱᓂᒃ ᐴᕐᓂᒃ ᐱᑕᖃᕋᒪ ᑕᒫᓂ.”
 ᓯᐊᖅ, ᑐᑭᓯᑳᓪᓚᒃᑲᒥ ᑲᑎᖅᓱᖅᓯᒪᔭᒥᓂᒃ ᓇᖕᒥᓂᖅ 
ᐊᐃᒃᓯᕆᐊᖅᑐᓯᕗᖅ.

 ᑲᓐᓄᔭᖅ ᖁᕕᐊᓱᙱᒃᑲᓗᐊᖅᐳᖅ ᐊᐃᑦᑖ. ᓴᐃᒪᔪᒥᒃ 
ᐃᓅᔪᒪᑐᐃᓐᓇᕋᓗᐊᕋᒥ, ᓄᓇᒥᓂ ᓇᒧᑐᐃᓐᓈᕈᓐᓇᕐᓗᓂ 
ᐊᓕᐊᓇᐃᒋᑐᐃᓐᓇᕋᓗᐊᕋᒥᐅᒃ. ᐊᓯᒥᓄᑦ ᐱᐅᙱᑦᑐᒥᒃ 
ᐊᖅᑯᑎᖃᖅᑎᑕᐅᓂᖅ ᐊᑲᐅᒋᙱᒃᑲᒥᐅᒃ. ᓄᓇ 
ᓄᓇᑐᐃᓐᓇᕐᒥᒃ ᑐᑭᖃᙱᒻᒪ ᐃᓄᖁᑎᖏᑦ 
ᐃᓱᒪᒋᔭᐅᔭᕆᐊᖃᕐᒥᖕᒪᑕ. ᐃᓘᓐᓇᑎᒃ ᐃᓅᑦᑎᐊᕋᓱᒃᐸᑕ 
ᑭᓯᐊᓂ ᓴᐃᒪᓂᕐᒥᒃ ᐃᓅᓯᖃᕐᓇᕐᒪᑦ. ᑲᓐᓄᔭᕐᓕ ᓇᖕᒥᓂᖅ 
ᐱᓇᓱᙱᒃᑲᓗᐊᖅᓱᓂ ᐅᓇᑕᖅᑐᒃᓴᙳᖅᐸᓪᓕᐊᔪᖅ 
ᐊᖑᓇᓱᒃᑎᑐᐃᓐᓇᐅᒐᒥ ᑕᐃᒪᓐᓇᓗ ᐃᓅᒍᓐᓇᐃᓪᓕᓪᓗᓂ 
ᓂᕈᐊᕆᙱᑕᓂᒥᒃ ᑭᓯᐊᓂ ᐊᑐᖅᑎᑕᐅᓕᕋᒥ.

 ᐋᖅᑭᒃᓱᐃᓪᓗᓂ ᐅᓪᓗᑉ ᐃᓚᑐᐃᓐᓇᖓᓂᒃ 
ᐸᕐᓇᓕᖅᐳᑦ ᐱᒋᐊᖃᖅᑕᒥᓂᒃ. ᐊᒻᒪᓗ ᑐᓃᑦ 
ᐊᔭᐅᖅᑕᐅᓪᓗᑎᒃ ᑭᓯᐊᓂ ᐃᑲᔪᕈᓐᓇᖅᓯᕗᑦ. 
ᐃᑲᔪᕐᓂᐊᕐᓂᕋᐃᖕᒪᑕ ᑲᓐᓄᔭᐅᑉ ᐱᔭᕆᐊᖃᖅᑕᖏᓐᓂᒃ 
ᐋᖅᑭᒃᓱᐃᓕᖅᑕᖏᑦ. ᓱᓇᓗᒃᑖᑦ ᐸᕐᓇᒃᑕᐅᓪᓗᑎᒃ. 
ᓯᒡᔭᒧᑦ ᖃᓂᓐᓂᖅᐹᑦ ᐊᖏᕐᕋᕆᔭᐅᔪᑦ ᕿᒪᒃᑕᐅᓪᓗᑎᒃ. 
ᓯᕐᓗᐊᓪᓗ ᓂᕿᑕᓖᑦ ᑕᐃᒪᐃᑎᑕᐅᓪᓗᑎᒃ 
ᓂᕿᒃᓴᓂᒃ. ᐊᒥᓱᑦ ᑐᓃᑦ ᕿᒫᓂᐊᖅᑎᑕᐅᓪᓗᑎᒃ 
ᐅᖓᓯᖕᓂᖅᓴᓄᑦ ᐊᖏᕐᕋᕆᔭᐅᔪᓄᑦ ᓄᓇᐃᓐᓇᐅᓂᖅᓴᒥ 
ᑭᙵᓂ. ᓯᕗᓪᓕᐅᑎᑕᐅᓪᓗᑎᒃ ᑎᑭᑕᐅᓂᐅᓴᒍᑎᒃ 
ᑐᐊᕕᖅᑎᑕᐅᓪᓗᑎᒃ. ᐅᖓᓯᓗᐊᖁᔭᐅᓇᑎᒃ, ᐃᔨᖅᓯᒪᓗᑎᒃ 
ᑭᙵᓂ ᑭᓯᐊᓂ.
 ᑲᓐᓄᔭᖅ ᐃᓄᑐᐊᖑᓗᓂ ᓇᐅᑦᑎᖅᓱᕋᔭᖅᑐᓂ 
ᐃᔨᒋᔪᕐᔪᐊᑉ ᑎᑭᕝᕕᒃᓴᖓᓂ ᓂᕆᓐᓂᖅᐸᑕᓗ 
ᐋᖅᑭᒃᑕᐅᔪᓂᒃ. ᑕᐃᒪᐃᓐᓂᖅᐸᑕ ᐃᓄᒡᔪᐃᑦ, 
ᖃᐅᔨᒃᑲᐃᒐᔭᕐᓗᓂ ᐊᓯᒥᓄᑦ ᐃᓵᒃᑕᕐᓗᓂ.
 ᐊᓯᐊᓂᒡᓗ ᐸᕐᓇᒃᓯᒪᔭᐅᔪᖃᕋᓂ ᑖᔅᓱᒪ 
ᐊᓯᐊᑦᑎᐊᖓᓂᒃ.

ᐅᓪᓗᖅ ᐊᑯᓂᑦ ᓯᕿᓂᖃᖃᑦᑕᓕᖅᑎᓪᓗᒍ, 
ᐅᓐᓄᐊᖑᓂᖓᓂ ᐃᔨᒋᔪᕐᔪᐊᖅ ᐅᑎᕐᓂᖅᐳᖅ ᓄᓇᓕᖕᓄᑦ 
ᑖᖅᓯᕙᓪᓕᐊᓕᖅᑎᓪᓗᒍ. 
 ᐃᑯᐊᓚᔪᒡᒍᑎᑦ ᖃᐅᒻᒪᖅᑯᑎᑦ ᑕᑯᒃᓴᐅᓪᓗᑎᒃ 
ᓯᒡᔭᒧᑦ ᑎᑭᑉᐸᓪᓕᐊᓕᕐᓂᖏᑦ ᐃᓄᒡᔪᐃᑦ ᑕᑯᒃᓴᐅᓕᖅᐳᑦ 
ᑎᑭᑉᐸᓪᓕᐊᖕᒪᑕ ᑐᓴᖅᓴᐅᓪᓗᑎᒡᓗ ᐃᒪᓐᓇ:
ᐱᒡᒍᐃᑦᑐᖅ!
 “ᐱᒡᒍᐃᑦᑐᖅ!”
 “ᐱᒡᒍᐃᑦᑐᖅ!”
 “ᐱᒡᒍᐃᑦᑐᖅ!”
 ᑐᓃᑦ ᓄᓇᓕᖕᒥᐅᑕᐃᑦ, ᐱᓗᐊᖅᑐᒥᒃ ᑲᓐᓄᔭᖅ 
ᐸᕐᓇᖃᑕᐅᓚᐅᕐᓂᕐᒪᑦ, ᓂᕆᐅᒋᔭᐅᖕᒪᑕ ᑖᒃᑯᐊ 
ᑎᑭᑉᐸᓪᓕᐊᔪᑦ. ᑕᒪᐃᑕ ᐃᔨᒋᓪᓗᑎᒃ ᑕᕆᐅᒥᒃ, ᐊᒻᒪᓗ 
ᑎᑭᑦᑐᑦ ᑐᓴᕐᓇᓕᕐᒪᑕ ᑐᓃᑦ ᕿᒪᒃᓯᓪᓗᑎᒃ ᓄᓇᐃᓐᓇᕐᒧᑦ 
ᐅᓪᓚᒍᓐᓇᑐᐊᕈᑎᒃ ᑐᐊᕕᖅᑐᒥᒃ ᕿᒪᒃᓯᓪᓗᑎᒃ. 
ᑲᓐᓄᔭᖅ ᐅᓪᓚᖃᑕᐅᓪᓗᓂ ᐃᓚᒋᓪᓗᒋᑦ ᑐᓃᑦ 
ᓴᐱᓕᖅᑕᐃᓕᒐᓱᐊᖅᖢᓂᒋᑦ.
 ᑲᓐᓄᔭᖅ ᐃᓱᒫᓘᑎᖃᕋᒥ, ᑖᒃᑯᐊ ᑎᑭᑦᑐᑦ 

ᓂᕆᐅᖕᓇᖅᑐᒥᒃ ᐊᑐᕐᓂᐊᕋᓱᒋᙱᑦᓱᓂᒋᑦ. ᓯᑯᐊᖅ ᐊᒻᒪᓗ 
ᓯᐊᖅ ᐋᖅᑭᒃᓱᐃᓚᐅᕋᓗᐊᕐᒪᑎᒃ ᐃᒥᒐᒃᓴᓕᐅᖅᑕᒥᖕᓂᒃ 
ᑏᖑᔮᖅᑐᒥᒃ, ᓂᕿᒧᓪᓗ ᐃᕐᖓᐃᓪᓗᑎᒃ. ᑕᒪᕐᒥᒃ 
ᐅᖃᕋᓗᐊᕋᒥᒃ ᓇᐃᒪᓂᐊᙱᓐᓂᕋᐃᓪᓗᑎᒃ ᓂᕿᒥᒃ 
ᑭᓯᐊᓂᓕ ᓂᕿ ᒪᒪᙱᑦᑐᐊᓗᒃ. ᑲᓐᓄᔭᐅᑉ ᐆᒃᑐᓚᐅᕐᒪᒍ 
ᑭᓯᐊᓂᓕ ᖃᒃᑭᓇᖅᑐᐊᓗᒃ. ᒥᕆᐊᓱᙳᓇᖅᑐᖅ, 
ᒥᑭᑦᑐᑯᓗᖕᒥᒃ ᐆᒃᑐᕋᒥ. 
 ᑐᓃᑦ ᕿᙵᓄᑦ ᕿᒫᒐᒥᑦ ᑕᐃᑲᓂ ᐃᔨᖅᓯᒪᓪᓗᑎᒃ. 
ᑲᓐᓄᔭᖅ ᑕᑯᒋᐊᕋᒥ ᑖᒃᑯᐊ ᑕᑯᒃᓴᐅᓪᓗᑎᒃ ᓄᓇᒋᔭᐅᔪᒧᑦ 
ᑎᑭᐊᓂᒃᓯᒪᓕᖅᑐᑦ. ᓱᕋᒃᑎᕆᓕᖅᑐᑦ ᓱᓇᑐᐃᓐᓇᕐᓂᒃ 
ᑎᒍᔪᓐᓇᖅᑕᒥᖕᓂᒃ. ᐃᒡᓗᒋᔭᐅᔪᓂᒃ ᓱᕋᐃᓪᓗᑎᒃ ᐊᒻᒪᓗ 
ᐃᒐᒋᔭᐅᔪᕕᓂᕐᓂᒃ. ᑲᓐᓄᔭᖅ ᐅᑕᖅᑭᑲᐃᓐᓇᖅᐳᖅ, 
ᐅᓐᓄᒃᐸᓪᓕᐊᓂᐊᕐᓂᕐᒥᒃ. ᐊᑯᓂᐅᙱᑦᑐᒥᒃ ᖃᓄᑎᒋ 
ᐃᒐᓗᓂ ᐊᑯᓂᐅᒐᔭᕐᓂᖓᓂᒃ ᐅᑕᖅᑭᐊᓪᓚᒃᓱᓂ, ᑕᐅᓄᖓ 
ᐃᓄᒡᔪᐊᓄᑦ ᐅᐸᒋᐊᓕᖅᐳᖅ. ᐊᓐᓄᕌᓂ ᐳᔪᐃᓐᓇᐅᖕᒪᑕ 
ᑕᑯᒃᓴᐅᓗᐊᕋᓱᒋᙱᓐᓇᒥ ᑎᕐᓕᐊᖅᓯᓇᓱᐊᖅᓱᓂ.
 ᐃᔨᒋᔪᐊᓗᒃ ᑕᑯᒃᓴᐅᓪᓗᓂ ᐃᓕᑕᕐᓇᖅᓱᓂ. 
ᑮᓇᑉᐸᒃᓯᒪᒐᒥ ᐅᒃᐱᒃᑐᑦ ᑕᐅᑦᑐᖃᖅᑐᒥᒃ, 
ᐅᓐᓄᓕᕋᓗᐊᖅᑎᓪᓗᒍ ᖃᐅᒪᔪᒥᒃ. ᓯᕗᓕᖅᑎ ᑖᓐᓇ 
ᐅᒥᐊᒥᓂᑦ ᐅᖓᓯᓗᐊᖅᑕᕋᓂ. ᐅᖃᒪᖃᑎᖃᖅᑑᔭᖅᓱᓂ 
ᐃᓄᖁᑎᒥᓂᒃ ᐊᐃᕙᔫᔭᖅᑰᔨᓪᓗᑎᒃ. ᓂᙵᒃᑲᒥ 
ᑮᓇᖅᐸᖕᒥᓂᒃ ᐲᖅᓯᓪᓗᓂ, ᑮᓇᖓ ᑕᑯᒃᓴᐅᓕᖅᓱᓂ. 
ᓄᓇᐃᓐᓇᕐᒧᑦ ᐃᒋᓐᓇᒥᐅᒃ ᑕᐃᑲᓂ ᕿᒪᒃᓱᓂᐅᒃ. ᑮᓇᖓ 
ᓯᕿᓂᕐᒧᑦ ᐆᐸᓗᒃᓯᒪᔪᖅ ᑖᕐᓂᖅᓴᐅᓪᓗᓂ ᐃᓅᖃᑎᒥᓂᑦ. 
ᓇᐃᑦᑐᒥᒃ ᐅᒥᖃᕋᓗᐊᖅᓱᓂ ᑭᓯᐊᓂᓕ ᑮᓇᖓ 
ᑕᑯᒃᓴᐅᑦᑎᐊᙱᒻᒪᑦ ᑖᓗᐊᒧᑦ ᑕᑯᑦᑎᐊᕐᓇᕋᓂ.
 ᐃᔨᒋᔪᐊᓘᑉ ᓯᐊᓛᖓ ᐊᖏᔪᐊᓗᒃ, ᑕᐃᓐᓇ 
ᐊᐃᕙᖃᑎᒋᖅᑲᐅᔭᖓ, ᑕᐅᑐᒃᓱᓂ ᓯᕗᓕᖅᑎᓂ 
ᒪᔪᑐᐃᓐᓇᕐᒥᖕᒪᑦ ᐅᒥᐊᒥᓄᑦ, ᐊᐃᒃᓯᖅᑑᔭᖅᓱᓂ 
ᐅᒥᐊᖓᑕ ᓯᕗᐊᓂ. ᐃᔨᒋᔪᐊᓗᒃ ᓇᓪᓚᖅᓱᓂ ᐃᒥᓕᖅᑐᖅ, 
ᖃᑦᑕᐅᖅᑰᔨᔪᒥᑦ ᐊᒥᕐᒥᒃ ᐃᓄᒃᑐᑦ ᓴᓇᓯᒪᖅᑰᔨᔪᒥᒃ. ᓯᐊᕐᒧᑦ 

ᐅᖃᐅᑎᔭᐅᓚᐅᕋᒥ ᖃᐅᔨᒪᓪᓗᓂ ᐃᒥᑐᐃᓐᓇᐅᙱᒻᒪᑦ.
 ᓯᐊᓛᖅ ᐃᓚᒥᓄᑦ ᐅᑎᕐᒪᑦ, ᓂᕆᖃᑎᒌᓕᖅᑐᓄᑦ. 
ᓂᕿᒃᓴᓂᒃ ᓇᐃᐱᑦᓯᓐᓂᕋᒥ, ᑕᐃᒃᑯᐊ 
ᐃᙱᖅᑎᑕᐅᓚᐅᖅᑐᑦ ᑐᖁᓐᓇᖅᑐᒧᑦ. ᑲᓐᓄᔭᖅ 
ᐅᑕᖅᑭᓪᓗᓂ ᓂᕆᐊᓂᖕᓂᐊᖅᑐᓂᒃ. 
 ᑖᒃᑯᐊᓗ ᒫᓐᓇ, ᓂᕆᐅᒃᑑᔮᕋᑎᒃ 
ᖃᓄᐃᓕᓂᐊᕐᓂᕐᒥᓂᒃ, ᖁᕕᐊᓱᒃᑑᔭᖅᓱᑎᒃ. 
ᖃᐅᔨᒃᑲᐃᓐᓂᕈᒥᒃ ᖃᓄᖅ ᐱᓂᐊᕐᒪᖔᕐᒥ ᑲᓐᓄᔭᖅ 
ᐃᓱᒪᑦᑕᐃᓕᓪᓗᓂ. ᐊᒃᓱᓪᓕ ᐱᑎᒃᓯᓕᔭᖅᑐᓂᒃ ᑕᑯᙱᓐᓇᒥ 
ᐱᑎᒃᑕᐅᓂᐊᙱᓐᓇᒥ ᖃᐅᔨᒪᓪᓗᓂ. 
 ᐊᓱᐃᓛᒃ ᑕᐃᒪᑲᓪᓚᒃ ᖃᓄᐃᓕᔪᖃᑦᑕᖅᐳᖅ. 
ᑲᓐᓄᔭᖅ ᐃᓱᒫᓗᒃᑕᐃᓕᓪᓗᓂ ᐅᑕᖅᑭᒐᒥ.
 ᓯᐊᕋᐃᓖᑦ ᐃᒡᓚᒪᑦᑑᒐᓗᐊᑦ ᓱᓕ, ᑭᓯᐊᓂᓕ 
ᐊᐅᓚᓂᖏᑦ ᐊᓯᔾᔨᖅᐸᓪᓕᐊᔪᑦ. ᓇᒧᑐᐃᓐᓇᖅ 
ᐅᕐᕈᕙᓗᒃᑕᓕᕋᒥᒃ, ᐃᑯᒪᒧᑦ ᐹᓪᓚᑲᓯᒃᑕᓕᖅᓱᑎᒃ, 
ᑐᑭᖃᙱᑉᐸᓪᓕᐊᓕᕋᒥᒃ.
 ᐊᑕᐅᓯᕐᓘᓐᓃᑦ ᒥᕆᐊᒻᒪᕆᒃᐳᖅ. ᐃᔪᕆᔭᐅᓪᓗᓂ 
ᐊᓯᒥᓄᑦ, ᑕᐃᒪᓐᓇᑦᑕᐅᖅ ᒥᕆᐊᖃᑕᐅᕗᑦ. 
ᐃᒡᓚᕈᓘᔭᖅᓱᑎᒃ ᐅᕐᕈᑦᑕᓕᖅᐳᑦ ᐊᑕᐅᓯᐅᓈᖅᑕᖅᓱᑎᒃ. 
ᐃᓚᖏᑦ ᓰᖅᑯᑲᐃᓐᓇᖅᑕᖅᐸᒃᓱᓂᒃ ᐅᕐᕈᑦᑕᓕᕐᒪᑕ. 
ᑐᓴᖅᑕᐅᓇᑎᒡᓗ ᐃᕆᐊᓛᓕᕋᓗᐊᕐᒪᑕ ᐊᓯᒥᓄᑦ.
 ᑕᒪᐃᑕ, ᐊᕐᕕᓂᓖᑦ ᐱᖓᓱᓪᓗ ᐅᕐᕈᕗᑦ. ᐃᓚᖏᑦ 
ᓴᔪᕈᓘᔭᖅᑐᑦ, ᐅᖁᒪᙱᖅᑐᑐᑦ. ᐊᑕᐅᓯᖅ ᓇᓪᓚᕋᒥ 
ᐊᐅᓚᒍᓐᓃᖅᓱᓂ. ᐊᓯᖏᓪᓕ ᐃᒡᓚᒪᔭᓯᔪᑦ ᕿᐊᔪᓪᓘᓐᓃᑦ 
ᐳᓚᒥᑦᑐᑦ. 
 ᑲᓐᓄᔭᖅ ᓱᔪᒃᑲᒥ ᕿᐅᓕᖅᐸᓪᓕᐊᒐᒥᖃᐃ, 
ᐅᕕᙱᐊᓕᖅᐳᖅ ᖃᐃᖁᔨᓪᓗᓂ ᐃᓚᒥᓂᒃ.  
 ᒫᓐᓇ! ᒫᓐᓇ! ᐊᑏ ᖃᐃᓕᕆᑦᑎ ᑲᓐᓄᔭᖅ ᐃᓱᒪᓪᓗᓂ, 
ᐅᐃᒻᒪᓕᕋᒥ ᑕᑯᖏᓐᓇᒥᒋᑦ ᑐᓃᑦ ᖃᐃᓂᐊᕋᓱᒋᖅᑲᐅᔭᓂ. 
ᐃᓄᑑᓗᖓ ᐱᔪᓐᓇᙱᑦᑐᖓ!
 ᐊᓱᐃᓛᒃ, ᑐᓃᑦ ᓴᖅᑭᒻᒪᑕ, ᖃᓂᖏᔭᖓᓂ, 

ᑑᓕᔭᖅᓱᑎᒃ. ᐊᑏ ᐱᒋᐊᓕᕆᑦᑏᓚᓪᓗᓂᒋᑦ.
 ᐃᔨᒋᓇᓂ ᐃᓄᒡᔪᐊᓂᒃ ᑲᐴᕐᒪᑕ.
 ᑲᓐᓄᔭᕐᓕ ᑲᒪᓂᖅᓴᐅᖕᒪᑦ ᐅᒥᐊᕐᔪᐊᕐᒥᒃ. ᐃᓚᒥᓂᒃ 
ᖃᐃᖁᔨᓪᓗᓂ ᐅᒥᐊᕐᒧᑦ ᐅᐸᓯᒋᐊᖅᐳᖅ, ᑕᐃᒃᑯᐊ 
ᖃᐃᖁᔭᓂ ᑎᓕᐅᖅᓱᓂᒋᑦ:
 ᑲᓐᓄᔭᖅ ᑕᕆᐅᕐᒧᑦ ᑎᑭᓐᓇᒥ, ᐃᒪᑐᐃᓐᓇᕐᒧᑦ 
ᒥᓯᒃᑲᒥ, ᓱᒃᑲᐃᑦᑑᒐᓗᐊᖅᓱᓂ ᑎᑭᓕᖅᑕᖓ ᐅᒥᐊᕐᔪᐊᖅ. 
ᑐᓂᕐᓄᓪᓗ ᒪᓕᒃᑕᐅᓪᓗᓂ. ᑖᓐᓇ ᐅᒥᐊᕐᔪᐊᖅ 
ᓵᕕᑕᐅᓪᓗᓂ ᑕᕆᐅᒧᑦ. ᐃᒪᖅ ᐃᒃᑮᓇᕋᓗᐊᖅᑎᓪᓗᒍ 
ᑐᐊᕕᒧᑦ ᐃᒃᐱᒋᓗᐊᖅᑑᔭᕋᑎᒃ. ᐅᒥᐊᖅ ᐊᔭᒃᑕᐅᖕᒪᑦ 
ᑕᕆᐅᒧᑦ ᐃᖏᕐᕋᓕᖅᑯᖅ.
 ᐃᔨᒋᔪᐊᓗᒃ ᑲᑉᐱᐊᒋᒐᓗᐊᕋᒥᐅᒃ, 
ᓂᕆᐅᓚᐅᕋᓗᐊᕋᒥ ᓂᕆᖃᑕᐅᓂᐊᕐᓂᖓᓂᒃ. 
ᓱᓇᐅᕝᕙᓕ ᐃᓚᒋᔭᐅᙱᓐᓂᕐᒪᑦ ᐃᓄᖁᑎᒥᓄᑦ. 
ᓯᓂᓕᕐᓂᕐᒪᑦ ᐅᒥᐊᕐᒥ ᓯᕗᐊᓂ. ᓯᐊᑉ ᐊᒻᒪᓗ ᓯᑯᐊᑉ 
ᐅᖃᐅᑎᓚᐅᕐᒪᒍ ᐃᒥᕋᒥᒃ ᐃᒥᕐᒥᖕᓂᒃ ᓯᓂᓱᕐᓂᕋᐃᓪᓗᑎᒃ, 
ᐃᓛᓐᓂᒃᑯᓪᓗ ᐅᓇᑕᖃᑦᑕᕐᓂᕋᐃᓪᓗᑎᒃ. ᑐᐸᙱᓐᓂᖓᓂ 
ᐅᖓᓯᒃᓯᔭᐅᓇᓱᒃᓱᓂ ᐅᒥᐊᖅ.
 ᐊᑏ ᓯᓂᑐᐃᓐᓇᕆᑦ, ᑲᓐᓄᔭᖅ ᐃᓱᒪᓪᓗᓂ 
ᐃᔨᒋᔪᐊᓗᖕᒧᑦ ᐅᒥᐊᕐᒥᒃ ᐊᔭᐅᕋᒥ. ᓯᓂᑐᐃᓐᓇᕆᑦ.
 ᑭᓯᐊᓂᓕ ᑐᓴᖅᓱᓂ ᓴᕕᐅᔮᖅᑐᒥᒃ—ᐃᔨᒋᔪᐊᓗᒡᓗ 
ᓴᖅᑭᑲᓪᓚᒃᓱᓂ. ᑲᓐᓄᔭᖅ ᑲᐱᔭᐅᖅᑲᔭᕋᒥ ᐊᒡᕖᕋᓗᐊᕋᒥ 
ᑮᓇᖓᒍᑦ ᑭᓕᖅᑕᐅᖅᑲᔭᖅᐳᖅ.
 ᑐᓃᓪᓕ ᑲᑉᐱᐊᓱᒍᓐᓃᕐᓂᕋᒥ, ᐃᑲᔪᖃᑕᐅᓕᖅᑐᑎᒃ 
ᐅᒥᐊᕐᒥᒃ ᐊᔭᒃᓯᓪᓗᑎᒃ, ᓵᕕᑦᑎᓪᓗᑎᒃ. ᐅᒥᐊᖅ 
ᑐᓚᒃᓯᒪᔪᓐᓃᕐᒪᑦ ᑕᕆᐅᒥ ᐃᒪᕐᒥ ᓱᓕ ᖃᐅᓯᖅᑐᒦᓐᓇᒥᒃ 
ᕿᐅᓕᕋᒥᒃ ᓄᓇᓕᐊᖅᓱᑎᒃ. ᐃᔨᒋᔪᐊᓗᒃ 
ᓂᐅᓂᐊᕋᓱᒋᒐᓗᐊᕋᒥᐅᒃ ᕿᕕᐊᕆᐊᕋᒥᐅᒃ ᐅᒥᐊᕐᒥᑦ 
ᓂᐅᓂᐊᕋᓱᒋᓪᓗᓂᐅᒃ.
 ᐋᒃᑲᓕ ᓂᐅᙱᑦᑐᖅ.
 ᑲᓐᓄᔭᖅ ᑐᓃᓪᓗ ᑕᐅᑐᒃᑲᒥ ᓯᒡᔭᒥᑦ ᐅᒥᐊᕐᒥᒃ. 

ᐊᓯᖏᑦ ᑐᓃᑦ ᐅᐸᐃᓐᓂᕐᒪᑕᑦᑕᐅᖅ ᐊᒥᓲᓂᖅᓴᐅᓕᖅᓱᑎᒃ 
ᑕᐅᑐᒃᑐᑦ. ᐃᔨᒋᔪᐊᓘᑉ ᓯᐊᓛᖓ ᑐᖁᑕᐅᔪᒃᓴᐅᕗᖅ, 
ᑕᐃᒪᓐᓇ ᐃᓱᒪᓪᓗᓂ ᑲᓐᓄᔭᖅ. ᐊᑕᐅᓯᐅᓕᖅᑐᖅ 
ᓯᕗᓕᖅᑎ ᐃᓄᑐᐊᖑᓕᖅᑐᖅ ᐅᒥᐊᒥᓂ ᓇᖏᖅᑐᖅ 
ᑕᑯᒃᓴᐅᓪᓗᓂ. 
 ᑲᓐᓄᔭᐅᑉ ᐃᔨᒋᓕᕋᒥᐅᒃ ᐃᔨᒋᔪᐊᓗᒃ, ᐅᔾᔨᕆᓪᓗᓂ 
ᑐᖁᑕᐅᒋᐊᖃᙱᓐᓂᖓᓂᒃ. ᐃᓄᑑᓪᓗᓂ ᐅᒥᐊᕐᒥᒃ 
ᐊᐅᓚᑦᑎᒍᓐᓇᙱᒻᒪᑦ. ᐃᔨᒋᔪᐊᓗᒃ ᐃᒻᒥᓂᒃᑕᐅᖅ ᕿᕕᐊᕋᒥ 
ᑮᓇᖓ ᑕᑯᒃᓴᐅᑦᑎᐊᓕᖅᓱᓂ. ᕿᒃᓵᒃᑑᔭᖅᑐᖅ, ᖀᒥᒃᑑᔭᕋᓂ 
ᐃᔨᖏᒃ ᑐᖑᔪᖅᑐᒃ ᑕᑯᒃᓴᐅᓪᓗᑎᒃ.
 ᐊᓱᐃᓛᒃ ᑲᓐᓄᔭᖅ ᑐᑭᓯᑲᓪᓚᒃᐳᖅ.
 ᓱᓇᐅᕝᕙᓕ ᐃᔨᒋᔪᐊᓗᒃ ᖃᐃᓐᓂᙱᑦᑐᖅ 
ᐅᑎᖅᑎᑦᑎᓇᓱᒃᑲᒥ ᑎᒡᓕᒃᑕᐅᔪᓂᒃ ᐱᖁᑎᒥᓂᒃ. 
ᐊᓯᐊᓂᖔᖅ ᕿᓂᕋᓱᒃᑐᕕᓂᖅ. ᓯᐊᖅ ᖃᐅᔨᒃᑲᐃᓐᓂᙱᒻᒪ 
ᐃᔨᖅᓯᓯᒪᓪᓗᓂ ᓱᓕᔪᒥᒃ.
 ᐊᑕᐅᑦᑎᒃᑯᑦ, ᑲᓐᓄᔭᒧᑦ ᓱᓇᑐᐃᓐᓇᐃᑦ 
ᖃᐅᔨᒪᓐᓇᖅᑰᔨᓕᖅᐳᑦ: ᐃᔨᒋᔪᐊᓗᒃ ᐊᒃᓱᐃᑦᑑᓐᓂᕐᒪᑦ. 
ᐃᒻᒥᓂᒃ ᐊᒻᒪᓗ ᓯᐊᓛᓂ ᐊᒥᓱᓂᒃ ᐱᖁᑎᖃᖅᑐᕕᓃᑦ 
ᐊᔪᖅᓴᕋᑎᒃ. ᑖᒃᑯᐊ ᐊᖑᓚᒧᑦ ᑎᒡᓕᒃᑕᐅᓂᑯᑦ 
ᐱᔪᒪᙱᑕᕕᓂᖏᑦ. ᑲᓐᓄᔭᑐᑦ ᐊᓐᓂᕆᔭᖃᕐᓂᕐᒪᑦ 
ᐃᓚᒥᓂᒃ. ᓇᖕᒥᓂᕆᔭᒥᓂᒃ. ᑲᓐᓄᔭᖅ ᐃᓱᒪᓕᖅᐳᖅ 
ᖃᓄᐃᑦᑐᒥᒡᓕᖃᐃ ᐃᓅᓯᖃᕐᓂᕐᒪᖔᑕ ᐃᓄᒃᐸᐃᑦ. 
ᓱᓇᐅᕝᕙ ᑎᑭᑦᑐᕕᓂᐅᖕᒪᑕ ᐃᓚᑎᒃ ᕿᒪᒃᖢᒋᑦ 
ᖃᐃᔨᒪᔭᖃᕋᑎᒃ ᐊᓯᒥᖕᓂᒃ. ᑎᑭᓕᓵᖅᑐᑦ. ᓄᓇᒋᙱᑕᒥᓂ 
ᐃᓄᑐᐊᖑᔪᒃᓴᐅᓐᓂᕋᒥ ᑭᐱᙳᔪᒃᓴᐅᓐᓂᖅᐳᖅ 
ᐃᓚᒥᓂᒃ ᐃᖅᑲᐅᒪᓪᓗᓂ. ᑭᓇᑐᐃᓐᓇᖅᑐᑦ ᓇᖕᒥᓂᖅ 
ᐃᓅᓯᖃᕐᓂᕆᐊᖏᓐᓂᒃ ᐃᓱᒪᓕᑕᐃᓐᓇᖅᐳᖅ 
ᑐᑭᓯᕙᓪᓕᐊᒐᒥ. ᖃᓂᑦᑐᒧᖅᑲᐃ ᑎᑭᓐᓂᕋᒥ, ᑕᐃᑲᓂᓗ 
ᐊᓐᓇᒐᓱᐊᕋᒥ. ᐊᑲᐅᙱᑦᑐᒧᑦ ᑎᑭᑦᑐᒃᓴᐅᓐᓂᕋᒥᒃ 
ᐊᔪᓕᖅᑐᒃᓴᐅᓐᓂᖅᐳᑦ. ᑕᐃᒪᓐᓇ ᑐᑭᓯᓇᓱᒋᓪᓗᓂᒋᑦ. 
ᑲᓐᓄᔭᑎᑐᑦ ᐃᓄᖁᑎᖏᑎᑐᑦ ᐱᔪᓐᓇᖅᑐᒃᓴᐅᓐᓂᙱᓐᓇᒥᒃ.



73

ᓯᐊᕋᐃᓖᑦ



74

ᕇᑦᓱ ᐊᒻᒪᓗ ᓵᓐ ᕿᑦᓱᐊᓕᑦ-ᑎᓐᔅᓕ 

 ᐃᒻᒪᖅᑳ ᐃᓚᖃᕈᒪᔪᒃᓴᐅᕗᖅ ᐃᔨᒋᔪᐊᓗᒃ, 
ᑲᓐᓄᔭᐅᑉ ᑕᐃᒪᓐᓇ ᑐᑭᓯᓇᓱᒋᓕᖅᑕᖓ. ᐃᓚᖃᕈᒪᒧᓪᓗ 
ᓇᖕᒥᓂᕐᒥᓂᒃ ᐅᖓᒋᔭᖃᖅᑐᒃᓴᐅᓐᓂᖅᐳᖅ. ᐃᓄᑐᐊᖑᓗᓂ 
ᑐᖁᔪᒪᙱᑦᑐᒃᓴᐅᔪᖅ ᐊᒻᒪᓗ ᐃᓚᖃᑐᐊᕈᓂ ᐊᒃᓱᓪᓕ 
ᐃᓅᔪᓐᓃᕋᓗᐊᕈᒥ ᑭᖑᕚᖃᕋᔭᕋᒥ. ᑲᓐᓄᔭᖅ ᑐᑭᓯᕗᖅ 
ᐃᒪᓐᓇ, ᑖᓐᓇ ᑎᑭᖃᑦᑕᙱᑦᑐᕕᓂᖅ ᐱᖁᑎᒥᓂᒃ 
ᐅᑎᖅᑎᓐᓇᓱᒃᑲᒥ. ᑖᒃᑯᐊ ᐃᓄᖁᑎᖏᑦ ᐊᖏᕐᕋᒧᑦ 
ᐊᐅᓪᓚᕈᓐᓇᙱᓐᓇᒥᒃ ᓂᕐᖓᒃᓯᒪᓂᖃᖅᑐᒃᓴᐅᔪᑦ ᐊᒻᒪᓗ 
ᐅᓇᑕᕈᑎᖃᖅᑐᒃᓴᐅᓐᓂᖅᑯᑦ ᑕᐃᒪᓐᓇ. ᕿᓂᕈᒪᙱᒧᓪᓗ 
ᕿᑐᙵᕆᙱᑕᒥᓂᒃ.
 ᐃᔨᒋᔪᐊᓗᒃ ᕿᑐᕐᖓᖓᓂᒃ.
 ᕿᑐᖓᕆᓕᓚᐅᖅᑕᓂ ᓯᐊᕐᓗ.
 ᓯᑯᐊᖅ.



ᐃᓄᐃᑦ

ᖃᐅᔨᒫᓂᒃᑐᓯ ᖃᓄᖅ ᑲᓐᓄᔭᐅᑉ ᑐᓃᓪᓗ 
ᑕᖃᒋᓚᐅᖅᑕᖏᓐᓂᒃ ᐅᓇᑕᕐᓂᕐᒥᒃ ᓂᖓᕐᓂᕐᒥᒡᓗ. 
ᑕᐃᑦᓱᒪᓂ ᑲᓐᓄᔭᐅᑉ ᐃᓅᓯᕆᔭᖓᓕ 
ᐸᓖᓯᖃᖅᑕᓚᐅᙱᒻᒪᑕ. ᐱᖁᑎᓂᒡᓗ ᐱᑕᖃᕋᑎᒃ. 
ᐃᓄᐃᑦ ᐅᓇᑕᖁᓇᒋᑦ ᓯᓚᑐᓂᖃᖅᓯᒪᒋᐊᖃᓚᐅᕐᒪᑕ 
ᐅᓇᑕᕐᓂᐅᑉ ᐊᑲᐅᙱᓐᓂᖓᓂᒃ ᖃᓄᕐᓗ ᑕᐃᒪᓐᓇ 
ᐃᓅᓯᖃᕆᐊᖃᙱᓐᓂᕐᒥᒃ. ᓇᖕᒥᓂᖅ ᑐᑭᓯᓂᕆᔭᒥᖕᓂᒃ 
ᓯᓚᑐᓂᕐᒥᒡᓗ ᓯᓚᑐᔪᓄᑦ ᐊᐅᓚᑕᐅᓪᓗᑎᒃ 
ᐱᒍᓐᓇᓚᐅᕐᒪᑕ. ᓄᓇᒥ ᐃᓕᑕᐅᔪᑦ ᐱᓪᓚᕆᐅᓂᖏᑦ 
ᐱᓪᓗᒋ, ᓱᓇᑐᐃᓐᓇᐃᑦ ᐊᑐᖅᑕᐅᔪᑦ ᑭᖑᕚᖑᔪᓄᑦ 
ᒪᓕᒃᑕᐅᒋᐊᖃᖅᓯᒪᖕᒪᑕ.
 ᑐᓃᑦ ᐊᒥᓲᙱᓕᖅᑐᑦ ᐊᓐᓇᒃᓯᒪᔪᑦ ᐃᓅᓯᕐᒥᖕᓄᑦ 
ᐅᑎᕈᒪᐃᓐᓇᖅᑎᓪᓗᒋᑦ. ᐊᒻᒪᓗ ᑲᓐᓄᔭᖅ ᑐᑭᓯᓪᓗᓂ, ᓲᖅ 
ᑕᐃᒪᐃᒍᒪᓂᖏᓐᓂᒃ.
 ᑲᓐᓄᔭᐅᑉ ᖃᐅᔨᒪᓂᕆᔭᓂ ᓯᑯᐊᖅ, ᓯᐊᕐᓗ, 
ᐃᔨᒋᔪᐊᓗᒡᓗ ᐱᓪᓗᒋᑦ, ᐅᖃᐅᓯᕆᔪᒪᓇᒋᑦ, ᐊᒻᒪᓗ 
ᑕᐃᒪᐃᖁᑐᐃᓐᓇᕋᒥᒋᑦ. ᓲᖃᐃ ᑲᒪᒋᔭᐅᒋᐊᖃᙱᓕᕐᒪᑕ. 
ᓯᑯᐊᑉ ᐃᔨᖏᒃ ᐃᓱᒪᒋᔭᐅᖕᒪᑎᒃ ᑕᐃᒪᐃᒻᒪᑎᒃ 

ᖃᐅᔨᒫᓂᒃᑐᓯ ᖃᓄᖅ ᑲᓐᓄᔭᐅᑉ ᑐᓃᓪᓗ 
ᑕᖃᒋᓚᐅᖅᑕᖏᓐᓂᒃ ᐅᓇᑕᕐᓂᕐᒥᒃ ᓂᖓᕐᓂᕐᒥᒡᓗ. 
ᑕᐃᑦᓱᒪᓂ ᑲᓐᓄᔭᐅᑉ ᐃᓅᓯᕆᔭᖓᓕ 
ᐸᓖᓯᖃᖅᑕᓚᐅᙱᒻᒪᑕ. ᐱᖁᑎᓂᒡᓗ ᐱᑕᖃᕋᑎᒃ. 
ᐃᓄᐃᑦ ᐅᓇᑕᖁᓇᒋᑦ ᓯᓚᑐᓂᖃᖅᓯᒪᒋᐊᖃᓚᐅᕐᒪᑕ 
ᐅᓇᑕᕐᓂᐅᑉ ᐊᑲᐅᙱᓐᓂᖓᓂᒃ ᖃᓄᕐᓗ ᑕᐃᒪᓐᓇ 
ᐃᓅᓯᖃᕆᐊᖃᙱᓐᓂᕐᒥᒃ. ᓇᖕᒥᓂᖅ ᑐᑭᓯᓂᕆᔭᒥᖕᓂᒃ 
ᓯᓚᑐᓂᕐᒥᒡᓗ ᓯᓚᑐᔪᓄᑦ ᐊᐅᓚᑕᐅᓪᓗᑎᒃ ᐱᒍᓐᓇᓚᐅᕐᒪᑕ. 
ᓄᓇᒥ ᐃᓕᑕᐅᔪᑦ ᐱᓪᓚᕆᐅᓂᖏᑦ ᐱᓪᓗᒋ, ᓱᓇᑐᐃᓐᓇᐃᑦ 
ᐊᑐᖅᑕᐅᔪᑦ ᑭᖑᕚᖑᔪᓄᑦ ᒪᓕᒃᑕᐅᒋᐊᖃᖅᓯᒪᖕᒪᑕ.
 ᑐᓃᑦ ᐊᒥᓲᙱᓕᖅᑐᑦ ᐊᓐᓇᒃᓯᒪᔪᑦ ᐃᓅᓯᕐᒥᖕᓄᑦ 
ᐅᑎᕈᒪᐃᓐᓇᖅᑎᓪᓗᒋᑦ. ᐊᒻᒪᓗ ᑲᓐᓄᔭᖅ ᑐᑭᓯᓪᓗᓂ, ᓲᖅ 
ᑕᐃᒪᐃᒍᒪᓂᖏᓐᓂᒃ.
 ᑲᓐᓄᔭᐅᑉ ᖃᐅᔨᒪᓂᕆᔭᓂ ᓯᑯᐊᖅ, ᓯᐊᕐᓗ, 
ᐃᔨᒋᔪᐊᓗᒡᓗ ᐱᓪᓗᒋᑦ, ᐅᖃᐅᓯᕆᔪᒪᓇᒋᑦ, ᐊᒻᒪᓗ 
ᑕᐃᒪᐃᖁᑐᐃᓐᓇᕋᒥᒋᑦ. ᓲᖃᐃ ᑲᒪᒋᔭᐅᒋᐊᖃᙱᓕᕐᒪᑕ. 
ᓯᑯᐊᑉ ᐃᔨᖏᒃ ᐃᓱᒪᒋᔭᐅᖕᒪᑎᒃ ᑕᐃᒪᐃᒻᒪᑎᒃ 
ᐊᖓᒃᑰᓂᖓ ᐱᓪᓗᒍ. ᓲᕐᓕ ᐊᓯᖓᓂᒃ ᐊᓯᔾᔨᖅᑕᐅᓯᒪᔪᒥᒃ 
ᖃᐅᔨᒪᔭᖃᕆᐊᖃᖅᐸᑦ? ᐊᑖᑕᖃᕋᒥ ᑕᐃᒪᓐᓇ 
ᐃᔨᖏᒃ ᑕᖅᓴᖃᖅᑐᒃ ᓇᓗᔭᐅᓗᓂ ᖃᓄᐃᙱᒻᒪᑦ 
ᑕᐃᒪᐃᑐᐃᓐᓇᕐᓕ.
 ᐅᕙᑦᑎᐊᕈᙳᖅᑎᓪᓗᒍ, ᑲᓐᓄᔭᐅᑉ ᓯᐊᕐᓗ ᓯᑯᐊᕐᓗ 
ᐊᐅᓪᓚᐅᑎᔪᒪᓂᕋᖅᓱᓂᒋᑦ ᐅᖃᐅᑎᔭᕋᓗᐊᖏᒃ, ᓯᐊᕐᓕ 
ᐊᖏᕋᓂ. ᐃᓄᖁᑎᒥᖕᓄᑦ ᐅᑎᖅᑎᒍᒪᒐᓗᐊᕋᒥᒋᒃ. ᓯᑯᐊᖅ 
ᐃᓄᖁᑎᒋᔭᒥᓂᒃ ᐃᓚᖃᕋᒥ ᖃᐅᔨᒪᖁᒐᓗᐊᕋᒥᐅᒃ 
ᓇᒥᒥᐅᑕᐅᓂᖓᓂᒃ ᐊᒡᓛᑦ ᓇᑉᐸᖓᓂᒃ.
 ᓯᑯᐊᖅ, ᐊᐅᓪᓚᕈᒪᓇᓂ ᑐᓂᕐᒥᐅᑕᐅᓕᕋᒥ 
ᓱᖏᐅᑎᓯᒪᓕᕋᒥᐅᒃ. ᑭᓯᐊᓂᓕ ᓯᑯᐊᖅ ᐅᓪᓗᓂᒃ ᐱᖓᓱᓂᒃ 
ᐃᓱᒪᑦᑎᐊᓚᐅᖅᓱᓂ, ᐃᓚᐅᔪᒪᓕᕐᓂᕐᒥᓂᒃ ᑲᓐᓄᔭᖅ 
ᖃᐅᔨᒃᑲᖅᑎᓐᓇᒥᐅᒃ. ᑐᓂᒃᑯᓂ ᓄᓇᖃᕈᒪᙱᓐᓇᒥ, 
ᓇᖕᒥᓂᕆᙱᓐᓇᒥᒋᑦ ᑲᐅᔨᒪᒐᒥ. ᕿᒧᒃᓯᖃᑦᑕᕆᐊᒃᓴᕐᓗ 
ᐆᒃᑐᕈᒪᓪᓗᓂᐅᒃ. ᕿᒻᒥᓄᑦ ᓂᕆᔭᐅᓇᓱᖕᓂᐊᙱᒃᑯᓂ 



77

ᓯᐊᕋᐃᓖᑦ



78

ᕇᑦᓱ ᐊᒻᒪᓗ ᓵᓐ ᕿᑦᓱᐊᓕᑦ-ᑎᓐᔅᓕ 

ᐃᓚᐅᑐᐃᓐᓇᕈᒪᓪᓗᓂ ᕿᒧᒃᓯᖅᑐᓂ, ᑕᐃᒪᓐᓇ ᑲᓐᓄᔭᖅ 
ᐅᖃᐅᑎᓪᓗᓂᐅᒃ.
 ᐸᕐᓇᓕᕋᒥ, ᑲᓐᓄᔭᖅ ᓯᑯᐊᕐᓗ ᐊᐅᓪᓚᕐᓂᐊᓕᕐᒪᑎᒃ, 
ᐅᓐᓄᒃᓴᐅᓕᖅᑎᓪᓗᒍ. ᓯᑯᐊᖅ ᑕᐅᑐᒃᑲᒥ ᑲᓐᓄᔭᖅ 
ᓇᕿᑕᕆᑎᓪᓗᒍ ᖃᒧᑎᒥᓂᒃ. ᓂᐱᖃᙱᓗᐊᓕᕐᒪᑦ ᑲᓐᓄᔭᐅᑉ 
ᖃᓄᐃᒻᒪᖔᑦ ᐊᐱᕆᔪᒪᓕᖅᑕᖓ.
 “ᖃᓄᐃᑉᐱᑦ?” ᑲᓐᓄᔭᐅᑉ ᐊᐱᕆᓪᓗᓂᐅᒃ, 
ᓇᕿᑕᕆᓪᓗᓂ ᓱᓕ.
 ᓯᑯᐊᖅ ᐊᑯᓂᑦ ᑭᐅᙱᑲᐃᓐᓇᖅᑐᖅ. ᑕᐃᒪ 
ᓂᓪᓕᓕᑕᐃᓐᓇᕋᒥ ᐅᖃᖅᑐᖅ,
 “ᖃᐅᔨᒪᔪᖓ ᑐᓃᐅᙱᓐᓇᒪ. ᐊᒻᒪᓗ ᐊᓈᓇᒐ 
ᑐᓂᐅᙱᒻᒪᑦᑕᐅᖅ. ᐃᓕᒃᑎᑐᑦ ᑕᐃᒪᐃᒃᑲᓐᓄᒃ ᕿᒧᒃᓯᖅᑐᓂ 
ᐃᓚᖃᐅᕋᓐᓄᒃ. ᖃᓄᕐᓕ ᐃᓕᑦᑎ ᑕᐃᔭᐅᕙᒃᐱᓯ? ᖃᓄᕐᓕ 
ᐅᕙᖓ ᖃᐅᔨᒪᔭᐅᓂᐊᓕᖅᑯᖓ?
 ᑲᓐᓄᔭᖅ ᐃᓱᒪᑦᑎᐊᑲᐃᓐᓇᕋᒥ, ᐊᓈᓇᖓᓄᑦ ᒥᑭᔪᒥᒃ 
ᐊᑲᐅᒋᙱᓐᓂᖃᕋᒥ ᑕᑯᒃᓴᐅᑦᑕᐃᓕᓪᓗᓂ ᐃᓱᒪᕗᖅ 
ᐃᖕᒥᓄᑦ:
 ᐊᓈᓇᒥᓄᑦ ᑭᓇᐅᖕᒪᖔᒥ 
ᓇᓗᑎᑕᐅᔪᖅ. ᖃᓄᐃᓐᓇᔭᖅᐸᓕ ᐃᓐᓇᕐᓄᑦ 
ᐃᓕᓐᓂᐊᖅᑎᑕᐅᙱᑦᑐᖃᖅᐸᑦ?
 ᑲᓐᓄᔭᕐᓕ ᓯᑯᐊᑉ ᐊᑖᑕᖓᓂᒃ ᐅᖃᐅᓯᖃᕈᒪᙱᓐᓇᒥ, 
ᐅᖃᐅᑎᔪᓐᓇᖅᑕᒥᓂᒃ ᐅᖃᖅᐳᖅ,
 “ᐃᓚᓐᓄᓪᓕ ᐅᖃᐅᑎᔭᐅᓯᒪᔪᖓ ᐃᓅᓂᕋᖅᑕᐅᒐᑦᑕ. 
ᑕᐃᒪᓐᓇ ᓇᖕᒥᓂᖅ ᖃᐅᔨᒪᔪᒍᑦ ᐃᓅᒐᑦᑕ.”
 ᑐᓴᖅᓯᒪᙱᑕᒥᓂᒃ ᐅᖃᐅᓯᕐᒥᒃ ᑐᓴᕆᐅᕋᒥ 
ᓄᑲᑉᐱᐊᖅ, ᐃᖕᒥᓄᑦ ᐆᒃᑐᖅᓱᓂᐅᒃ ᑕᐃᑦᑕᓕᖅᑕᖓ.
 ᓯᑯᐊᑉ ᐊᑖᑕᖓᓂᒃ ᐃᖅᑲᐃᒐᒥ, ᑲᓐᓄᔭᖅ 
ᐃᓄᖁᑎᒥᓂᒃ ᐃᓱᒫᓘᑎᖃᓕᖅᐳᖅ. ᓄᓇᒥ ᐊᒃᓱᕈᖅᑐᓂᒃ 
ᑕᐃᒪᐃᓐᓂᑰᖕᒪᑕ ᐊᒻᒪᓗ ᐃᓄᖁᑎᓂᑦᑕᐅᖅ 
ᐊᒃᓱᕈᕐᓇᖅᑐᒃᑰᖅᑕᕐᓂᖏᑦ ᖃᐅᔨᒪᓪᓗᓂᒋᑦ. ᐃᓄᖁᑎᓂᖃᐃ 
ᑕᐃᒪᓐᓇᑎᑐᑦ ᐊᒃᓱᕈᖅᓯᒪᓂᐊᖅᑲᑦ? ᐊᓐᓇᖕᓂᐊᕋᓗᐊᖅᐸᑦ 

ᓄᓇᐅᑉ ᐊᔪᕐᓇᕐᓂᖓ ᐱᓪᓗᒍ? ᐃᓱᒪᑦᑎᐊᙱᓕᖅᑐᖓᖃᐃ, 
ᑲᓐᓄᔭᖅ ᐃᒻᒥᓄᑦ ᐃᓱᒪᓪᓗᓂ. ᑲᓐᓄᔭᐅᖅᑲᐃ 
ᐃᓄᖁᑎᖏᑦ ᐅᓂᒃᑳᑐᐃᓐᓇᕐᓂ ᐃᖅᑲᐅᒪᔭᐅᓚᖓᔪᑦ ᑐᓃᑦ 
ᑐᓂᒃᑳᖅᑐᐊᖏᓐᓂ.

 

 ᑲᓐᓄᔭᖅ ᓲᖃᐃᒻᒪ, ᓱᓕᙱᓚᖅ. ᐆ, 
ᓇᓚᐅᑦᑎᔫᒐᓗᐊᖅ ᐃᔨᒋᔪᐊᓘᑉ ᐃᓄᖏᑦ ᐱᓪᓗᒋᑦ—
ᑕᐃᒃᑯᐊ ᐃᓄᒡᔪᐊᑦ ᐃᓄᒃᐸᓱᒡᔪᐃᖑᙱᓐᓂᕐᒪᑕ. 
ᐅᓪᓗᒥᐅᔪᖅ ᖃᐅᔨᒪᔭᐅᓕᖅᑐᑦ ᑎᑭᖅᑳᕐᓂᑯᐃᑦ 
ᐃᓄᐃᑦ ᓄᓇᖓᓐᓄᑦ ᕙᐃᑭᖑᓂᕋᖅᑕᐅᔪᑦ ᐊᑯᑭᑦᑐᑉ 
ᓄᓇᖓᓐᓂᖔᖅᑐᕕᓃᑦ. ᑲᓐᓄᔭᐅᓪᓗ ᓄᓇᖓ ᐅᓪᓗᒥ 
ᖃᐅᔨᒪᔭᐅᓕᖅᑐᖅ ᕿᑭᖅᑕᕐᔪᐊᖑᓂᕋᖅᑕᐅᓪᓗᓂ. 
ᐅᓪᓗᒥᐅᔪᖅ ᑲᓐᓄᔭᕐᒧᑦ ᐅᓂᒃᑳᕈᒪᒐᔭᕈᕕᑦ 
ᐅᖃᐅᓯᖃᕈᓐᓇᖅᑐᑎᒃ ᒪᑯᓂᖓ ᑎᖕᒥᓲᓂᒃ ᐊᒻᒪᓗ 
ᓄᓇᐅᑉ ᓇᖕᒥᓂᕆᔭᐅᔪᓐᓇᕐᓂᖓᓂᒃ ᐊᐅᓚᑕᐅᓂᒃᑯᑦ. 
ᐃᓄᖁᑎᖏᓪᓕ ᓇᒧᑐᐃᓐᓇᖅ ᓄᓇᒥ ᐱᕙᓚᐅᖅᑐᑦ 
ᐊᐅᓪᓛᖅᐸᖕᓂᕐᒧᑦ ᐱᒡᒍᓂᕐᒧᓪᓗ ᐊᓐᓇᒍᓐᓇᑦᑎᐊᕋᒥᒃ. 
ᐅᓪᓗᒥ ᑭᖑᕚᖏᑦ ᐅᑭᐅᖅᑕᖅᑐᒥᐅᖑᓂᕋᖅᑕᐅᓕᖅᑯᑦ. 
ᐅᖃᐅᑎᒋᐊᖃᕋᔭᖅᑕᐃᓪᓕ ᑐᓃᑦ ᑕᒫᓃᒍᓐᓃᕐᒪᑕ 
ᓯᓚᕐᔪᐊᑦᑎᓐᓂ ᓇᒥᑐᐃᓐᓇᖅ. ᑕᒪᐃᑕ ᐊᓐᓇᒍᓐᓇᙱᓐᓇᑦᑕ. 
ᓄᓇᒥ ᐊᔭᐅᖃᑦᑕᐅᑎᓂᑯᒧᑦ. ᑲᓐᓄᔭᐅᓪᓕ ᐃᓄᖁᑎᖏᓐᓄᑦ 
ᑐᓃᑦ ᐃᖅᑲᐅᒪᔭᐅᓇᔭᖅᑯᑦ ᐳᔭᑯᓘᓂᕋᖅᑕᐅᓪᓗᑎᒃ. 
ᐊᓯᖏᓐᓄᑦ ᖃᓄᖅ ᐃᓅᓯᖃᖅᐸᓚᐅᕐᓂᖏᑦ 
ᐃᖅᑲᐅᒪᔭᐅᒐᓗᐊᕋᒥᒃ ᖃᐅᔨᒪᔭᐅᓗᐊᙱᑦᑐᓪᓕ 
ᖃᓄᓪᓚᕆᒃ ᐃᓅᓚᐅᕐᒪᖔᑕ. ᑲᓐᓄᔭᐅᓪᓕ 
ᐅᓂᒃᑳᕆᔭᐅᓂᖓᓂ ᓯᕗᓕᕆᓚᐅᖅᑕᕗᑦ ᐃᓅᓂᕋᖅᑕᐅᔪᖅ 
ᐅᓂᒃᑳᒥ. ᓇᔪᖅᑕᕗᓪᓗ ᖃᓄᖅ ᐱᒋᐊᓚᐅᕐᒪᖔᑦ ᑭᖑᒧᑦ 
ᑕᐅᑐᙳᐊᖅᑕᐅᒐᔭᕐᓂᖓᒍᑦ.
 ᑲᓐᓄᔭᕐᓕ ᐅᓂᒃᑳᕆᔭᕇᕋᑦᑎᒍ ᑲᒪᒋᓂᐊᙱᓕᖅᑕᕗᑦ 

ᖃᓄᐃᓕᐅᓚᐅᕐᓂᖓ ᑭᖑᓂᖓᒍᑦ. ᖃᓄᕐᓗ 
ᐃᓅᓯᕆᓕᖅᑕᑦᑎᓐᓂᒃ ᐊᔾᔨᒋᔭᐅᙱᓐᓂᖓᓂᒃ 
ᖃᐅᔨᒪᒋᐊᖃᙱᒻᒪᑦ ᐃᓄᙳᐊᑐᐃᓐᓇᖅ 
ᑕᐃᒪᐃᓐᓇᒥ ᐅᓂᒃᑳᖅᑐᐊᑐᐃᓐᓇᖅᑐᑦ. ᑭᓯᐊᓂᓕ 
ᐊᐅᓪᓚᕐᓂᐊᓕᕋᒥ ᑭᖑᓪᓖᑦᑐᓂᒃ ᐅᖃᐅᓯᖃᕈᓐᓇᖅᑐᒍᑦ 
ᐃᓅᓯᕆᓂᐊᕋᔭᙳᐊᖅᑕᖓ ᐱᔾᔪᑎᒋᓪᓗᒍ. ᑲᓐᓄᔭᕐᓕ 
ᖃᒧᑏᖕᓂᒃ ᐸᕐᓇᐃᒐᒥ ᖃᐅᔨᒃᑲᐃᑦᑕᐃᓕᔪᖅ ᓯᑯᐊᕐᒧᑦ 
ᖃᓄᖅ ᐋᖅᑮᖕᒪᖔᕐᒥ ᖃᒧᒻᒧᑦ ᐃᓪᓕᕆᓕᖅᑕᒥᓂᒃ.
 ᓲᕐᓕᑭᐊᖅ ᑕᐃᒪᐃᓐᓂᖅᐸ? ᐃᖅᑲᐅᒪᓗᓯ ᓯᑯᐊᑉ 
ᐊᖓᒃᑰᓚᐅᕐᓂᖓᓂᒃ. ᓄᑲᑉᐱᐊᖅ ᐱᔪᒪᓚᐅᕐᒪᑦ ᐃᒪᓐᓇ 
ᐊᖑᓚᐅᑉ ᑎᒡᓕᓚᐅᖅᑕᖏᓗᒃᑖᖅ ᐃᒋᑕᐅᖁᓪᓗᓂᒋᑦ. 
ᐱᐅᙱᑦᑐᒥᒃ ᐱᖁᑎᖃᖁᙱᓐᓇᒥᒋᑦ. 
 ᑐᓃᑦ ᑖᒃᑯᐊ ᑕᐃᒪᓚᐅᕐᒪᑕ ᐊᖏᖅᑐᑎᒃ ᐊᖓᒃᑰᑉ 
ᐱᔪᒪᔭᖏᓐᓂᒃ. ᓄᖅᑲᖅᑎᑕᐅᓇᓂᓗ ᑕᒪᐃᓐᓂᒃ ᐃᒋᑦᑎᖕᒪᑦ 
ᑕᕆᐅᒧᑦ ᐱᖁᑎᕕᓂᕆᔭᐅᔪᓂᒃ ᐃᓄᒡᔪᐊᓄᑦ. ᑲᓐᓄᔭᖅ 
ᐃᑲᔪᙱᓐᓇᒥ ᕿᒥᕐᕈᑐᐃᓐᓇᕋᒥ ᐃᓚᐅᓚᐅᙱᑦᑐᖅ 
ᐃᒋᑕᐅᖕᒪᑕ. ᑕᑯᔭᐅᓂᐊᙱᓕᖅᑐᑦ ᑎᒡᓕᒃᑕᐅᔪᕕᓃᑦ.
 ᑲᓐᓄᔭᐅᑉ ᒫᓐᓇᒧᑦ ᑎᑭᓪᓗᒍ, ᑐᓃᑦ 
ᐅᐱᒋᓕᑕᐃᓐᓇᕐᒪᒋᑦ, ᐃᓄᓪᓚᕆᒃᑎᑐᑦ ᐃᓱᒪᒋᓪᓗᒋᑦ. 
ᐅᐱᒋᓪᓗᓂᐅᒡᓗ ᑭᓯᐊᖅ ᐊᒻᒪᑦᑕᐅᖅ. ᒪᒃᑯᒃᑐᒧᑦ 
ᓂᙵᒡᕕᐅᔪᒪᙱᓐᓇᒥ ᐱᓯᒪᒃᓯᓐᓂᕋᒥ ᓴᕕᖕᒥᒃ 
ᐊᑕᐅᓯᕐᒥᑦ ᓇᓂᔭᒥᓂᒃ ᐊᖑᓚᐅᑉ ᐊᑐᓚᐅᖅᑕᕕᓂᖓᓂᒃ. 
ᓇᓂᓚᐅᕐᓂᕋᒥᐅᒃ ᓄᓇᓕᐅᑉ ᓯᓚᑕᓂ.
ᐊᐳᒻᒦᑦᑐᖅ ᕿᒪᒃᑕᐅᓂᑯ. ᐃᑲᔪᕐᓂᕐᒥᓂᒃ ᐊᑭᓕᖅᑕᐅᓂᕐᒧᑦ 
ᑕᐃᒪᓐᓇ ᑐᑭᓯᓯᒪᓂᖃᕈᒪᒐᒥᐅᒃ ᐱᓯᒪᓚᐅᕐᓂᓂ 
ᓴᕕᒃᑖᕆᐊᓂ. ᐅᑭᐅᙳᖅᐸᑦ ᐸᓇᒋᔪᒫᖅᓱᓂᐅᒃ 
ᐃᒡᓗᓕᐅᕈᓐᓇᖅᓯᒍᓂ ᐅᑭᐅᒥ.
 ᑲᓐᓄᔭᖅ ᐃᓱᒪᒋᔭᐅᑦᑎᐊᕐᓕᑐᖅ! ᑐᓂᖅᑎᑐᑦ 
ᐱᕈᒃᑲᖅᑕᐅᓯᒪᙱᒻᒪᑦ ᐊᔾᔨᒋᙱᑕᙱᓐᓂᒃ ᐃᓱᒪᒡᒍᓯᖃᐅᕐᒪᑦ. 
ᑭᖑᕚᙱᓪᓗ ᑭᖑᓂᐅᓂᐊᖅᑐᓪᓗ ᑐᓂᐅᓂᐊᙱᒻᒪᑕᑦᑕᐅᖅ. 
ᐅᓪᓗᒥᒧᑦ ᑎᑭᑦᑐᒍ, ᐃᓄᐃᑦ ᐊᑐᕈᓐᓇᑦᑎᐊᖅᑐᓂᒃ ᓱᓕ 
ᐃᒋᑦᑎᔪᐃᑦᑑᖕᒪᑕᐃᓛᒃ, ᑲᒪᑦᑎᐊᕋᒥᒃ ᓲᖃᐃᒻᒪ.

ᐃᓄᖕᓃᙶᖅᓯᒪᔪᖅ, ᕇᑦᓱ ᕿᑦᓱᐊᓕᒃ-ᑎᓐᔅᓕ 
ᐃᓅᔪᕕᓂᖅ 1950ᖏᓐᓂ ᐊᑐᖅᑎᓪᓗᒋᑦ ᐃᒡᓗᓕᐅᕐᓂᖅ 
ᕿᒧᒃᓯᕐᓂᕐᓗ, ᑭᖑᓂᐊᒍᑦ ᑐᓵᔨᕈᖅᑐᕕᓂᖅ, ᑎᑎᕋᖅᑎ, 
ᓄᓇᖃᖅᑳᖅᑐᕕᓂᕐᓂᓪᓗ ᐊᐅᓚᔾᔭᐃᒋᐊᖅᑎᐅᓪᓗᓂ. 
ᖃᐅᔨᒪᔪᒻᒪᕆᒃ ᓄᓇᕐᔪᐊᕐᒥ ᐅᒃᐱᕐᓂᐅᔪᓂᒃ, ᐃᓄᐃᓪᓗ 
ᐅᖃᐅᓯᖏᓐᓂᒃ ᐊᒃᓱᕈᐊᖃᕐᓂᖓᓄᑦ, ᐅᒃᐱᕆᔭᖏᓐᓂᒃ, 
ᐊᒻᒪᓗ ᖃᓪᓗᓈᖃᓚᐅᖅᑎᓐᓇᒍ ᐅᒃᐱᕐᓂᐅᔪᓂᒃ. 
ᑎᑎᕋᖅᓯᒪᔪᖅ 100 ᐅᖓᑖᓃᑦᑐᓂᒃ ᑐᓴᕆᐊᕈᑎᓂᒃ, 
ᑐᓴᒐᑦᓴᓃᑦᑐᓂᒃ, ᐅᖃᓕᒫᒐᕐᓂᒡᓗ, ᐊᒻᒪᑦᑕᐅᖅ 
ᐅᓂᒃᑳᖅᑐᐊᓂᒃ ᐅᓂᒃᑳᓕᖅᑭᖃᑦᑕᖅᓯᒪᒋᓪᓗᓂ 
ᐱᓕᕆᐊᖃᖃᑦᑕᖅᓯᒪᒋᓪᓗᓂᓗ ᐅᓂᒃᑳᙳᐊᓂᒃ. 
ᐱᓕᕆᐊᕆᕙᓪᓕᐊᔭᖓ ᐅᓂᒃᑳᙳᐊᓂᒃ 
ᐅᖃᐅᓯᖃᖅᑐᓂᒃ ᐃᓄᐃᑦ ᑲᒪᓇᖅᑐᖁᑎᖏᓐᓂᒃ 
ᐋᖅᑭᐅᒪᔾᔪᑎᖏᓐᓂᒡᓗ ᐃᓄᐃᑦ ᐅᒃᐱᕆᔭᖏᓐᓃᙶᖅᑐᓂᒃ 
ᖃᓪᓗᓈᖃᖅᑳᓚᐅᖅᑎᓐᓇᒍ. ᑐᕌᒐᕆᔭᖓ ᓴᖅᑮᓗᓂ, 
ᐅᖃᓕᒫᖅᑎᓕᒫᓄᑦ, ᐃᓱᒪᑐᔫᓂᐅᑉ ᐱᐅᓂᕐᔪᐊᖓᓂ 
ᐃᓄᐃᑦ ᐅᒃᐱᕐᓂᓕᕆᓂᖓᓂᒃ ᐱᒋᐊᖅᓯᒪᔪᓂᒃ. ᓴᖅᑮᓯᒪᔪᖅ 
ᐊᕐᕌᒍᓕᖕᓄᑦ ᐊᔾᔨᒌᖏᑦᑐᓄᑦ, ᐱᓕᕆᐊᕆᓯᒪᔭᖏᑦ 
ᐊᑐᖅᑕᐅᓯᒪᓕᖅᑐᑦ ᓯᓚᑦᑐᖅᓴᕐᕕᕐᔪᐊᓄᑦ 
ᐃᓕᓐᓂᐊᖅᑕᐅᕙᒃᑐᓄᑦ. 2012ᒥ, ᑯᐄᓐ ᐃᓕᓴᐱ II 
ᕿᓪᓕᖅᑐᒥ ᓇᓗᓇᐃᒃᑯᑕᓕᖕᒥ ᑐᓐᓂᖅᑯᓯᐊᓚᐅᖅᓯᒪᒋᕗᖅ 
ᑎᑎᕋᖃᑦᑕᖅᑕᖏᓐᓄᑦ ᑲᓇᑕᒥᐅᑦ ᐃᓕᖅᑯᓯᖏᓐᓄᑦ 
ᑐᕌᖓᓪᓗᓂ.
 
ᓯᕗᓕᖏᑦ ᑲᑎᑕᐹᖑᔪᑦ, ᓵᓐ ᕿᑦᓱᐊᓕᒃ-ᑎᓐᔅᓕ 
ᖁᕕᐊᒋᔭᖃᖅᓯᒪᕗᖅ ᐃᓕᖅᑯᓯᖃᑎᒌᖏᑦᑐᓂᒃ 
ᐃᓅᓯᓪᓚᕆᖕᒦᙶᖅᑐᓂᒃ, ᑎᑎᕋᖅᑎᕈᖅᓴᓚᐅᖏᓐᓂᕐᒥᓂᒃ 
ᑐᕌᓐᑐᒥ. ᑎᑎᕋᖅᑎᐅᔪᖅ ᓯᓚᕐᔪᐊᕐᒥᐅᑦ ᐅᒃᐱᕐᓂᖏᓐᓂᒃ, 

ᐅᓪᓗᕆᐊᓕᕆᓂᐅᑉ ᑐᑭᖏᓐᓂᒃ, ᐅᒃᐱᕆᔭᐅᔪᓂᒡᓗ, 
ᐃᓄᐃᓪᓗ ᖃᓪᓗᓈᖃᖅᑳᓚᐅᖏᓐᓂᖓᓂ 
ᐅᒃᐱᕐᓂᕆᕙᓚᐅᖅᑕᖏᓐᓂᒃ 
ᐱᓕᕆᐊᖃᓪᓗᐊᑕᖅᐸᓕᕆᓪᓗᓂ. 
ᐃᓕᓴᕆᔭᐅᔾᔪᓯᐊᓚᐅᖅᑎᓪᓗᒍ ᓄᓇᕐᔪᐊᕐᒥ 
ᑎᑎᕋᖅᓯᒪᔭᖓᓄᑦ ᓇᐃᑦᑑᓪᓗᓂ 
ᐱᓪᓚᕆᙳᐊᖅᑐᖅ (“ᑐᖑᔪᖅᑕᖅ ᐊᐃᒡᒋᓕ”, 2005), 
ᓴᖅᑭᔮᖅᑎᑦᑎᓐᓂᖅᐳᖅ ᐃᓄᐃᑦ ᐅᓂᒃᑲᐅᓯᕆᙳᐊᖅᑐᒋᑦ 
ᖃᓪᓗᓈᖃᖅᑳᓚᐅᖅᑎᓐᓇᒍ, ᐃᓚᓕᐅᑎᓪᓗᒋᑦ 
ᖃᓄᐃᓚᐅᖅᑐᕆᔭᖏᑦ ᐃᓄᐃᑦ ᐃᓱᒪᔾᔪᓯᖏᑎᒍᑦ. 
ᖁᕕᐊᒋᔭᖃᒻᒪᕆᒃᑐᖅ “ᑲᒪᓇᖅᑐᓂᒃ ᐊᑐᓚᐅᖅᑐᕕᓂᕐᓂᒃ” 
ᐱᒋᐊᖅᓯᒪᔪᓂᒃ ᐅᒃᐱᕆᔭᐅᔪᓂᒃ ᐅᓂᒃᑳᓂᒃ. 
ᐱᓪᓚᕆᙳᐊᖅᑐᓕᐊᕆᕙᒃᑕᖏᑦ ᐱᓪᓚᕆᒃᑐᕕᓂᕐᓂᒡᓗ, 
ᓯᓚᑦᑐᖅᓴᕐᕕᒡᔪᐊᓂᒃ ᐃᓕᓐᓂᐊᕈᑕᐅᕙᒃᑐᑦ, 
ᐊᔾᔨᒌᖏᑦᑐᓄᓪᓗ ᐊᕐᕌᒍᓕᖕᓄᑦ ᑐᕌᖓᖃᑦᑕᖅᑐᑦ.




